Lucas Introduksyon

Naging Kristiyano si Lucas na isang doktor na taga-Siria nang magpadala ang mga pamayanan ng Jerusalem at Cesarea ng mga unang misyonero para ihatid ang Ebanghelyo sa labas ng lupain ng mga Judio. Hindi nagtagal, nilisan niya ang bayang sinilangan para sumama kay apostol Pablo.

Nakarating siya sa Roma, ang kapitolyo ng mundo noon. Mga dalawang taon siya roon at nakilala niya sina Pedro at Marcos na nangangaral sa mga Kristiyano sa Roma.

Sa pagsulat ng kanyang ebanghelyo, mga taong 70 noon, pinagbatayan niya ang iba’t ibang tekstong naglalaman ng mga gawa at himala ni Jesus na ginamit din nina Marcos at Mateo. Nakatulong din sa kanya ang iba pang mga kuwentong galing sa mga unang alagad ni Jesus na iningatan ng mga kauna-unahang Iglesya ng Jerusalem at Cesarea. Nalaman niya sa kanyang mga paglalakbay ang mga ito.

Sa mga ito hinango ni Lucas ang unang dalawang kabanata ng kanyang Ebanghelyo na nagsasalaysay ng kamusmusan ni Jesus. Hindi malayong si Maria mismo na ina ni Jesus ang nagbigay ng mga impormasyon ng nasabing mga kuwento.

Laki sa kulturang Griyego si Lucas at nagsulat siya para sa mga Griyego. Kaya naman di niya inuulit ang ilang detalyeng binabanggit ni Marcos tungkol sa mga batas at mga kaugaliang Judio na hindi gaanong maiintindihan ng kanyang mga mambabasang Griyego.

Nakita ni Lucas sa ebanghelyo ang kapangyarihang muling nagbubuklod sa mga tao at sa Diyos, at sa mga tao sa isa’t isa. Kaya binigyang-diin niya na maihatid sa atin ang mga talinhaga ng awa at ang mga salitang laban sa pera na dahilan ng pagkakawatak-watak ng mga tao. Ipinakita rin ni Lucas ang makataong pakikitungo ni Jesus sa mga babae na lubhang binabale-wala noon.

Lucas komentaryo

• 1.1 Handog ni Lucas ang kanyang sinulat kay Teofilo na isa sigurong mayamang Kristiyano. Ayon sa kaugalian ng panahong iyon (na wala pang imprenta), ibinigay ni Lucas ang kanyang sinulat kay Teofilo sa pag-asang gagas​tusan nito ang pagpapa​kopya para naman maga​mit ng mga pamayanang Kristiyano. Kay Teofilo rin ihahandog ni Lucas ang Aklat ng Mga Gawa ng Mga Apostol.

Sinasabi ni Lucas na personal niyang tiniyak ang katotohanan at kawastuhan ng mga kuwentong ginamit niya sa kanyang ebanghelyo pagkat isinusulat ang kasay​sayan hindi batay sa mga sabi-sabi o mga alamat. Pero meron pang mas importante: nakita ni Lucas na ang panu​nuluyan ni Jesus ang babago sa takbo ng kasay​sayan ng mundo.

Di ba’t kadalasa’y sinasabi nating ang pana​nam​palatayang Kristiyano ay paraan lamang para iligtas ang ating kaluluwa o para makapunta sa langit o kaya’y para magkalakas ng loob sa oras ng kagipitan? Nakakalimutan nating duma​ting si Kristo para iligtas ang buong mundo at hindi lamang mga kaluluwa.

• 5. Sa kapanahunan ni Herodes na hari ng Judea. Si Herodes ang huling hari ng mga Judio. Pagkamatay niya, naglaho rin ang awto​no​miya ng Judea. Nangako nga ang Diyos na di niya kailanman pababayaan ang bansang Judio, pero pahiwatig kaya ito na bigo ang plano ng Diyos? Baka naman may kung anong pagbabagong mangyayari! Pero laging simple lamang at ordinaryo ang anumang simula at hindi nala​lagay sa “front page” ng mga diyaryo.

Pari si Zacarias. Sa bayang Judio, ang pagpapari ay hindi bunga ng personal na disisyon kundi karapatan ng angkan. May ilang angkan ng mga pari noon na tinatawag na mga inapo ni Aaron. Mga pari sa mga sali’t salinlahi ang kala​lakihan sa mga angkang ito. May nakatakda sa kanilang pribilehiyo at panahon ng pagliling​kod sa Templo ng Jerusalem pero liban dito, nag​tatrabaho sila bilang ordinaryong mamamayan.

Baog si Elizabeth. Tulad ng nangyari kina Sara, Rebeca at Raquel na mga kilalang ninuno ng bayang Israel, at kay Anang ina ni Propeta Samuel, naganap ito para lalong makita ang kagandahang-loob at kapangyarihan ng Diyos sa mga hamak at bale-wala sa lipunan (1 S 1).

Dininig na ang iyong panalangin. Gustong magkaanak ni Zacarias pero hindi na siya uma​asa pa. Subalit matapos niyang manalangin sa Templo para sa pagliligtas na ipagkakaloob ng Diyos sa kanyang bayan, pareho itong ipina​ngako sa kanya.

Hindi siya iinom ng alak. Maraming lalaki sa Israel ang nagtalaga ng sarili sa Diyos sa ganitong panata: hindi nila ginu​gupit ang kanilang buhok o umiinom ng anumang inuming nakalalasing, at lumalayo sila sa mundo nang kaunting panahon (Blg 6). Sila ang tinatawag na Nasireo.

Ngunit dapat maging Nasireo ang anak ni Zacarias mula sa sinapupunan ng kanyang ina hanggang sa kanyang kamatayan, gaya ni Samson (Hkm 13:3). Siya na tatawaging Juan Bautista ay isinusugong manga​ral ng pagsisisi, at ang buhay niya mismo ay magiging huwaran ng penitensya (Mc 1:6). Ito ang ikakaiba niya kay Jesus na maliban sa mga natatanging pagka​kataon tulad ng pag-aayuno niya sa disyerto ay mamumuhay tulad ng karaniwang tao, at hindi hihingan ng espesyal na pag-aayuno ang kanyang mga alagad (Lc 7:33-34).

At sinabi rin ng anghel kung ano ang magiging misyon ni Juang anak ni Zacarias: Mangunguna siya taglay ang diwa at kapangyarihan ni Elias. Nakikita natin sa Biblia na matapos mag​laho si Elias na dinala sa Langit ng isang karwa​heng apoy (2 H 2:11), patuloy na itinatanong ng pamayanan ng mga sumasam​pa​lataya kung ano ang kahulugan ng ekstraordinaryong pangyaya​ring iyon. Naisip pa nga nila na kung pa​anong ibinalik ni Elias sa pananampalataya ang kan​yang bayan sa panahon ng krisis sa relihiyon, babalik din siya mula sa langit para ibalik ang katapatan ng bayan bago dumating ang Diyos na Tagapagligtas.

Ang paghihintay na ito ng bayang Israel ang tinu​tukoy ng teksto: hindi nila dapat isipin na si Elias mismo ang babalik mula sa langit, na siyang parang nasasaad sa Mal 4:23. Sa halip, si Juan Bautista ang siyang kikilos taglay ang diwa ni Elias para makamit ang pagkakasundo ng lahat sa pamamagitan ng kata​rungan at katapatan sa batas ng Diyos.

Kaya sa malayong sulok na ito ng daigdig, sa matan​dang mag-asawa na hindi mag​kaanak nagsi​mula ang Magandang Balita. Sapagkat walang imposible sa Diyos pero kailangan muna tayong maniwala sa kanyang mga pangako.

ANG MAHAL NA BIRHENG MARIA

• 26. Ang laki ng respeto ng Diyos sa mga tao! Hindi niya inililigtas ang mga tao kung ayaw nila. Ang Tagapagligtas man ay kinailangan ding naisin at tanggapin ng isang ina. Buong laya at buong kaloobang tinanggap ng isang dalagita na maging ling​kod ng Panginoon kayat naging ina siya ng Diyos.

Maria ang pangalan ng birhen. Dalawang beses na ginagamit ni Lucas ang salitang birhen. Bakit birhen at hindi dala​gita o babae? Tinu​tukoy lamang niya ang mga salita ng mga propeta na nagsasabing tatang​gapin ang Diyos ng birhen ng Israel. Sa loob ng mga dantaon, pinagtiisan ng Diyos ang di mabilang na pagta​taksil ng kanyang bayan, at pinatawad niya sila sa kanilang mga kasalanan. Pero sa pagdating ng Diyos na Tagapagligtas, isang bayang birhen ang dapat tumanggap sa kanya, na ibig sabihi’y kailangan nilang isaisantabi ang sarili nilang mga ambisyon para ilagay sa mga kamay ng Diyos ang kanilang kinabukasan. Isang pusong birhen o bago at hindi laspag sa kara​nasan ng iba pang mga pag-ibig ang dapat tumanggap sa Diyos. Batay sa propesiya ni Isaias (7:14), marami ang naniniwala, kahit na sa panahon ni Jesus, na ang Mesiyas ay isisilang ng isang birheng ina.

At ngayo’y sinasabi nga sa atin ni Lucas: Si Maria Ang Birheng magsisilang sa Mesiyas.

Paano mangyayari ito? Tinitiyak ng anghel na hindi kay Jose magiging anak ni Maria ang sanggol. Ang mismong nasa Diyos na, na inianak ng Diyos, at Anak ng Ama (tingnan ang Jn 1:1) ang isisilang ni Maria. At ang paglilihi sa kanya sa sina​pupunan ni Maria ay walang iba kundi ang pagdating ng Diyos sa ating daigdig.

Lililiman ka ng Kapangyarihan ng Kataas-taasan. Binabanggit sa mga banal na aklat ang ulap o lilim na pumuno sa Templo (1 H 8:10) tanda ng presensya ng Diyos na bumabalot at nagsasanggalang sa Banal na Lunsod (Sir 24:4). Sa paggamit ng paglalarawang ito, gustong sabihin ng Ebanghelyo na si Maria ang magi​ging tahanan ng Diyos; at sa pamamagitan ni Maria, isinasagawa ng Diyos ang kanyang mga plano. Kay Maria unang nananahan ang Espiritu Santo, at hindi sa Anak nito, pagkat naglihi siya sa kapangyarihan ng Espiritu, gaya ng naka​ugalian na nating sabihin, dahil hindi ito gawa ng isang lalaki. Ipinaglihi ni Maria si Jesus sa bisa ng kanyang ganap na pakikipagniig sa bugtong at walang hanggang Salita ng Ama.

Ipinaglihi si Jesus ng birheng ina. Pero bago duma​ting ang anghel, naisip na kaya ni Maria na italaga sa Diyos ang kanyang pagkabirhen? Wa​lang sinasabi ang Ebang​helyo hinggil dito liban sa salita ni Maria: Di ako ginagalaw ng lalaki. Alalahanin natin na si Maria ay nakatakdang ikasal at naipa​ngako na kay Jose, at ayon sa Batas ng mga Judio, itinuturing na rin silang mag-asawa (Mt 1:20). Kaya sa ganitong kalagayan, walang-kabuluhan o mahirap ipali​wanag ang kanyang mga salita kung hindi disidido si Maria na manatiling birhen.

Marami ang nagtataka sa ganitong disis​yon ni Maria. Paano niya maiisip na manatiling birhen sa buhay-may-asawa lalo na sa isang bayang walang pagpapa​halaga sa pagkabirhen? Kaya kapag nababasa sa Ebanghelyo ang pana​nalitang “mga kapatid ni Jesus”, natural lamang na maisip ng marami sa mga nasa iglesyang di-Katoliko na nagkaanak pa si Maria pagka​panganak niya kay Jesus. Naipaliwanag na natin ang tungkol dito sa Mc 3:31. Ang nakalulungkot ay gusto lang talaga ng mga taong iyon na pabulaanan ang pagkabirhen ni Maria.

Marapat lamang na maging birhen ang mula pa sa simula’y pinili na ng Diyos para tumanggap sa kanyang bugtong na Anak sa bisa ng ganap na pananampalataya. Siya na magbibigay kay Jesus ng dugo nito, ng namamanang mga ugali, karakter at ng unang edu​kasyon ay siguradong lumaki sa lilim ng Makapang​yarihan, tulad ng isang natatagong bulaklak na walang sinumang nagmamay-ari at tinalikuran ang lahat liban sa Diyos na buhay. Kaya siya ang magiging huwa​ran ng lahat dahil tinalikuran din ng sinumang suma​sampalataya ang mara​ming bagay, sa iba’t ibang antas ayon sa misyon ng bawat isa para tahakin ang landas na Diyos lamang ang tanging gantimpala.

Para sa isang sumasampalataya, lalaki man o babae, di pambihira ang ganap na pagwawaksi sa sex. Mara​ming halimbawa ng mga kabataan na mula pag​kabata’y nakadama na mas deret​song daan para mas mapalapit kay Jesus ang daang ito ayon sa ebang​helyo. Puwede ba namang mas kulang pa sa talino si Maria kaysa ka​nila’t di niya madama ang mga bagay na makadiyos? Wala kaya sa kanyang hinagap ang sasa​bihin ni Jesus hinggil sa pag​kabirheng pinili nang dahil sa pag-ibig sa Kaharian? At pagkatapos siyang dalawin ng Espiritu Santo sa natatanging paraan, na siyang hininga ng pag-ibig ng Diyos, kakai​langanin pa kaya ni Maria ang mga mapagmahal na yakap ni Jose? Kung ibi​nibigay sa atin ng kasay​sayan ng Iglesya ang napa​karaming halimbawa ng selosong pag-ibig ng Diyos sa mga naging kaibigan niya’t mga santo, alangan namang mas kaunti pa ang hihingin ng Diyos sa kanya na puno ng grasya?
Napakairesponsable at hangal ang mga di nagpa​tuloy sa tradis​yon ng mga apostol na nagpapahayag na naging birhen at nanatiling laging birhen si Maria! Ibababa ba natin ang mga kahanga-hangang gawa ng Diyos sa kaya lamang nating intindihin o gawin.

ANG PAGBABALITA

Si Maria lamang ang makapagbabahagi sa Iglesya sa simula nito ng misteryo ng paglilihi kay Jesus. Paano niya maipahahayag ang gayong kalalim na karanasan at paano ito maisa​salay​say? Hindi sa pamamagitan ng mga pangitain ang pakikipag​komunikasyon ng Diyos sa kanyang mga dakilang santo at mga propeta o kung may pangitain man, hindi ang mga ito ang pinakaimportante. Nagaganap ang lahat sa isang matalik na pagniniig ng dalawang kalooban. Iniuukit ng Diyos ang kanyang salita sa kaibuturan ng pag-iisip, at ang kan​yang grasya ang nagbibigay-kakayahan sa espiritu ng kanyang mga lingkod upang buong puso nilang matugunan ang ina​asahan ng Diyos.

Kaya sa kanyang pagsulat kinailangang gamitin ni Lucas ang mga salita at paglalarawang pambiblia na mas madaling maka​pagpapali​wanag sa karanasan ni Maria sa Diyos Ama, Anak at Espiritu Santo: isang karanasang di maipahahayag sa salita ng tao.

Ang Anghel Gabriel. Ayon sa paniwala ng mga Judio nang panahong iyon, pitong anghel lamang na may pinakamataas na ranggo ang puwedeng pumasok sa presensya ng Diyos. At tinawag nilang Gabriel ang isa sa kanila, ito ang nasa aklat ni Daniel na nagbabalita sa oras ng kaligtasan (Dn 8:16; 9:21). Kaya sa paglalahad ng Ebanghelyo tungkol kay Gabriel, ipinali​liwanag lamang nito sa atin na para kay Maria, nagsimula ang lahat nang may katiyakan na iyon na nga ang lugar at sandali ng pagdidisisyon sa kahihinatnan ng mundo.

Matuwa ka. Ito ang masayang pagbati ng mga propeta sa “Dalagang Sion”, na ibig sabihi’y pama​yanan ng mga abang naghihintay sa pagdating ng Tagapagligtas (Sof 3:14; Zac 9:9).

Puspos ng grasya. Minamahal at kina​kalooban ang mas eksaktong kahulugan ng salitang ginagamit sa Ebanghelyo. May iba pang mga minahal at pinili at kinalugdan ang Diyos, pero ngayo’y ito mismo ang nagiging pangalan ni Maria.

Nabagabag siya sa pananalitang ito. Pero hindi takot ang sinasabi rito, tulad ng nangyari kay Zaca​rias (1:12). Mula sa unang sandali ng pagkagising ng espiritu ni Maria, ang presensya ng Diyos ang nag​bibigay-inspirasyon sa lahat ng kan​yang disisyon. Kaya hindi nagbubunga ng takot ang pagpapahayag sa kanya ng Diyos. Pero naliligalig siya sa mga salita ng Diyos na nagbubunyag ng kanyang walang katulad na bokasyon.

Maglilihi ka. Nabanggit na natin na tinutukoy ng pangungusap na ito ang pro​pesiya ni Isaias (7:14). Ibinalita noon ni Isaias ang magiging Emmanuel na ang ibig sabihi’y sumasaatin-ang-Diyos; panganga​lanan siyang Jesus ni Maria, na nanga​ngahulugang Tagapagligtas.

Maghahari siya sa angkan ni Jacob (o bayan ng Israel) magpakailanman. Isang paraan ito ng pagsa​sabing si Jesus ang Tagapagligtas, ang anak ni David na ipinahayag ng mga propeta: 2 S 7:16; Is 9:6.

Magiging dakila siya pero di sa pagiging dakila sa harap ng Panginoon gaya ng sina​sabi tungkol kay Juan Bautista na isang tao lamang (1:15). Anak ng Kataastaasan at Anak ni David si Jesus: ang hinihintay na Mesiyas o Taga​pagligtas (2 S 7:14; Slm 2:7) ang tinutukoy ng dalawang katangiang ito. Kaya nilinaw ng teksto na mula sa ang​kan ni David si Jose: tingnan ang pali​wanag sa Mt 1:20.

ANG LINGKOD NG PANGINOON

Narito ang utusan ng Panginoon. Hindi huwad na pagpapakumbaba ni Maria ang mga salitang ito kundi pagpapahayag ng kanyang pananampalataya at pagpapaubaya ng sarili sa Diyos. Mula sa kanya isi​silang ang kapwa magiging utusan na ibinalita ng mga propeta (Is 42:1; 50:4; 52:13) at bugtong na Anak (Heb 1).

Marami ang nagkakamali tungkol sa salitang utusan na ang tingin nila sa Diyos ay parang isang makapang​yarihang guma​gamit sa kanyang mga lingkod para sa sariling kapakanan nang hindi man lamang tumitigil sandali para tingnan sila’t mahalin. Para sa kanila’y maba​bawasan ang kadakilaan ng Diyos kung bibigyan niya ng tunay na responsabilidad si Maria sa Pagka​katawang-tao ng kanyang Anak at kung gagawin niyang marapat si Maria sa kanyang Anak. Ayon sa kanila’y likas sa Diyos ang magdisisyon, kumilos at lumikha nang hindi tayo kasama pagkat mga instru​mento lamang tayo ng Diyos. At kailangan lamang ng Diyos si Maria para bigyan ng katawang-tao ang kanyang anak.

Pero lubha itong salungat sa diwa ng Biblia na nag​bibigay-diin sa mga pagsisikap ng Diyos na maka​pi​ling ng mga tao (Dt 4:7; Kas 8:31). Hindi kailangan ng Diyos ang isang babae para gumawa ng katawang-tao, kundi isang ina ang hinahanap niya para sa kanyang Anak. At kailangang mahalin siya ng Diyos kaysa alinmang nilalang para maging tunay na ina ng kanyang Anak si Maria. Kaya tinawag si Maria na puspos ng grasya.

Tinatawag nating grasya ang kapang​yarihan ng Diyos para pagalingin ang ating espiritu, para ipunla ang disposisyong su​mampalataya at gawin tayong bukas sa katotohanan upang isilang sa atin sa natural at di-inaasahang paraan ang tunay na pagmamahal. Ang nanggaling sa Diyos na buhay para mamulaklak sa lupa ang tinatawag nating grasya: Is 45:8; Slm 85:11.

Tunay na puspos ng grasya si Maria pagkat sa kanya isinilang si Jesus kung paano siya isinisilang sa Ama. Anak niya si Jesus hindi lamang sa laman na isang anak na kaiba at malayo sa kanyang ina gaya ng paniwala ng maraming di-Katoliko. Ngunit anak siya ng kanyang kaluluwa at ng kanyang pananampalataya dahil siya ang lingkod ng Panginoon, na siyang naniwala (Lc 1:45) at ginawan ng Diyos ng mga dakilang bagay (Lc 1:49).

Kaya naiintindihan ng Iglesya na may nata​tanging lugar si Maria sa gawa ng ating kalig​tasan. Siya ang kahanga-hanga’t wa​lang katulad na gawa ng Diyos na niloob niyang gawin sa simula ng muling paghubog sa sangkatauhan sa pagkakahawig sa kanya. Kasama ng Anak ng Diyos na naging tao, si Maria ang nilalang na itinaas ng Diyos at inilapit sa kanyang sarili upang sa kanya’y maibigay niya ang kanyang sarili sa mundo. Kasama ni Kristong bagong Adan (Roma 6:6; 1 Cor 15:45), siya ang tunay na Ina ng mga buhay, ang Ina ng bagong pag​likha, di tulad ni Evang makasalanan.

ANG MGA ABA

• 39. Bilang sagot sa maingat na imbitasyon ng anghel, pinuntahan ni Maria ang kanyang matandang pinsang si Elizabeth para ibahagi rito ang kanyang kaligayahan. At natupad ang sinabi kay Zacarias: Mapu​puspos ng Espiritu Santo ang anak mo mula sa sinapupunan ng kanyang ina.

Hindi ang pinakaekstraordinaryo ang siyang pinakaimportante sa kasaysayan. Mas gusto ng Ebang​helyo na tawagin ang ating pansin sa mga pangya​ya​ring naghahatid ng buhay.

Pagkatapos ng ilang taon, pupunta kay Juan Bau​tista ang maraming Judio sa pag​hahanap ng kaligtasan at makikilala nila na ibinigay sa kanya ng Diyos ang apoy ng kanyang Espiritu at ng kanyang Salita. Pero walang magtatanong kung paano niya tinang​gap ang Espiritu ng Diyos. At walang maka​aalam na pinasi​mulan ng pagdalaw ni Mariang hamak na dalagita ang katuparan ng plano ng Diyos.

Pinagpapala ang naniniwala. May kagalakang nadidiskubre ni Maria na mabunga ang kanyang pag​ka​birhen. Tinalikuran niya ang pagkakaroon ng mga anak at pagbibigay ng buhay na hangad ng lahat ng babae, ngunit siya ang magbibigay ng buhay ng Espi​ritu Santo, na siyang Es​piritu ni Jesus. Naging Templo ng Diyos si Maria.

Tungkol sa Awit ni Maria. Si Maria na di kapansin-pansin sa Ebanghelyo at walang bahagi sa panga​nga​ral ni Jesus ang siyang nagpapahayag ng rebolusyon ng kasaysayan na nag​simula sa pag​dating ng Taga​pagligtas.

Ipahahayag niya

–
ang awa ng Diyos na tumu​tupad sa kanyang mga pa​nga​ko,

–
ang pagbabagong magaganap sa kalagayan ng tao.

Ito ang inalaala ni Martin Luther King na taga​pagpalaya sa mga Negro: “Kahit ma​dalas ay walang nakikita sa Iglesya kundi isang puwersang salu​ngat sa anumang pag​babago, sa katu​naya’y iniingatan ng Iglesya ang isang malakas na mithiing nag​tutulak sa mga tao tungo sa pinakamataas na tuk​tok at imi​numulat ang kanilang mga mata sa kanilang patutu​nguhan. Mu​la sa maiinit na lugar ng Afrika hanggang sa mga baryo ng mga Negro sa Alabama, nakita kong nag-aalsa ang mga tao at kinakalag ang kanilang mga kadena. Kadi​diskubre lamang nila na mga anak pala sila ng Diyos at im​posibleng alipinin ang mga anak ng Diyos.”

Ang ikadalawampung dantaon ng kasaysayan ang pa​na​hon ng pagkamulat ng da​igdig na hang​​ga’t hindi gagamitin ng mga dukha at hamak ang mga sandata ng maya​yaman at mararahas, kaya nilang ibag​sak ang mapang-aping puwer​sa gaano man ito kalakas.

Ipinahahayag ng Awit ni Maria sa pa​nahong ito ang damdaming nagmumula sa ka​ibuturan ng kalu​luwa ng isang Kristiyano. May pa​nahon tayo para hanapin ang katotoha​nan, para dis​kubrihin ang ma​bibigat na tungkulin natin at para tunay na mag​pakatao. May panahon para magta​​nong at mag​lingkod sa Diyos. At sa dakong huli’y mauunawaan natin na ang pina​kadukha pala at pinakama​hina ang siyang hina​hanap ng pag-ibig ng Diyos para puspusin at ga​wing da​kila. Kayat wala na tayong ma​gi​ging panalangin pa kundi pasasalamat sa Diyos para sa kanyang ma​unawaing kalo​oban.

• 57. Ano ang pagtutuli? (tingnan ang Gen 17).

Nanirahan ang bata sa dis​yerto. Ito ang disyerto ng Judea sa may Dagat na Patay kung saan naroon ang ilang mala​laking pamayanan ng mga su​masam​palataya na uma​asang darating ang Tagapagligtas sa lalong madaling pana​hon. Itinalaga ng mga grupong ito na tina​tawag na Esenio ang ka​nilang mga sarili sa panala​ngin at pag​ninilay sa Biblia. Nagtuturo rin sila ng mga bata.

• 2.1 Nagpalabas ng kautusan si Emperador Augusto. Ang mga Judio ay isang maliit na bansang nasa ilalim ng imper​yong Romano na binubuo ng marami at iba’t ibang bansa. Ginawa ang senso nang si Qui​rinio ang gobernador sa Siria. Binibigyan tayo nito ng medyo eksaktong petsa: taong 5 o 6 “bago kay Kristo”, na ibig sabi​hi’y may kaunting mali ang pagbilang natin ng mga taon “pagkarating ni Kristo”, dahil ipi​​​na​nganak si Jesus bago ang taong 1 ng pana​hong Kris​tiyano.

Dahil sa senso, kailangang iwan nina Jose at Maria ang kanilang bahay sa Nazaret noong kagampan na si Maria. Hindi malayong may mga ka​mag-anak sa Betlehem si Jose na inapo ni David, sapagkat iyon ang lunsod ni David at ng kanyang angkan. Malamang na ipinanganak si Jesus sa bahay ng isa sa mga kamag-anak na ito.

Maraming kuweba sa lupain at mga nayon ng Palestina. Mara​ming tao ang gumagamit sa mga yungib na ito bilang una nilang tirahan. At sa paglipas ng pa​nahon ay nagtayo sila sa paligid ng isa o ilang kuwarto na yari sa bato at kahoy. Naka​ugalian na ng mga tagabukid na kulungin sa kanilang bahay mismo, sa pinakasimpleng kuwarto, ang mga alaga nilang hayop. Dahil sa kakula​ngan ng lugar sa iisang kuwarto ng pa​milya, sa lugar na kulungan ng mga hayop pina​​tuloy sina Jose at Maria.

Ganito nga ang itinakda ng Ama: lalaki si Jesus sa isang tunay na tahanan, sa isang bahay na hindi na mauubusan ng trabaho o pagkain. Pero sa kanyang pagsilang tulad sa kanyang kamatayan, matutulad si Jesus sa mga labis na pinabayaan. Sa kusang-loob na ka​rukhaang ito, makikilala natin ang pag-ibig ng Diyos na hindi natatakot sa anumang kahi​hiyan. At naiintindihan natin na bale-wala ang lahat ng kaalwanan at kaginhawa​han sa buhay kung ikukumpara sa walang katapat na kaya​manan: si Kristo sa ating piling.

Nagsilang siya ng isang lalaki na kanyang panganay. Ginagamit din ang salitang ito noon para tukuyin ang isang bugtong na anak; binibigyang-diin lamang nito na nakatalaga sa Diyos ang unang anak na ito (Ex 13:1). Tingnan din ang Roma 8:29; Col 1:15.

Tapos na ang mga kailangang hakbang sa edukasyon sa relihiyon ng sangkatauhan kaya isinugo ng Diyos sa lupa ang kanyang Anak para palayain tayo sa takot at ituro sa atin ang tunay na relihiyon. At ngayo’y kapayapaan sa mga tao na kanyang mahal ang ipinahahayag ng anghel. Ganito tayo kamahal ng Diyos! Pata​ngay sana tayo sa kanyang pag-ibig! Bakit patu​loy na matatakot? Hindi pa ninyo naiintindihan na na​ging sanggol ang Diyos at mula ngayo’y lagi na natin siyang makakapiling bilang isang sanggol na hindi nagsasalita at di maipagtatang​gol ang sarili. Takot sa Diyos o kali​gayaha’t kasim​plihan?

“Masayang Ina ng Diyos! Ipinanganak mo ngayon ang Tagapagligtas ng lahat ng panahon at nanatili kang birhen sa iyong pagsisilang.” Sa totoo’y hindi nga napakadakila ng Diyos para kay Maria, dahil mula sa kaitaasa’y nakikita niya ang mga mapagmataas pero nagiging mahina siya kasama ng hamak.

Nitong nakaraang dalawampung dantaon, nag​karoon ng maraming paglihis sa pana​nampalataya: napakadalas na itinatanggi ng mga ito na talaga ngang naging tunay na tao ang Diyos. Sinasabi nating Ina ng Diyos si Maria at hindi lamang ina ng taong si Jesus sapagkat hindi puwedeng hatiin ang Anak ng Diyos na naging tao.

• 8. Nagningning sa paligid nila ang luwalhati ng Panginoon. Nanaig ang takot sa mga pastol nang makita nilang nababalutan sila ng misteryo ng Diyos. Pero pagkatapos ay tung​kol naman sa kaligayahan ang ating maririnig pagkat kaligayahan at ka​payapaan ang unang bunga ng Ebanghelyo sa oras na tanggapin natin ito.

Ito ang magiging palatandaan ninyo. Maki​kilala natin ang Diyos na naging pobreng kasama natin upang maibahagi naman niya sa atin ang kanyang mga yaman.

Kapayapaan sa mga tao na kanyang mahal. Hindi eksakto ang nakagisnan na nating salin nito: kapayapaan sa mga taong may mabuting kalooban. Sa totoo’y ang Diyos ang siyang nagpa​pakita sa atin ng kanyang kagandahang-loob o pagmamahal (ibinibigay niya sa atin ang kanyang grasya) bago pa man tayo magpaka​buti. Dahil sa pamamagitan ng kanyang Anak, iniaalok sa atin ng Diyos ang isang paki​kipag​kasundo. Lahat ng pangangaral ni Jesus mula sa simula ay para sabihing nasa atin na ang Diyos.

Umuwi ang mga pastol na pinupuri ang Diyos. Samantalang nasa kadiliman ang daig​dig, nakita ng ilang mga pastol ang Diyos. Bakit sila tinawag sa sabsaban? Para naman siguro magkaroon ng konsuwelo sina Maria at Jose na makakita ng mga dukhang nakarating sa kanilang tinuluyan. At ang mas malamang ay dahil wala nang hihigit pang kaligayahan sa Diyos kundi ang pagpapakilala niya sa kanyang sarili.

Sa pagsilang ni Jesus nagsisimula ang isang bagong panahon (ang huling panahon gaya ng sasabihin ng mga apostol) na sa isang banda ay patuloy na hinihintay ang kaligtasan ng mundo at sa kabilang dako nama’y tinatamasa na ang kaligtasang ito. Ang mga pastol ang huwaran ng mga nagtatalaga ng sarili sa kontemplasyon. Kasunod naman ng mga ito, hindi kailanman magi​ging pawang sa pagkakawanggawa lamang o sa pagsulong ng tao ang Iglesya, kundi sa pinakawagas na diwa nito’y patuloy na pagma​masdan si Kristong nasa kanyang piling para magpasalamat at magalak sa Diyos.

• 19. Iningatan ni Maria ang mga ito, sapagkat para sa kanya, anumang mangyari sa buhay niya ay paraan ng paghahayag ng Diyos ng mga plano nito para sa kanya. At lalo na ngayong nabubuhay siyang kapiling si Jesus! Nagtaka siya, namangha pero hindi naligalig. Walang anumang pagdadalawang-isip ang kanyang pananampalataya. Ngunit kailangan din niyang maghirap na dahan-dahang madis​kubre ang mga daan ng kaligtasan. Pinagnilay-nilay niya ang mga ito sa kanyang puso hanggang sumapit ang mga araw ng Pagka​buhay at ng Pentekostes kung kailan naging malinaw ang lahat ng salita at gawa ni Jesus.

• 22. Nagpunta na si Maria at Jose sa Templo para tuparin ang isang seremonya ng relihiyong Judio (Lev 12:18). Isa pa’y kailangang italaga sa Diyos si Jesus dahil panganay na lalaki siya. Sa pagkakataong ito nakatagpo ng Banal na Mag-anak ang dalawang matanda na naghi​hintay rin sa pagliligtas ng Diyos gaya ng lahat. Pero sila lamang ang karapat-dapat maka​kilala sa Tagapagligtas bago pa nito maga​wang magpakilala.

Kapwa naghihintay ng Tagapagligtas sina Simeon at Ana sa tunay na kahulugan nito: di isang tagapagligtas na pangmateryal o pam​pulitika tulad ng karaniwang inaasahan noon sa panahon ni Jesus kundi isang uni​bersal na taga​pagligtas sa kasamaan at kasalanan, ang taga​pag​simula sa tunay na Ka​harian ng Diyos. Kabilang ang dalawang banal na taong ito – at maging sina Maria at Jose – sa “maliit na nalabi sa Israel”, isang maliit na grupo ng mga Judio na naging matapat sa pinakamagandang aral ng mga propeta.

Kinarga ni Simeon ang batang Diyos at itinaas na parang iniaalay. Ang totoo’y sarili niyang buhay na malapit nang mag​wakas ang iniaalay ng matanda.

Nakita na ng aking mga mata ang iyong Pagliligtas. Hindi lamang “iyong pagliligtas” kundi ng lahat ng bansa.

Ano ang ibig sabihin ng paglalagusan ng isang punyal ang puso ni Maria? Tiyak na ang mga hapis ng ina sa pagkakita sa kanyang anak na naghihingalo sa krus ang tinu​tukoy ng sali​tang ito. Pero nanganga​hulugan din ito ng lahat ng pagdurusang daranasin ni Maria pagkat di niya laging maiintindi​han ang gina​gawa ng kanyang anak. Kahit na mas alam niya kaysa kani​numan ang mga intensyon ni Jesus, may panahon ding hindi niya maiintindihan ang dahilan ng mga kilos nito at pagkat lubos niyang mahal si Jesus, lalo naman siyang magdurusa.

Si Kristo ang liwanag ng Diyos. Liwanag na tumatanglaw siyempre sa mga tao ngu​nit siya ring bumubulag at lumilito sa kanila kung min​san. Siya ang tandang humahati sa mga tao – narito ang isang misteryo – di naman laging ang pinakamasama ang suma​salungat sa kanya. May ilang naniniwala kay Kristo pero nananati​ling masama dahil hindi nila ma​kita ang kanyang liwanag. Kayat hindi rin nila makita na hinu​hugasan sila ng liwanag na ito. At meron din namang mabubuting taong hindi naniniwala pagkat niloob ng Diyos na habambuhay nilang hanapin ang liwanag.

NAZARET – PAGTATAMO NG KALAYAAN

• 41. Sa kanyang mga taon sa Nazaret, nadi​diskubre ni Jesus ang buhay gaya ng alinmang bata o kabataang kaedad niya. Hindi siya tumang​gap ng espesyal na edu​kasyon. Hindi siya nagpakita ng mga ekstra​ordinaryong talento liban sa ganap niyang karunungang sumuri’t tumimbang sa lahat ayon sa paman​tayan ng Diyos.

Sa edad na labindalawang taon, ang isang nagbibinata ay nakatakdang magsimulang tumupad sa mga patakaran ng reli​hiyon, at isa na rito ang pagpunta sa Jerusalem para sa mga piyesta. Sa lilim ng mga pasilyo ng Templo, nakaupo ang Mga Guro ng Batas na nagtuturo sa mga pumupunta roon at nakikipagtalakayan sa kanila.

Sa ganitong okasyon, unang ipinakita ni Jesus ang pagtayo niya sa sariling mga paa. Bakit mo ito ginawa sa amin? Puwede namang humingi muna ng permiso sa kanila ang batang ito o kaya’y nagsabi man lamang sa kanyang mga magulang. Paano niya nagawang magpaiwan nang dalawang araw nang hindi iniisip na labis silang mag-aalala? Pero hindi, sa totoo’y naka​mit ni Jesus ang isang radikal na kalayaan bago siya umuwing kasama nila. At hindi niya sinisi ang sarili sa pagdudulot sa kanila ng sama ng loob.

Mula noon, magiging masunurin siya sa kanila, pero naipakita na niya sa kanila na kilala niya kung sino siya, at kaya niyang isakripisyo ang anuman o putulin ang ano pa mang relasyon makapaglingkod lamang siya sa kanyang Ama sa paraang maganda sa palagay niya.

Sa pagbasa natin sa tekstong ito, magandang pagnilayan ang respetong dapat ibigay ng mga magulang sa bokasyon ng kanilang mga anak at ang pagsisikap na dapat nilang gawin para mau​na​waan ang mga anak na nagsisimulang magsarili. Sa halip na sabi​hing nawala ang batang si Jesus, mas ek​saktong sabihing natag​puan ng nagbibinatang si Jesus ang kanyang sarili.

Nakapagtataka na lumalabas na parang kay Maria pa ang unang problema ni Jesus. Problema ito ng di-pagkakaunawaan, at di dapat sisihin si Jesus o si Maria: tama ang kanilang ginawa ayon sa pananaw at kata​yuan ng bawat isa. Isinasagisag nito marahil ang mara​ming di-pagkakasundong nang​yayari sa loob mismo ng Iglesya. Ito ang mga problemang bunga ng iba’t iba at tunay na mga pananaw at kata​yuan, mga ministeryo at karisma na hindi nalulutas sa pagsisisihan kundi sa pag-uusap at pag-intindi sa isa’t isa.

• 52. Wala nang binabanggit si Lucas tungkol sa bu​hay ni Jesus sa Nazaret hanggang sa edad na tat​lumpung taon, na simula ng kanyang pangangaral. Aprentis siya ni Jose at pagka​matay nito, si Jesus ang naging karpintero ng Nazaret. Tiyak na namatay si Jose bago nagpa​kilala si Jesus dahil kung hindi ay naiwan sana si Maria kay Jose nang umalis si Jesus. Isang tao sa piling ng mga tao ang anak ni Maria, at matagal ding iningatan ng pamayanang Kristiyano ng Nazaret ang mga gawa ng karpin​terong Anak ng Diyos.

• 3.1 Binibigyan tayo ni Lucas ng mga detal​yeng maglalagay kay Jesus sa kasaysayan. Nasa taong 27 tayo “pagkarating ni Kristo” at sa katunaya’y mga tatlumpung taon o tatlumpu’t limang taon si Jesus. Wala na ang awtonomiya ng mga Judio at nahahati ang kanilang bansa sa apat na maliliit na probinsya. Sina Herodes at Felipe na mga anak ni Herodes na binanggit sa pagsilang ni Jesus (tingnan Mt 2:1) ang namu​muno sa dalawa sa mga probinsyang ito.

Puwede ring basahin ng mga interesado sa mga paliwanag na may kinalaman sa pagka​kasunud-sunod ng mga pangyayari ayon sa panahon ang Juan 2:20.

Nang taong ’yon, naghirap ang mga Judio sa imper​yalismong Romano, sa korup​syon ng kani​lang mga lider, sa kakulangan ng pananam​palataya ng mga pari nilang materyalista, at sa radikal na pulitika sa bayan na nahahati sa di magkakasundong mga pang​kat at partido. Ang mismong paglubha ng sitwasyon ang kumukumbinsi sa kanila na malapit nang matupad ang mga pangako ng Diyos tungkol sa kanyang pag​da​ting. Ngayon na ang Paghahari ng Diyos o wala na kailanman. Kaya gumigi​sing ng mala​king interes ang pangangaral ni Juan Bautista.

ANG KAPATAWARAN NG MGA KASALANAN

• 3. Itinuturo ni Juan ang daang dapat na​ting sundin para matanggap ang pagliligtas ng Diyos: dapat nating aminin na makasa​lanan tayo at may pana​nagutan tayong lahat sa kritikal na sitwasyong ating ginagalawan.

Dapat tanggapin ng mga tao na makasa​lanan sila at humingi ng tawad sa Diyos. Hindi mababago ng unang hakbang na ito ang mundo pero ito ang magbibigay-daan sa tunay na kalig​tasan. Ibang mga paraan para sa pagbabago ng lipunan ang gagamitin ng mga taong humingi na ng tawad sa Diyos kaysa ginagamit ng mga naniniwa​lang mabuti sila at matuwid sa harap ng mga mapagsamantala’t masasama.

May matinding kamalayan sa kasalanan ang bayang Judio na laki sa turo ng Biblia kaya handa silang makinig kay Juan nang mangusap ito tungkol sa paghahanap sa kapatawaran ng Diyos.

Sa katunaya’y hindi handa ang lahat na magbalik-loob: tayong lahat ay may magagandang dahilan para isipin na lagi tayong may maika​katwiran para sa ating mga per​sonal na pagka​kasala: Mali nga ang aking ginagawa pero… Isa pa’y kinukumbinsi natin ang ating sarili na magiging maunawain ang Diyos sa atin na kabilang sa kan​yang Iglesya. Nasa panig tayo ng mabu​buti at ipinagtatanggol natin ang kabutihan ng relihiyon: si Abraham ang ama namin. Mga tunay na mananampalataya tayo at magagaling na Katoliko… at lahi ng mga ulupong.

Nagpunta kay Juan ang lahat ng klase ng matindi ang loob na makamit ang kapatawaran ng Diyos: maging ang mga babaeng bayaran, mga kolektor ng buwis (Mc 2:13) at mga sundalo ng kaapihan. Walang sinu​mang tinanggihan si Juan pero hiningi niya sa bawat isa ang personal na komitment sa katarungan. Ang Kaharian ng Diyos ay hindi magsisimula sa tawag para sa kagan​dahang-loob, na isa sa mga tawag na hang​​​gang mga salita na lamang at mabubuting intensiyon: mga taong nagtakwil na ng ka​nilang mga bisyo ang binibinyagan, at mula sa kanila mang​gagaling ang mga alagad ni Jesus.

Iniimbita tayo ni Juan na makibahagi, na ibig sabihi’y ihanda ang isang lipunang nagkakaisa sa pagmama​lasakit na mabigyan ng kanyang kinakailangan ang bawat isa at hindi kayang bulagin ng mga pagka​kaibang hatid ng pera o lakas: huwag abusuhin ang mga tao.
Magiging malalim at pangmatagalan ang ating pagbabagumbuhay kung magiging kritikal tayo sa mali nating pagtingin sa da​igdig at sa mga tao. Ang pagpa​pabalik-loob sa isang mayaman ay nangangahulugan ng pagtulong sa kanya para tanungin ang kan​yang sarili kung bakit siya mayaman ga​yong napakaraming dukha sa piling niya. Dapat makilala ng isang lalaking madaling magtaksil sa kanyang asawa ang higit na pagpapahalaga niya sa sariling pagkalalaki at makipag-ugnayan sa kanyang asawa bilang mga taong may sapat na gulang.

Ang tawag ni Juan para sa isang personal na pagbabagumbuhay ang maghahatid ng pagba​bago ng lipunan. Hindi sapat na ilang babaeng  bayaran lamang at mga lasenggo ang magbagumbuhay bilang halimbawa. Kaila​ngan din nating tanungin ang sarili tungkol sa pagkakaugnay-ugnay ng mga dahilan ng pag​laganap ng prostitusyon, tungkol sa ini​ikutang ekono​miya na nagbu​bunga ng alko​holismo, tungkol sa meka​nis​mong pan​li​punan na sanhi ng pag​hihikahos ng mga manggagawa, magbubukid at ng mga katutubo.

• 15. Paglubog sa tubig at pag-ahon ang ibig sabihin ng pagpapabinyag. Binibinyagan noon ang mga Esenio sa disyerto sa okasyon ng ilang piyesta para ipakita ang pag​hahangad nilang marating ang isang mas dalisay na buhay pag​dating ng Tagapagligtas. At nagbibinyag naman si Juan sa mga may gustong ituwid ang kanilang buhay at pinagtitibay ang kanilang komitment sa pamamagitan ng isang naki​kitang seremon​ya.

Hindi ako karapat-dapat magkalag ng tali ng kanyang panyapak (b. 16): nang panahong iyon, ang nagbibinyag ang nag​kakalag sa san​dalyas ng bini​binyagan, at saka niya ito tutulu​ngang maghubad. Ibig sabihin nito’y hindi karapat-dapat si Juan na mag​binyag kay Jesus.

Pinaghahambing dito ng Ebanghelyo si Juan at si Jesus, ang binyag ni Juan at ang binyag-Kristiyano.

Narinig na nating lahat ang ganitong mga salita: dahil tatlumpung taon si Jesus nang bin​yagan, kaya dapat din tayong binyagan kapag may sapat na gulang na. Pero wa​lang silbi ang argumentong ito pagkat mag​kaibang binyag ang tinutukoy dito at hindi pareho ang mga hinihingi ng mga ito.

Binyag sa tubig… binyag sa apoy… Isang napa​kaordinaryong karanasan ang tinutukoy ng pag​hahambing na ito. Hinu​hugasan sa tubig ang man​tsa sa damit pero malayong maging parang bago ang nilab​han na. At saka may mga mantsang di puwedeng alisin. Dinadalisay naman ng apoy ang metal na may kalawang kayat lumalabas itong makinang mula sa tunawan, parang bago tulad ng dati. At kaya ring tupukin ng apoy ang mantsa pati na ang bagay na namantsahan.

Binibinyagan ni Juan sa tubig ang mga taong may gustong ituwid ang kanilang buhay. Para sa kanila’y isang paraan ng paghahayag sa publiko ng kanilang mga disisyon at mga pangako ang binyag. Ngunit kasinrupok pa rin ang mga reso​lus​yong ito ng alinmang komitment ng tao at di sapat para bunutin ang pinakaugat ng kasamaan mula sa ating puso.

Inaatasan naman ni Jesus ang kanyang mga apostol na binyagan ang sumasapi sa Iglesya. Sa pagka​kataong iyon, kung tinatanggap nang may pana​nampalataya ang binyag, ibinibigay ng Diyos ang kanyang Espiritu na bumabago sa kalooban ng mga tao.

Hindi nagbinyag ng mga bata (o mga babae) si Juan. Subalit para naman sa binyag-Kristiyano, hindi sa komitment ng binibinyagan nagmumula ang bisa nito kundi sa kaloob ng Diyos na nagpa​paging mga anak ng Diyos sa atin. Kaya puwede ring binyagan ang mga bata. At mata​tanggap din nila ang kaloob na ito ng Diyos kung tatanggapin ng kanilang pamilya at pama​yanang Kristiyano ang pananagutan sa kanilang paglago sa pananampalataya.

• 21. Hindi kailangang magbagumbuhay ni Jesus ni tumanggap ng binyag ni Juan. Pero bilang Taga​pagligtas, gusto niyang makasama ang mga kapatid niyang makasalanan na nagha​hanap ng daan ng kapa​tawaran. Sa pagtanggap ni Jesus ng binyag ni Juan, sinasabi niya na ito ang tamang daan: hanapin ang katarungan at magbagumbuhay.

Mga dantaon nang walang mga propeta. Parang walang-imik ang Diyos at sinasabi ng mga Judio na “sara ang mga langit”. Pero muling nagsasalita ngayon ang Diyos at si Jesus ang humalili sa mga propeta. Nabuksan ang langit o may tinanggap si Jesus na paghahayag mula sa Diyos (tingnan Ez 1:1 at Pag 4:1).

Ikaw ang aking Hinirang. Sino ang nakakita at sino ang nakarinig sa tinig na iyon? Hindi ito malinaw sa Ebanghelyo (Mt 3:16; Mc 1:10; Jn 1:32). Dinadala tayo ng pag-aaral ng mga teksto sa sumu​sunod na kongklusyon: kinasihan si Jesus ng isang rebelasyon mula sa Diyos na maaaring ibinahagi ni Juan Bautista. Pero bakit ang gayong paghahayag? Kinaila​ngan ba ni Jesus na malamang siya ang Anak ng Diyos?

Huwag nating kalimutan na ang mga salitang Anak ng Diyos ay puwedeng intindihin sa iba’t ibang paraan. Sa panahong bago dumating si Jesus, tinatawag na anak ng Diyos ang hari ng Israel. Ginamit din ang anak ng Diyos para sa hinihintay na Mesiyas na hinirang ng Diyos para iligtas ang Israel.

Anak ng Diyos si Jesus (ayon sa pagpapakahulugan natin sa salitang ito: Bugtong na Anak ng Ama, Diyos buhat sa Diyos), mula pa nang ipaglihi siya. At mula sa san​daling iyon, alam na ni Jesus na Anak siya ng Diyos.

Subalit tanging sa sandali lamang ng pag​bibinyag sa kanya ni Juan saka tinanggap ni Jesus ang tawag ng Diyos na nag-iimbita sa kanya na simulan ang kanyang ministeryo ng kaligtasan, at ginawa siya ng Diyos na anak nito (ayon sa matandang pagkaintindi ng Biblia), o propeta at hari ng kanyang bayan. Kaya ina​alaala ng b. 20 ang isang pangu​ngusap sa Isaias 42:1 tungkol sa Tagapag​ligtas.

Dahil ang salita ng Diyos (kung talaga ngang galing ito sa Diyos) ay laging mabisa at tumutupad sa ipinahahayag nito, tinatanggap din ni Jesus ang kapuspusan ng Espiritung nagta​talaga sa mga propeta at gumagawa ng mga himala. Mula sa paglilihi sa kanya, tinamasa na ni Jesus ang kapus​pusang iyon ng Espiritung nag-uugnay sa kanya sa kanyang Ama sa isang natata​nging relasyon. Tinatanggap naman niya ngayon ang Espiritu para siya ang maging propeta at lingkod ng Ama.

Kaya pinahiran si Jesus para ipahayag ang Paghahari ng Diyos at mga dukha ang unang tawagin (4:18). Kaiba sa maraming tagapag​palaya na ayon sa Biblia’y tumang​gap ng Espi​ritu para lamang sa isang tiyak na misyon, naging tagapagligtas si Jesus nang buung-buo. Kaiba sa atin na laging pinoproblema ang pagkakaroon ng lusot mula sa ating mga komit​ment, hindi mapapanatag si Jesus hangga’t di siya naihahatid ng kanyang Salita at patotoo sa Katotohanan sa kamatayan.

Nakikita natin sa maraming pahina ng Ebanghelyo ang pakikitungo ni Jesus sa mga tao. Ngunit sa iba at mas mahahalagang pang​yayari, inilalarawan si Jesus bilang tagapagligtas ng sangkatauhan, tulad sa pagbibinyag na ito. Kahit na marami ang mga taong personal na kaligtasan lamang ang pinoproblema, inilalahad sa atin ng Biblia ang isang Diyos na lumilikha, nag-aalaga, nagtuturo at naghahatid sa paglago at pamumunga sa nag-iisang “Adan”, na ibig sabihi’y ang kabuuan ng sangkatauhan. Si Jesus ay hindi tagapagligtas ng “mga tao”, na ibig sabihi’y isa-isa, para lamang bigyan sila ng libreng tiket sa langit. Inaakay ni Jesus ang sangkatauhan (Heb 2:16) at ginagawa itong isang banal na katawan na pagkakakilanlan ng Diyos Ama sa kanyang bugtong na Anak.

• 23. Inilalahad dito ni Lucas ang listahan ng mga ninuno ni Jesus, na malaki ang kaibahan doon sa ibinibigay ni Mateo (Mt 1:1). Hindi lamang si Abraham ang binabalikan ni Lucas kundi ibinibigay pa rin niya ang mga ninuno ni Abraham ayon sa mga alamat pabalik sa unang tao na para bang pag-alaala na dumating si Jesus para iligtas ang buong sang​katauhang naka​​​​lubog sa pagkakasala mula sa pagsuway ni Adan. Gayundin naman, nagkakaiba ang lista ng mga ninuno mula kay Jose hanggang kay Abraham, kung ang mga ama ay mga ama sa dugo o naging mga ama lamang sa turing, pagkat karaniwan noon sa mga Judio ang pag-aampon.

ANG PAGTUKSO

• 4.1 Sa ordinaryong kasaysayan, mga tao lamang ang kasangkot na kumikilos at na​kikipagharap sa iba pang mga tao. Tinitingnan naman ng banal na kasaysayan ang mga bagay-bagay nang may ibang pana​naw: nagkakatotoo ang plano ng Diyos sa kabila ng paghadlang ng mga pampagu​long pakana ng masamang espiritu, at tinatawag naman ang mga tao na makibahagi sa ganitong pakikibaka na lampas na sa sa​rili nilang mga plano. Ito ang dahilan kung bakit kinailangang harapin ni Jesus ang masamang espiritu.

Sinasabi nating Tukso pag nararam​daman natin ang puwersa ng masasamang likas na gawi natin o pag nakikita nating nadadala tayo ng mga pangyayari sa paggawa ng masama. Wala kay Jesus ang ma​sasamang likas na gawi natin pero dinala siya ng Espiritu Santo sa pagsubok sa dis​yerto. Alalahanin natin na iisa ang ibig sabihin ng pagtukso at pagsubok. Doon naramdaman ni Jesus ang pinakamalakas na pag-engganyo ng masamang espiritu para ilihis siya sa kanyang misyon (tingnan din ang Mt 4:1).

Puspos ng Espiritu Santo, sinimulan ni Jesus ang kanyang ministeryo sa pagpapasailalim sa isang napakahirap na pag​su​bok: apatnapung araw ng ganap na katahimikan at pag-aayuno. Sa ganitong sitwasyon, nadama ni Jesus ang kanyang kahinaan bilang nilalang, at ang kanyang mga pag-aalinlangan bago niya suungin ang hindi alam. Kaya iniwan niya ang buhay sa Nazaret para ipaubaya ang sarili sa kalooban ng Ama, sa isang misyon na maghahatid sa kanya sa kamatayan sa loob lamang ng dalawang taon.

Nakipag-usap kay Jesus ang diyablo o ang taga​pagparatang. Ganito ang tawag sa demon​yo sa Biblia pagkat lagi siyang nam​babatikos at nang-aakusa. Itinutulak niya tayong akusahin ang Diyos at pag napa​bagsak na niya tayo, tayo naman ang ina​akusa niya at sisikaping kum​binsihin na di patatawarin ng Diyos ang ating pagkadapa.

Kung ikaw ang Anak ng Diyos. Alam na ni Jesus kung sino siya pero hindi pa niya nasusubok ang kanyang kapangyarihan. Hindi ba siya makapagpalabas ng puwersa ng Diyos kahit sandali lang sa panghihina ng kanyang katawan sa gutom? Hindi ba siya makabababa sa krus para iligtas ang sarili pagdating ng panahon?

Ayaw ni Jesus na sarili lamang ang pag​lingkuran. May mas dakila siyang mga la​yunin: kaya itinaas siya ng Diyablo. Sa pagkakilala kung ano talaga ang mga tao, natutukso si Jesus na ipilit ang sarili sa mga tao at gamitin sila. Natutukso siyang maki​pagkasunduan at gamitin ang mga sandata ng diyablo na di iginagalang ang katotohanan o ang kalayaan ng konsiyensya. Kaya hindi magiging mahirap maghari sa mga bansa “sa ngalan ng Diyos” dahil ma​ibibigay ng diyablo ang mga ito sa sinumang maibigan niya.

Pero buo na ang pasya ni Jesus na Diyos lamang ang paglingkuran. Itinatanong ng diyablo: “Bakit hindi mo ngayon simulan ang iyong pangangaral sa pamamagitan ng isang kahanga-hangang bagay tulad ng paglundag mula sa isang mataas na lugar at pagbagsak sa gitna ng makapal na taong nagdarasal sa Templo? Hindi ka ba naniniwala na magmimilagro ang Diyos para sa iyo?” Mga salita mismo ng Biblia ang ginagamit ngayon ng diyablo: sa pagbasa sa mga ito, maiisip ng sinuman na kung may malaking pa​nanampalataya e lagi na siyang magiging malusog at matagumpay. Sinasabi ni Jesus ang mga kamalian ng isang “pananampalatayang” nagsisikap alisin ang krus. Hindi hihingi ng mga milagro si Jesus sa Ama para hindi siya dumanas ng mga kahihiyan at pagtakwil na bahagi ng pagiging sugo ng Diyos: magiging paghamon ito sa Diyos na kunwari’y pagtitiwala sa kanya.

Nilisan siya nito hanggang sa takdang panahon. Sa Pasyon ni Jesus, ibabaling ng diyablo ang kasamaan ng sambayanan laban sa Tagapagpalayang di niya magawang ilihis ng landas. Tingnan ang Juan 12:31 at 14:30.

• 14. Umuwi si Jesus kasama ang ilang alagad ni Juan na magiging mga alagad niya (Jn 1:35), at ginawa niya ang una niyang himala sa Kana (Jn 2:1). Sisimulan ng milagrong ito ang misyon ni Jesus. Mula sa Capernaum kung saan tumira si Jesus sa bahay nina Simon at Andres na malapit sa mga mangingisda sa lawa, sisimulang ma​ngaral ni Jesus sa mga sinagoga ng Galilea (Mc 1:35), at mabisa ang dating ng kanyang salita sa mga tao pagkat gumagawa siya taglay ang kapangyarihan ng Espi​ritu, na ibig sabihi’y nag​sasalita siya nang may higit na awtoridad at pinatototohanan ng ​kanyang mga himala ang kanyang mga salita.

Kinaugalian niyang magturo sa mga sina​goga ng mga Judio. Hindi nagsisimula si Jesus sa pangangaral sa napakaraming tao na wala namang alam tungkol sa kanya, kundi sa mga sinagoga siya nagpakilala sa loob ng ilang buwan.

• 16. Iisa lang ang Templo sa Israel, ang Templo sa Jerusalem kung saan nag-aalay ng mga handog ang mga pari. Pero may sinagoga sa lahat ng lugar na may di bababa sa sampung lalaking may komitment. Doon ipinagdiriwang tuwing Araw ng Pa​hinga ang isang liturhiya sa pamumuno ng mga kasapi ng pamayanan. Madaling ma​kilahok sa mga pagbasa at pag​papali​wanag sa mga ito. Kaya naipakilala ni Jesus ang sarili sa pamamagitan ng pagsali sa mga pagdiri​wang sa Araw ng Pahinga sa mga sinagoga sa kanyang probinsya, sa Galilea.

Tumanyag si Jesus pagkaraan ng ilang panahon, dumaan siya sa Nazaret pero hindi siya tinanggap. Ipinakikita ni Lucas sa salaysay na ito kung bakit naakit ni Jesus ang mga tao at kung bakit di siya tinanggap lalo na sa Nazaret.

Natagpuan niya ang lugar kung saan nasu​sulat… sa Isaias 61:1-2 ang talatang ito. Tinutukoy ng matandang propeta ang kanyang misyon, pero lumilitaw na mas bagay ang kanyang mga salita kay Jesus na isinugo para maghatid ng tunay na kalayaan sa bayang naghihintay nito.

Wala sa tekstong ito ng Isaias ang mga salitang upang bigyang-ginhawa ang mga api. Kinuha ito ni Lucas mula sa iba pang teksto ng naturang propeta (Is 58:6) at isiningit dito pagkat ang mga salitang upang bigyang-ginhawa ang lubos na nakapaglalarawan kaysa anupaman sa mga gawa ni Jesus sa kanyang misyon.

Hindi nagsasabi ng mga kuru-kuro si Jesus: ipinagugunita niya ang kanyang mga ginagawa na: ang mga pagpapagaling at pagpapaalis ng mga demonyo.

Isinakatuparan ang Kasulatang ito ngayon. Du​ma​ting si Jesus para pasinayaan ang isang bagong panahon kung saan naroon ang Diyos at pinagka​kasundo ang sangkatauhan. Ipinag​diriwang sa Israel tuwing ikalimampung taon ang Taon ng Magan​dang Pahayag kung kailan pinatatawad ang mga utang at nababawi ng mga alipin ang kanilang kalayaan (Lev 25:10). Gayundin naman nagsisimula ngayon ang taon ng kabutihang-loob ng Panginoon.

Tapos na ang panahon ng mga pangako at mga propesiya. Sinisimulan ngayon ng Diyos na ipakita sa mga tao kung sino talaga siya: Ipinakikilala ni Jesus ang Ama at ipinakikilala naman ng Ama ang kanyang Anak sa pama​magitan ng mga tanda at mga himalang gina​gawa niya.

Sinugo niya ako upang bigyang-ginhawa ang mga api. Tunay na pagpapalaya sa lahat ang hatid ni Jesus pagkat ibinubunsod ng kanyang mga gawa ang bawat isa sa atin na mamuhay sa katotohanan: “pinalalaya kayo ng Anak… ang katotohanan ang magpapalaya sa inyo…” (Jn 8:32). Una at higit sa lahat, pagpapala​yang pulitikal siyempre ang inaasam ng mga Judio, na bahagi lamang ng ganap na pagpapalaya sa tao. Bakit hindi ito ang ginawa ni Jesus? Dahil ba na sa mga kaluluwa lamang siya interesado?

Sa totoo’y di kailanman ipinangako ng Matan​dang Tipan ang kaligtasan ng mga kaluluwa na gaya ng naririnig nating ipi​nagdidiinan ngayon sa iba’t ibang grupo at iglesya. Naniniwala ang gayong mga mana​nampalataya na naili​ligtas nila ang kanilang mga kaluluwa samantalang nana​natili na​man silang walang imik, takot, bayaran o bulag na mga kasabwat sa araw-araw na pagkakasalang laganap sa kabuuan ng buhay sa ekonomiya at lipunan.

Inihayag ng Matandang Tipan si Jesus bilang Tagapagligtas ng kanyang bayan at ng kanyang lahi. Ang kanyang mga salita’t gawa ay gumigising sa isang ba​yang paralisado at nagbu​bukas ng daan sa pagpapalaya sa tao sa lahat ng bahagi ng buhay. Ngunit parang binhi ang mga iyon na di agad makapa​mu​munga. Walang anu​mang hangarin si Jesus na sumali sa mga panatiko at mararahas na mga kababayan niya para makamit ang pambansang kasarinlan at kapang​yarihan na mapang-api ring gaya ng pananakop ng mga Romano. Nagpapatotoo si Jesus sa katotohanan at itinatayo niya ang pundasyon ng lahat ng pagkilos sa hinaharap para sa pagpapalaya.

Gayundin naman, kung may tunay na pag-eebang​helyo, nakikita ang mga gawang nagpa​palaya at nagkakaroon ng mga taong malaya na kayang magpalaya sa kapwa. Sa mga natata​nging panahon nag​kakaroon ng ganap na kahu​lugan ang pag-eebanghelyo kapag wala nang ibang pagpipilian ang mga nakikinig o ang isang komunidad o ang buong da​igdig kundi ang tang​gapin ang grasya ng Diyos o mapahamak.

Sinugo niya ako upang ihatid ang mabuting balita sa mga dukha. Tingnan ang paliwanag sa Lucas 6:20.

Ipinaliliwanag din ni Lucas kung bakit di tinang​​gap si Jesus ng mga taga-Nazaret:

–
una, dahil sa kanilang pagmamataas: mada​ling humahanga sa mga dayuhan ang mga taong ordinaryo at mapurol ang diwa, pero ayaw na ayaw nilang maging bida ang isa sa kanila o maging guro kaya nila: hindi ba’t ito ang anak ni Jose (tingnan ang paliwa​nag ng Mc 6:1).

–
dahil sa kanilang pagkamakasarili: di nila matanggap na dapat ibahagi sa iba ang mga kabu​tihan ng Diyos. Kaya ipinaaalaala sa kanila ni Jesus na hindi hanggang sa mga kaba​bayan lamang nilimitahan ng mga propeta sa Biblia ang kanilang ka​butihan (tingnan ang 1 H 17:7 at 2 H 5).

• 31. Tingnan ang paliwanag sa Marcos 1:21.

Bakit inutusan ni Jesus na tumahimik ang masamang espiritu? Ganito rin ang makikita natin sa 4:41.

Ayaw ni Jesus na tawagin siya ng mga tao bilang Kristo o Mesiyas o Ang Banal ng Diyos (lahat ng salitang ito’y kasing​ka​hulugan ng tagapagligtas na pinahiran ng Diyos), pagkat hindi siya katulad ng taga​pagligtas na inaasahan ng mga tao. At kung ipahahayag siya ng mga demonyo, di ba’t maghahasik ito ng pagkalito at sisira sa kanya dahil sa gayong katanyagan? Paano ngang di maiinis si Jesus sa ganoong mga papuri na sa masamang espiritu naman nang​gagaling?

• 42. Si Jesus ang huwarang misyonero. Babago pa lamang niyang natitipon ang ilang mananampalataya, pero gusto na siyang solohin ng mga ito dahil siguro sa nakita nila sa kanya ang isang tunay na propeta o para mabigyan niya sila ng higit na pormasyon o para maka​buo sila ng isang tunay na komunidad sa ilalim ng kanyang patnubay.

Ngunit iniaatang ni Jesus sa iba ang tungkulin ng pagiging pastol (sa diwa ng paggabay sa isang komunidad mismo) pag​kat nasa isip niya ang mas marami pang taong patuloy na naghihintay sa Ebang​helyo.

MGA APOSTOL

• 5.1 Dito ipinaliliwanag ni Lucas nang may mas maraming detalye ang nabasa na natin sa Marcos 1:16.

Inimbita ni Jesus ang sarili sa basnig ni Pedro at hindi naman ipinagkait ni Pedro ang pagli​lingkod na ito sa kanya. Pero higit pa ang ki​na​​​kaila​ngan ni Jesus: ma​ra​mi man ang nag-aabot sa kanya ng kamay, ang hina​hanap niya ay mga taong ganap na makapag​bibigay ng buong sarili nila sa kan​yang gawain. Marami nga ang mga nakikinig pero mga apostol ang kaila​ngan niya.

Isa pang paraan ng pagtuturo ni Jesus ang mga himala. Nililinaw ng himalang ito kung ano ang ibig sabihin ng “mangisda ng mga tao” para sa mga apostol sa lahat ng panahon. Ihulog ang mga lambat: sumunod si Pedro kahit na walang pag-asang maka​hu​huli pa ng anuman. Gayun​din ga​gawa at magsa​salita ang mga apostol, na nagtitiwala hindi sa sariling kaka​-ya​han kundi sa utos ni Jesus. Halos magkandasira ang mga lambat: katiyakan at pani​walang mag​tatagum​pay. Mula ngayo’y mga tao ang huhulihin mo: para pag​buklurin ang mga taong pinagwatak-watak ng kasalanan, para pag-isahin ang naka​kalat na mga anak ng Diyos sa kaisa-isahang Iglesyang itinatag ni Kristo.

Lumayo ka sa akin sapag​kat taong maka​salanan lamang ako. Ito ang pag​katakot ng taong nakaka​diskubreng pinasok ng Diyos ang kanyang kalooban: ito ang unang pahayag ng pagsampalataya sa pagkadiyos ni Jesus. Subalit mga makasalanan din ang tinatawag ni Jesus para magligtas sa mga maka​salanan.

Iniwan nila ang lahat at sumunod sa kanya. Hindi naman marami ang kanilang ari-arian pero ito ang buong buhay nila: hanapbuhay, pa​milya at ang buo nilang naka​raan bilang mga mangingisda.

Isinugo ang ibig sabihin ng apostol. Si Kristo ang siyang pumipili sa kanyang mga apos​tol at nagsusugo sa kanila sa kanyang pangalan. Pero saan siya maka​ka​kita ng isusugo kundi sa mga taong handang maki​pagtulungan sa kanya? Maaari nating itanong kung bakit napakaraming Katoliko ang nakikinig sa Ebanghelyo at napa​kakaunti naman ang nagiging mga katulong  ni Kristo.

Nagsisimula ang pagiging apostol o ang pagi​ging katulong man lang ni Kristo sa pag​sisimulang gumawa ng higit pa sa mga mater​yal na pagli​lingkod sa ating mga simbahan, kapag nada​rama mong pana​nagutan mo ang mga tao: mangi​​ngisda ng mga tao.

Posibleng pinagsama rito ni Lucas ang dalawang magkaibang pangyayari: ang pagtawag sa mga apostol na maikling inilalahad sa Marcos 1:16 at ang mahi​malang huli ng isda. Isinasalaysay rin ni Juan ang isang mahi​malang huli ng isda (Jn 21) pero inilalagay niya ito pag​katapos ng Pagkabuhay ni Jesus. Marami tayong magagandang dahilan para isi​ping iisa ang ti​nutukoy nating himala pero minabuti ni Juan na isama ito sa pagpapakita sa mga apostol ni Jesus na muling nabuhay, na sa lugar ding iyon nangyari.

• 12. Tingnan ang paliwanag sa Marcos 1:40.

Maialay alang-alang sa iyo ang handog na iniutos ni Moises. Ang mismong batas na nagtatakdang ihi​walay ang ketongin (Lev 13:45) ang siya ring nagta​tadhana na sa ka​song guma​ling ang keto​ngin ay ibalik siya sa pamayanan matapos  suriin ng mga pari. Dahil itinuturing na parusa ng Diyos ang ketong, kaya ang pagga​ling ay nangangahu​lu​gang pi​natawad na ng Diyos ang ke​tongin at kailangan si​yang mag​pasalamat sa pamamagitan ng pag-aalay ng handog.

• 15. Sa mga ilang na lugar para mana​langin. Madalas binabanggit ni Lucas ang pananalangin ni Jesus (3:21; 6:12; 9:28…). Bumubukod si Jesus hindi lamang para tuma​himik kundi dahil sa bawat pagka​kataon, isang panga​ngailan para sa kanya ang pa​nalangin.

• 17. Tingnan ang paliwanag sa Marcos  2:1.

May ilang Pariseo at guro ng Batas. Hindi palaban kay Jesus ang mga Pariseo at mga guro ng Batas pero dahil sila ang mga taong may higit na pormasyon sa relihiyon, sila ang mga unang nagtaka sa mga sinasabi ni Jesus tungkol sa kanyang sarili: isa lang kaya siyang mabuting mananampalataya na may respeto sa Batas ng Diyos o promotor ng isang bagong relihiyon? Itinaon ni Jesus na naroroon sila para ipakita na hindi lamang siya alagad ni Moises at ng mga propeta kundi siya pa ang guro nilang lahat.

Madaling maintindihan kung bakit naiskandalo ang mga guro ng Batas. Paano nagagawa ng taong ito na wala namang pinag-aralan o titulo ang humarap sa kanila na parang guro? Inaasam nila ang pagdating ng isang Diyos na magpapatotoo sa kanilang aral at kikilala sa kanilang mga kabutihan. Ngunit si Jesus ay                   nasa piling mismo ng mga ordinaryong taong buma​bale-wala sa awtoridad ng mga guro ng Batas na nangmamata na​man sa kanila. Dahil hindi ma​gawang maniwala ng mga ito, wala silang ibang magagawa kundi salungatin si Jesus.

• 27. Tingnan ang paliwanag sa Marcos 2:13.

Ipinakikita ng mga pangya​yaring isinasalaysay sa kabanatang ito kung paano inilalagay ni Jesus ang kanyang sa​​rili sa lipunan at kung kani-kani​no siya naki​ki​pag-ugnay: isang maliit na grupo ng mga ma​ngingisda na siyang magiging responsable sa kanyang bagong relihiyon; hina​hanap siya ng mga ketongin at mga may​sakit. Tinatawag niya ang ta​ong gaya ni Levi na kabilang sa isang pangkat na hinahamak.

• 6.1 Narito ang dalawang pagbabanggaan nina Jesus at ng mga taong relihiyoso noong kanyang panahon tungkol sa Araw ng Pahinga.

Tingnan ang paliwanag sa Marcos 3:1.

Alalahanin nating pahinga ang kahu​lugan ng salitang Sabado. Hiniling ng Diyos na gawing banal ang isang araw linggu-linggo, kauna-unahan na hindi para sa mga pagtitipong pan​relihiyon kundi para pagpa​hi​ngahin ang lahat (Ex 20:10). Ang luwalhati ng Diyos, higit sa lahat, ay nasa hindi pa​giging alipin ng tao sa kan​yang pang-araw-araw na ikabubuhay o sa kanyang trabaho.

Sa unang pangyayari, hindi nakikipagtalo si Jesus sa mga Pariseo. Para sa mga ito’y trabaho na ang ma​ngu​ha ng mga butil mula sa uhay at balatan ang mga ito. Una, inaalaala niya ang mga dakilang mananampalatayang gaya ni David na may pagka​kataong nila​lak​dawan ang mga batas. At saka niya idinagdag: Panginoon ng Araw ng Pahinga ang Anak ng Tao. Ngunit sa mga Judio, wala isa man, kahit na ang punong-pari, ang maka​paglilibre sa pag​sunod sa Araw ng Pa​hinga. Kaya iniwan niya silang lito at nag​tataka: Sino ba ’yang Jesus na ’yan sa akala niya?

Sa ikalawang pangyayari, puwede sa​nang sabihin ni Jesus sa lalaki: “Bakit mo hinihinging gumawa ako ng isang bagay na bawal sa Araw ng Pahinga? Bumalik ka na lang bukas at paga​galingin kita.” Pero mas pinili ni Jesus ang isang paghaharap. Sapagkat nanganga​hu​​lugan ng pagpapalaya ang Ebanghelyo at magi​ging malaya lamang ang tao kapag ina​amin niyang wa​lang anumang bagay na sagrado sa lipu​nang nagtatang​kang ipilit ang sarili nitong mga paman​tayan. Wa​lang anumang sag​rado para sa Diyos liban sa konsiyensya, dangal at kabanalan ng kanyang mga anak. Hangga’t nasasailalim ang mga tao sa isang ka​ayusan, sa ilang mga batas at sa ilang mga nasa kapangyarihan na itinuturing na sagrado at di mapupuna ninuman, hindi malaya ang mga taong iyon at hindi sila tunay na mga anak ng Diyos (tingnan 1 Cor 3:21-23; 8:4-5; Col 2:20-23). Ang pagrespeto sa Diyos na pumapatay sa mapa​nuri nating diwa ay hindi akma sa Ebanghelyo. Hindi tunay ang isang reli​hiyong pumipigil sa atin sa pagha​hanap sa katotohanan at pagtatanong sa lahat ng kabalisahan sa buhay ng tao. Ang pag-aaral ng Biblia na di nangangahas na alamin at isaalang-alang ang mga kontribusyon ng makabagong siyensiya dahil sa takot na masira ang napa​ka​simple nating pananaw sa banal na kasaysayan ay nagkakasala laban sa Espiritu.

Kahit na sa ilang pagkakataon lamang ay kinai​langang labagin ni Kristo ang pinakasagradong batas ng kanyang bayan. Pero ang pinakamabigat na pupuwedeng dahilan ang kanyang dahilan sa pag​gawa nito: para mailigtas ang kanyang mga kapatid.

• 12. Dala ni Jesus sa kanyang panalangin ang mga pinakamamahal niya. Hanggang hindi pa siya muling nabubuhay, hindi mayayakap ng kanyang isip ang lahat, kaya itinutuon niya ang kanyang pansin sa mga taong kasama niya at magiging mga apostol niya. Depende sa kanila ang tagumpay ng kanyang misyon. At sa kanila rin masa​salalay ang pananampalataya ng iba. Ayaw ni Jesus na maging sarili niyang pakana ang kanilang bokasyon. Kaya bago niya tawa​gin ang mga ito, gusto niyang makatiyak sa pama​ma​gitan ng pana​langin na ito nga ang kalooban ng Ama (Heb 5:8). Nang dahil lamang sa hinirang sila ni Kristo at ipinag​katiwala sa kanila ang kanyang Iglesya, susubukin sila sa napaka​raming paraan (Lc 22:31). Kaya gusto silang iadya ni Jesus sa pamamagitan ng kapang​ya​rihan ng kanyang panalangin (Jn 17:9). Noong gabing bago siya mamatay, magiging konsuwelo niya na walang nawala isa man sa ibinigay sa kanya ng Ama (Jn 17:12).

• 17. Tingnan ang paliwanag tungkol sa Mapapalad sa Mateo 5:1. Iniakma ni Mateo ang mga ito sa mga miyembro ng Iglesya sa kanyang panahon. Suba​lit inilalagay naman dito ni Lucas ang mga ito gaya ng pagkakahayag ni Jesus sa mga ito sa mga taga-Galilea. Sa mga pananalita ni Jesus, ang mga Mapapalad ay isang pagtawag at isang pag-asa para sa mga kina​limutan na ng mundo, simula sa mga dukha sa kanyang bayan na mga tagapagmana ng mga pangako ng Diyos sa mga propeta.

Tulad sa Awit ni Maria (1:51-53), binabaligtad ng Ebanghelyo ang kasalukuyang sitwasyon. Hangad ng Diyos na ipakita mula noon ang kanyang awa, lalo na ang pagmamagandang-loob sa mga dukha at mga binabale-wala. Ngunit gusto rin niyang ipagkatiwala sa kanila ang kanyang Ebang​helyo, gawin silang             mga pinaka​unang katulong sa kanyang gawain sa daigdig. Kung may kanilang papel sa daigdig ang mga maka​pangyarihan, ang mga siyentipiko at ang mga taga​pag-organisa, ang mga dukha naman ang may pinakamahalagang bahagi sa pagtatayo ng Kaharian.

Napakaraming paraan ng paglalahad kay Jesus at sa kanyang gawa. Pero para maging marapat na tawa​ging pag-eebang​helyo (o pag​pa​pahayag ng Magandang Balita) ang aral na ito, kailangang tang​gapin muna ito ng mga dukha bilang Magandang Balita. Kung mas naki​kita ng ibang mga grupo sa lipunan ang kani​lang sarili sa aral na ito o sila ang unang ina​anya​yahan, nanganga​hulugan ito na may kulang sa nila​laman o sa paraan ng pagpa​pahayag ng mensahe kayat di mabigyang-katarungan ang mga itinakwil.

Isinusunod naman ni Lucas ang mga kasa​wiampalad. Sawimpalad kayong mayayaman! Alalahanin ang iba pang gaya nito sa Isaias 65:13-14. Ang mayayaman at mga busog ang mga bulag na di nakaka​kilala sa Diyos kapag nagpapakilala ito. Patuloy silang panatag ang konsiyensya dahil pinapalakpakan sila ng lahat sa ka​nilang kalagayan. Ngunit sa katunaya’y pa​wang kasinungalingan ang kanilang buhay, mga kabutiha’t kasiyahan na naglalaho sa presensya ng Ebanghelyo.

Kung mabuti ang sinasabi ng lahat tungkol sa inyo (1 Cor 4:8). Sa loob mis​mo ng Iglesya ay maaaring magkaroon ng dalawang magkaibang grupo – ang mga inuusig at ang mga taong kinikilala. Kung minsa’y nakikita natin dito ang mga grupo ng mga taong may impluwensiya na wala nang hahanapin pa sa buhay at alam kung paano makakasundo ang mga nanunung​kulan, samantalang ang iba nama’y sinisiraan at inuusig dahil sa pagsasabuhay sa mga hinihingi ng Ebanghelyo. Ito ang uri ng iskandalong sinasabi ni Jesus sa Mt 13:41. Naranasan ng mga santo ang ganitong mga pagsubok pero hindi nila kailanman itinakwil ang Iglesya sa kabila ng mga ito.

• 27. Sa mga salita ni Jesus na pinagsama-sama ni Mateo sa mga kabanata 5-7 ng kanyang Ebanghelyo, na atin nang ipina​liwanag, iilan lamang sa mga ito ang inilalahad ngayon dito ni Lucas.

Pakiramdam ng iba’y dinadaya sila pag naki​kita nilang nagsasalita si Jesus tungkol sa pagba​bagum​buhay at hindi sa pagreporma sa lipunan. Iniisip nilang dala ito ng kultura ng panahong ’yon noong hindi pa iniisip ng mga tao ang pag​papalit sa mga di-maka​tarungang istruktura ng lipunan. Sa totoo’y sa pinakaugat pumu​punta si Jesus. Nasa mga tao ang ugat ng kasa​​maan. Ma​liwanag na hadlang ang masa​samang istruk​tura para mabuhay at luma​go ang mga tao. Pero maliwanag din namang walang anumang rebolusyon, gaano man kara​ming benepisyo ang dala, ang makapagtatayo ng isang lipunang di gaanong mapang-api hanggang di nagbabago ang mga tao ayon sa Ebanghelyo. Hindi nagbibigay si Jesus ng mga alituntunin para lamang mag​karoon ng isang mas mahusay na lipunan. Ang misyon niya ay ituro sa atin ang daan ng paglago at pamu​munga, at ng kalayaan.

Ang totoo nito, sa alinmang lipunan, nanga​nga​ilangan ng pagbabagumbuhay na hatid ni Jesus ang mayayaman, ang midel klas, ang mga dukha at ang mga pinaka​dukha, kahit na sa iba’t ibang antas, paraan at pamantayan. Ang haya​gang malasakit ni Jesus para sa mga dukha at api ay hindi nangangahulugang mas mabuti sila. Ang ibig sabihin nito’y maawain ang Diyos, nagbabahagi ng mas matinding awa kung saan mas matindi ang kasawian, nag-aalok ng pag-asa’t ganap na pagpapalaya kung saan halos wala nang pag-asa. Hindi wa​lang-malay ang taong api; kung hindi siya iginapos ng takot, pagkakawatak-watak at kasakiman para sa mga pakinabang na ini​aalok sa kanya ng uma​-api sa kanya, makakamit niya ang pagkakaisa at mata​-tamo ang isang puwersang moral na kayang bumago sa daigdig. Kaya hindi makalalaya ang api hanggang hindi siya umuunlad nang malaki sa pagtitiwala sa Diyos para magawa niyang makipag​sapalaran, at sa pagiging bukas ng espiritu para magawa niyang una-wain ang kapwa at itaguyod ang pakikipag​kasundo.

Itinuturo ng mga sumusunod na panana​lita ni Jesus ang mga kinakailangang pagbabago ng puso at mga pamamaraan.

Magbigay sa sinumang humihingi. Hindi nagbi​bi​gay si Jesus ng isang pamantayang agad-agad na ma​-ga​gamit sa lahat ng sitwasyon: alam natin na may mga pagkakataong hindi tayo dapat magbigay dahil magiging pagkunsinti lamang ito ng bisyo. Gustong ligaligin ni Jesus ang ating konsiyensya: Bakit ayaw mong magbigay? Natatakot ka bang baka di gantihan? Pero paano kung ito ang pagkakataon para magtiwala sa iyong Ama at bitiwan ang kung anong “yaman mo” (12:34)? Gusto mong maging lubos at ganap pero bakit mo ipinag​wawa​lang-bahala ang napakaraming pagkaka​taon para matalikuran ang sariling karunu​ngan upang ang Diyos ang mag-alaga sa iyo.

• 32. Tulad sa Mateo 5:43, hindi mga personal na sama ng loob at pakikipagkaibigan ang unang tinutukoy rito ni Jesus, kundi ang mga pagsalungat sa larangan ng lipunan, pulitika o relihiyon. Ito ang pagta​-tangi at naiibang pag​trato sa mga kagrupo o kapartido kaysa mga nasa kalabang partido. Ugali na ng mga taong tulungan, ires​peto at pagmabaitan ang kanilang mga ka​grupo pero ayaw naman nilang tulungan ang mga nasa ibang grupo at hindi na isina​​saalang-alang ang kanilang mga karapatan: para sa kanila’y masasama at mga makasalanan ang mga ito.

Inaanyayahan tayo ni Jesus na malampasan ang ganitong mga pagkakaiba: ang tao ang mahalaga, at kung kailangan ako ng aking kapwa, dapat kong kali​mutan ang kanyang kulay o ang anumang tatak niya.

Nagpapautang kayo sa mga makapagbabayad. Minsan pang tinatalakay ang isang ugaling panli​punan: ang taong nakikipag​kaibigan sa mga taong magagamit niya para makaangat sa lipunan at umiiwas sa lahat ng maaaring maging pabigat sa kanya pagkat sila’y mga taong walang impluwensiya: Lc 14:12.

At magiging mga anak kayo ng Kataas-taasan. Itinuturo sa atin ni Jesus ang daan para baguhin tayo at gawing larawan at kahawig ng Amang nasa itaas. Hinihingi niyang malam​pasan natin ang ating mga negatibong palagay tungkol sa iba at gibain ang mga pader na naghihiwalay sa atin sa isa’t isa.

• 35. Tingnan ang paliwanag sa Mateo 7:1. Nasa pagtulad sa Ama ang ating kaganapan. Ang kanyang pagkadiyos ay awa; ito ang kaka​yahan niyang makiramay sa karuk​haa’t dalam​hati ng kanyang mga nilikha at pasaganain sila sa anumang maibibigay niya. Ang ugaling pag​hu​husga sa mga ka​patid ang mismong kasa​lungat ng awa.

Puwede kayang akayin ng isang bulag ang isa pang bulag? Nakukuntento ang kayabangan natin kapag naihahambing natin ang ating sarili sa iba. At para lumitaw tayong mas magaling, nagsisimula tayo sa pagpuna at paghuhusga sa kanila. Hinahamon tayo ni Jesus na mga sariling kamalian muna ang tingnan. Sa pagiging makatotohanan sa sarili, magiging mas makataru​ngan ang pagtingin natin sa kalagayan ng ating kapwa.

• 43. Hindi makapamumunga ng masa​ma… Ipinaliwanag na sa Mt 7:15 ang mga pananalitang ito. Subalit ibang kahulugan ang ibinibigay ni Lucas sa mga ito sa pagpapa​kahulugan nito ng malinis na konsiyensya. Dapat nating linisin ang ating isip at espiritu upang pagkatapos ay mamunga ng mabuti ang mabuting punong ito, na ibig sabihi’y mga salita at gawa ng katarungan at kabutihan.

ANG KAPANGYARIHAN NG DIYOS

• 7.1  Natamo ng kapitang ito ng isang dayu​hang hukbo ang respeto ng mga Judio. Ang nakapag​ta​taka’y hindi ang pagkakapag-abuloy niya sa pagtatayo ng sinagoga kundi ang pag​tanggap nito ng mga Judio mula sa kanya. Siguradong mabuting tao siya. Pero alam na alam niya ang mga negatibong pala-palagay sa iba ng mga Judio kaya hindi siya nangahas na lumapit nang personal kay Jesus na usap-usapan ng lahat. Hang​gang saan kapareho si Jesus sa pagmamataas ng kanyang mga kababayan? Pag​bibigyan kaya niya ang kahilingan ng isang militar na Romano? Kaya mga kaibigan niyang Judio ang kanyang pinapunta kay Jesus.

Talaga ngang nababalisa ang lalaki: Papayag kayang pumunta si Jesus sa bahay ng isang pagano at “mahawa sa pagiging di-malinis”? (Jn 18:28). Subalit higit pa ang ginagawa ng kapitan: di na kailangang pumunta pa sa bahay niya si Jesus. Samantalang ipinagpipilitan ng ibang mga maysakit na mahipo man lang ng Guro sa paniwa​lang may angkin siyang kung anong kapang​yarihang nagpapagaling, naunawaan na​man ng taong ito na mismong kapang​yarihan ng Diyos ang nakay Jesus at hindi na niya kailangang puntahan pa ang may​sakit: Hindi magiging mas mahirap mag-utos mula sa malayo sa buhay na puma​panaw.

• 11. Kailanma’y hindi ipinalagay ninuman na may kapangyarihan sa kamatayan ang sinumang tao. Si Jesus lamang ang lumulupig sa kamatayan, at napakasimple ng pag​kakagawa niya nito!

Ang ina ang kumakatawan sa nagdurusang sang​katauhan. “Magdurusa ka dahil sa mga anak mo”, sinabi ito pagkatapos ng unang pag​ka​​kasala. Laging maglalamay ang sang​katauhan sa kanilang mga patay. Iiyak sila sa paglilibing ng kanilang mga kabataan pero sila rin ang patuloy na pu​mapatay sa mga ito. Pinapatay nila ang mga ito sa mga giyera at sa pagsaid sa mga likas na yaman ng daigdig na para sana sa mas maganda nilang kinabukasan. Pinapatay nila ang mga ito sa espiritu sa di pagtuturo ng pag-ibig at pagsa​​​-sa​k​ripisyo ng sarili at sa pagwasak sa pinakamabubuti nilang adhikain.

ANG MGA NAGDUDUDA

• 18. Ibinalita na ni Juan Bautista ang na​lalapit na pagdating ng Hatol ng Diyos. Pero ipinakulong ni Herodes si Juan at wala namang nangyari. Ipinakilala ni Juan si Jesus bilang pinakahihintay na Mesiyas, pero hindi naman bina​bago ni Jesus ang mundo. Kayat sa kulu​nga’y nagsimulang magduda si Juan. Mas magi​ging eksakto siguro kung ituturing natin ang tanong niya bilang isang mahigpit na paanyaya: “Kung ikaw nga ang siyang darating, bakit naman napakatagal?”

Nasaksihan ng mga alagad ni Juan ang mga pagpapagaling pero hindi mga pagpapagaling lamang ang lahat, kayat idinadagdag ni Jesus: may mabuting balitang ipinahahayag sa mga dukha. Sapagkat binu​buhay ng tunay na pag-eebanghelyo ang pag-asa at nagbubunga ito ng pagbabago ng mga tao.

Nakakakita ang mga bulag, nakalala​kad ang mga pilay… Ipinahayag ng mga propeta ang mga tandang ito (Is 35:5) na talagang bago at naiiba sapagkat dati’y karaniwan nang nagpapakilala ang Diyos bilang maka​pang​yarihang tagapagligtas. Ipinaliliwanag ng mga pagpapagaling na ito ang pagpapalayang hatid ni Jesus: hindi pagpaparusa sa masasama (na malaking bahagi ng panga​ngaral ni Juan Bautista) kundi higit sa lahat ay isang pakikipag​kasundong akma sa pag​papagaling sa isang daig​dig ng mga makasalanan, ng mararahas at magagalitin.

Napakapalad niyang hindi natitisod dahil sa akin. At mapapalad ang mga hindi nag​dududa sa pagliligtas ni Kristo matapos makita ang mga bunga ng pag-eebanghe​l​yo. Mapapalad ang mga hindi nagsasabing napakabagal naman ng daang ito. Pinatutunayan muna ng Ebanghelyo ang pagiging mabunga nito sa kapangyarihan nitong magpatayo sa mga tao. Ang sumasampalataya ay isang taong ipinakipagkasundo. Nadidiskubre ng nakararanas kay Kristo ang kanyang sarili. At malayong matulad ang taong ito sa mga kaydaling nagiging mapagsamantala mula sa pagiging api, na​giging kasabwat sa kasamaan mula sa pag​tu​ligsa sa masasama. Saan​man may mga taong binago, namumulat ang buong pama​yanan sa tunay nitong kala​gayan at nag​kakaisa sa mga gawang mapag​palaya.

Hindi mahalaga kung patuloy pa rin ang daigdig sa pagsuko sa mga puwersa ng kasa​maan. Ang pre​sensya ng mga taong malaya na ang oobliga sa iba pang mga tao na makita ang sarili ayon sa mabuti o ma​sama. Ito ang nagpa​palago sa daigdig.

Sa pamamagitan nito, sinasagot ni Jesus ang mga alagad ni Juan na pawang nag​sasakripisyo ng sarili at may malasakit sa tagumpay ng simu​lain ng Diyos. Siguro’y masyado silang nakatuon sa paghahanap ng katarungan kaya hindi nila nakilala ang makapang​yarihang pagkilos ng Diyos sa mga gawa ni Jesus na tila napakasimple at nakapaordinaryo.

• 24. Nang makaalis na ang mga sugo ni Juan. Nanatiling kasama ng kanilang guro ang marami sa mga alagad ni Juan at hindi kinilala si Jesus. Hindi sila sinisi ni Jesus kundi pinuri niya si Juan at inilagay ang sarili sa dapat kalagyan hinggil kay Juan.

Higit pa sa isang propeta: sapagkat kay Juan nagtatapos ang panahon ng mga propeta. Wala nang (ginagamit ng Ebang​helyo ang termino ng mga Judio: sa lahat ng mga anak ng babae, na wala na ang ibig sabihin) hihigit pa kay Juan. Para sa mga karaniwang tao, si Juan ang pina​kadakila nang panahong iyon. Sang-ayon si Jesus sa kanila dahil dito: si Juan ang nagpakilala sa Tagapagligtas at sa kaharian ng Diyos.

Higit pa sa kanya ang pinakamaliit sa Kaharian ng Diyos. Sa pakahulugang puma​sok ang mga alagad ni Jesus sa Kaharian na ipina​hayag lamang ni Juan. Gaano man kabanal si Juan, hindi pa rin ipinagkaloob sa kanya ang kaalaman sa Diyos na nagni​ningning kay Jesus. Hindi naranasan ng dukhang propetang si Juan ang ganap na pakikipagkasundo sa maawaing Diyos na pribilehiyo naman ng mga alagad ni Jesus. Ang totoo’y binibigyang-diin ni Jesus ang kahigtan, hindi ng kanyang mga alagad kung ihahambing kay Juan, kundi ng kanyang misyon kung ihahambing sa misyon ni Juan.

Sinabi ni Juan na dapat ituwid ng bawat isa ang kanyang buhay. Iginigiit naman ni Jesus na walang saysay ang lahat nating pagsisikap kung hindi tayo naniniwala sa pag-ibig ng Ama. Nag-aayuno ang mga alagad ni Juan; ang mga alagad ni Jesus naman ay matututong magpatawad. Naakit ni Juan sa disyerto ang mga makapagwawaksi sa kanilang mga kaginhawahan; namuhay naman si Jesus sa piling ng mga tao at pinagaling niya ang kanilang mga sugat. Ang binyag ni Juan ay tanda ng pa​giging handa ng mga tao na talikuran ang kanilang mga bisyo samantalang ibi​nibigay naman ng binyag ni Jesus ang Espiritu ng Diyos.

Para silang mga batang nakaupo… Ginagawa nila ang lahat nang wala sa panahon. Pinagsasabihan nila si Juan dahil sa labis na pagsasakripisyo at si Jesus naman sa kaku​​langan nito. Sa pamamagitan ng sagot na ito, itinuturo sa atin ni Jesus na huwag lamang la​-ging bati​kusin ang Iglesya sa mga nagdaang panahon nito kundi pahalagahan din naman ang mga karanasan nito. May kanya-kanyang mga prob​lema ang bawat henerasyon, at walang salin​la​hing makalalaya sa mga negatibong palagay at mga limitasyon ng kultura ng kanilang panahon.

Kasunod na dumating ni Juan si Jesus at higit kaysa kanya. Ngunit kinailangan niya si Juan. Mananatiling mababaw ang lahat ng pagsisikap na mag-ebanghelyo at hindi rin mag-uugat ang pagbabalik-loob kung ang lupa ay hindi na​ihanda ng mga kilusang magtataguyod ng katarungan sa daigdig at pag-aalay ng sarili.

ANG MGA MAKASALANAN

• 36. May ilang maliwanag at simpleng prinsipyo sa relihiyon si Simong Pariseo:

Hati ang daigdig sa mabubuti at mga ma​kasalanan. Ang mabubuti ang mga sumu​sunod; ang mga gumagawa naman ng mga pagkakasala ang mga makasalanan. Mahal ng Diyos ang mabuti at hindi niya mahal ang makasalanan. Lumalayo ang Diyos sa mga makasalanan. Mabu​ting tao si Simon kayat lumalayo si Simon sa mga makasa​lanan. At dahil hindi lumalayo si Jesus sa babaeng makasalanan, tiyak na hindi siya pinapatnubayan ng Espiritu ng Diyos.

Katakataka pero hindi katulad ng pag-iisip ni Simon ang pag-iisip ng Diyos. Ta​nging siya lamang ang mabuti kayat bale-wala sa kanya ke mabuti o masama sapagkat hangad niyang patawarin ang lahat. Hindi tinitimbang ng Diyos ang ma​bubuti at masasama nating gawa para tingnan kung alin ang mas mabigat: pambata lamang ang larong ito. Alam ng Diyos na nanga​ngailangan ng panahon ang tao para masubok ang mabuti at ma​sama, at para maging hinog tayo at tumatag sa ating paninindigan. Hina​hayaan niya ta​yong magkasala sapagkat sa bandang huli’y mas maki​kilala natin ang ating kasamaan at tanging siya lamang ang kailangan natin. Kaya hin​di mahirap sa Diyos na kalimutan ang ating mga pagka​kasala’t pagmamalabis, kung sa kabila naman ng mga ito o dahil sa mga ito ay mararating natin ang tunay na pag-ibig.

Hindi inasikaso ni Simon si Jesus ayon sa kaugaliang paraan ng pagtanggap sa mga pana​uhin nang panahong iyon. Noong panahong ’yon, humihigang patagilid ang mga tao sa mga sopang nakapalibot sa mesa ayon sa kaugalian ng mayayaman. Pero naiinip si Jesus: paano siya makikipag-usap sa kagalang-galang na taong ito na naniniwalang alam niya ang mga bagay ng Diyos pero manhid naman sa mga ito? At ang pagdating ng babaeng makasa​lanan ang hinihintay ni Jesus.

Nagmamahal lamang nang kaunti (47). Hindi palaging ganito. Marami ang maalab na nagmahal kay Jesus na hindi naman masyadong makasalanan. May panunuya ang sinasabi rito ni Jesus sa isang taong “napakadisente”: Simon, akala mo’y kaka​unti ang utang mo (at dito ka nagkakamali), kaya kaunti rin kung magmahal.

Kaya pinatatawad ang marami niyang kasalanan (47). May nakikitang kontradik​syon ang ilan sa bersong ito at b. 42. Sa 42, ang daki​lang pag-ibig ay bunga ng mas malaking kapatawaran; sa 47 naman, ang dakilang pag-ibig ang nagkakamit ng kapatawa​rang ito. Ngunit hindi tinatangka ni Jesus na sabihin kung alin sa dalawa – ang pag-ibig o ang kapatawaran – ang una: sa katu​naya’y magkasama ang dalawa. Pinaghahambing dito ni Jesus ang dalawang anyo ng reli​hiyon. Ang relihiyon ng mga Pariseo ay parang bookkeeping: inililista ng Diyos ang mabubuti at masasamang gawa upang pag​katapos ay mas magan​timpalaan niya ang taong may mas maraming naka​listang mabu​buting gawa. Ang tunay na relihiyon naman ay sa klase ng pag-ibig at pagtitiwala lamang nakatuon at kadalasa’y nagmamahal tayo katumbas ng pagkakaalam natin kung gaano tayo pinatawad ng Diyos.

Pinatatawad ang iyong mga kasalanan (48). Subukan nating intindihin ang iskandalong nalikha ng gayong mga salita. Sino pa nga ba ang minahal ng babae kundi si Jesus? At sino naman ang nakapagpapatawad ng kasalanan kundi ang Diyos.

Posibleng ang babaeng ito’y si Maria na kapatid ni Marta, si Maria na nagpahid sa mga paa ni Jesus sa gabing bago ito ma​matay (Jn 12:3). Malamang na minsan lang nangyari ang medyo kakaibang ak​syong ito ng pag​papahid sa mga paa ni Jesus at na​ganap ito bago ang kanyang pagpapakasakit. Kung gayo’y maaaring inayos ni Lucas ang ilang detalye para buuin ang salaysay na ito na nagpapa​hiwatig sa lumipas ni Maria.
Sa pagsasalaysay ng parehong pang​yayari, binibigyang-pansin nina Mateo, Marcos at Juan na nainis si Judas Iskariote (Jn 12:4) pero posibleng ibang mga dahilan ang nakaeskandalo kay Simon, na nagpatuloy kay Jesus: Bakit pinapayagan ni Jesus na su​munod sa kanya ang ba​baeng ito kasama ng kanyang mga apostol, kahit na nagsisi na ito sa lumipas niyang mga kasalanan at mga demonyo? Walang sinumang guro ng reli​hiyon ang makikipag-usap kailanman sa isang babae sa publiko, ni hindi nga pumapasok ang mga babae sa mga sinagoga.

• 8.1 Tingnan ang paliwanag sa Mt 1:18 tungkol sa napakaabang kalagayan ng mga babae sa panahon ni Jesus. Subalit hindi man lang inalintana ni Jesus ang mga ne​gatibong palagay na ito na sinasang-ayunan ng lahat noon. Itinuring ng ilang mga babae na tawag sa pagpapalaya sa kanilang mga sarili ang mga salita at saloobin ni Jesus. Kasama pa nga sila sa grupo ng mga taong malapit kay Jesus, na di pinapansin ang mga tsismis. Narito ang isang mahalagang patotoo tungkol sa kalayaan ng Ebanghel​yo.

At hanggang ngayon, marami pa ring babae ang hawak sa leeg ng kanilang mga asawa, at humihingi pa ng permiso para sumali sa isang samahan, at iki​​na​​lulungkot nilang di ma​pa​unlakan ang paanyaya ng Iglesya dahil ayaw silang pahintulutan ng kanilang mga asawa. Mahirap na maki​pag-usap sa kanila tung​kol sa buhay-Kristiyano hangga’t di nila naga​gawa ang unang hakbang tungo sa pagpapalaya sa sarili sa paggamit ng personal na kalayaan, na di nata​takot sa galit ng kani​lang mga asawa.

SI JESUS AT ANG KULTURA

NG KANYANG PANAHON

Makikita sa paanan ng krus si Maria ng Magdala (na isang bayan sa dalampasigan ng lawa ng Tiberias) ka​​sa​ma ni Mariang asawa ni Cleofas, na ina nina Jaime at Jose. Ang dala​wang babaeng ito, kasama ni Juana, ang tatanggap ng unang pagbabalita ng Pagkabuhay (Lc 24:10).

Tunay na tao si Jesus kayat bahagi siya ng isang lahi at kultura: isang Judio siya ng kanyang panahon at naaangkop sa kulturang kanyang kinabibilangan ang kanyang Ebanghelyo. Pero hindi sinunod ni Jesus ang mga di-makataong ugali sa kanyang kultura. Hindi niya tinanggap ang mga negatibong pala-palagay ng mga Judio ng kanyang panahon tungkol sa mga babae, sa mga makasalanan ng bayan, mga pagano at iba pa. At hindi rin siya nakiisa sa kanilang pananaw tungkol sa Araw ng Pahinga. Ang kanyang Ebanghelyo ay lebadurang bumabago sa mga kultura para maging mas mabuti. Sa maraming bagay, ang paraan ng kanyang pamumuhay ay salungat sa agos ng mga kultura.

• 9. Tingnan ang paliwanag sa Mateo 13:1-23.

Ito ang kahulugan ng talinhaga. Tinutulu​ngan tayo ng talinhaga o paghahambing na maintindihan ang mga pangyayaring naka​palibot kay Jesus. Marami ang naging napa​kasigasig sa simula at pagkatapos na​ma’y nagsi​alis. Iilan lamang ang nagtagal at nagtaka sila: Paano darating ang Kaha​rian ng Diyos kung wala ni isang interesado?

Itinatala ng Ebanghelyo ang paliwanag ni Jesus tungkol sa bukid na hinasikan ng binhi. Ngunit mas higit pa ang dapat ipa​liwanag. Una, pihadong nagulat ang mga nakikinig sa pagha​hambing ni Jesus ng kaha​-rian ng Diyos sa isang bagay na inihasik. Napakarami na ang ginawang paghahasik sa kabuuan ng Banal na Kasay​sayan, at isang pag-aani ang inaasahan ng mga kapanahon ni Jesus (tingnan Pag 14:15).

Tulad ng mga kapanahon ni Jesus, gusto rin nating umani, ibig sabihi’y tamasahin ang mga bunga ng paghahari ng Diyos gaya ng kapa​yapaang panlipunan, kataru​ngan at kaligaya​han. At marami ang nagtataka at napakasama pa rin ng mga tao pagkatapos ng dalawampung dantaon pag​karating ni Kristo.

Kung dumating man ang paghahari ng Diyos at nasa piling na natin ito, hindi ito nanga​ngahulugang tata​masahin natin ang mga bunga nito. Kaharian ng Diyos kung saan naghahari ang Diyos, at naghahari ang Diyos kung saan siya kinikilala ng mga tao bilang siya, kung saan siya puwedeng maging Ama at kung saan matatanggap ng kanyang mga anak ang kanyang plano para sa kanila. Hindi la​mang Diyos ang kilala ng alagad ni Kristo: kilala niya ang Ama at ang Anak, at sapat na ito para maging bagong tao siya.

Mula sa sandaling ’yon, lumalago at na​giging mabu​nga ang mga tao sa napaka​raming paraan, at lumalago rin at nahihinog ang kamalayang panlipunan. Namu​mulat ang mga tao sa kani​lang dignidad at pang​kala​hatang patu​tunguhan kahit na sa araw-araw ay parang lalong nagi​-ging imposib​leng maabot ang kanilang minimithi.

KAHARIAN AT PAGHAHARI NG DIYOS

Arameo ang ginamit ni Jesus, isang leng​guwaheng may iisang salita lamang para sa tatlong bagay na magkakaiba: ka​harian o ang lugar kung saan naghahari ang Diyos, ang paghahari o ang mismong pag​kilos ng Diyos bilang hari, ang pagkahari o ang pagiging hari ng Diyos.
Kadalasa’y ang kaharian mismo ang tinu​tukoy ni Jesus: “Hindi kayo makapapasok sa kaharian ng Diyos.” Sa ibang pagkaka​taon nama’y hindi tiyak ang pa​kahulugan niya tulad halimbawa sa Ama Namin. Dapat ba nating sabihin: “Ma​pasaamin ang Kaharian mo” o “Mapa​saamin ang Paghahari mo”?
Sa mga talinhagang ito na ayon sa tradis​yon ay mga talinhaga ng Kaharian magkasama ang dalawang kahulugan. Ang mala​king balitang ipinahayag ni Jesus ay ang pagsapit ng panahon na ganap na naiiba sa mga panahon ng banal na kasaysayan na nara​nasan ng mga Judio. Tiyak na nasa kabuuan ng kasaysayan ng tao ang Diyos, lalo na sa kasaysayan ng Israel, pero dumarating siya ngayon sa ibang paraan. Una, dahil ngayon lamang ipinakikilala ni Jesus sa mga tao ang tunay na mukha ng Diyos. At pagkatapos ay sisimulan naman ni Jesus sa kanyang pag​kabuhay na pagha​rian at bigyang-direksyon ang kasaysayan ng tao, dahil siya ang Panginoon ng mga buhay at mga patay.
Ang paghahari ng Diyos ay nagsimula kay Jesus na nagpapakita ng tunay na mukha ng Diyos; at sa muli niyang pagkabuhay bilang Panginoon ng mga buhay at patay, magsisimula siyang maghari at siya mismo ang aakay sa kasaysayan ng tao.

Sa pagbasa sa mga sulat ni Pablo at sa lahat ng magagandang bagay na sinasabi niya tungkol sa Iglesya (lalo na sa Efeso), makikita natin na para sa kanya, ang Iglesya ay para na ring kaharian ng Diyos, o kaya’y ang lugar kung saan ito nagni​ningning sa daigdig.

• 19. Tingnan ang paliwanag sa Mc 3:31.

• 9.12. Tingnan ang paliwanag sa Marcos 6:35.

Isinasalaysay ang pagpaparaming ito ng tinapay sa apat na ebanghelyo, na tangi lamang sa iilang pangyayari sa Ebanghel​yo. Bukod sa pagpaparaming ito, may iba pang ikinukuwento sa Mt 15:32 at Mc 8:1.

Kaya siguro marami ang salaysay tungkol dito ay dahil isa sa mga himala ni Jesus ang pagpaparami ng tinapay, na higit na nagpapakita ng kanyang ganap na kapangyarihan sa mga batas ng kalikasan (tingnan ang pa​liwanag sa Mc 8:1).

Alalahanin din natin na isang bayang dukha ang mga Judio sa panahon ni Jesus at mas​ya​dong marami para sa isang mataba ngunit limitadong lupain. Kinamkam na ng mga mana​nakop na Romano ang malaking bahagi ng likas na kaya​manan, at pina​tawan naman ng mga pulitikong tulad ni Herodes ng mabibigat na buwis ang bayan, na medyo mapapangat​wira​nan ng pa​ngangaila​ngang bigyan ng trabaho ang sobrang bilang ng manggagawa sa mala​laking pro​yekto.

Napakaraming tao ang walang tiyak na makakain sa araw-araw, tulad ng nangyayari sa ngayon sa ating bansa. At nakibahagi sa gani​tong kalagayan si Jesus at ang kanyang mga tagasunod. Sa tiwangwang na lugar na ’yon, nadama ni Jesus na pananagutan niya ang lahat niyang kapatid na naging mga bisita niya (tulad ng nangyari sa Lc 11:5) at kumilos siya ayon sa pananampalataya. Araw-araw, noong pana​hong ’yon at nga​yon, marami siguro ang nag​bahagi ng kahuli-hulihan nilang sentimo o pag​kain sa mas dukha pa nilang kapwa sa paniwa​lang susuklian sila ng Diyos. Ganoon din naman ang ginawa ni Jesus. Pinatototohanan ng hima​lang ginagawa ni Jesus sa mga sandaling iyon ang pananampalataya ng di-mabilang na hamak na mananampa​latayang marahil ay di mas​yadong deboto sa Iglesya pero marunong mag​taya sa lahat ng natitira sa kanila.

Hindi mahalaga kay Jesus kung napukaw man ng kanyang himala ang isang sigasig na may maling direksyon na mauuwi sa pagkakahiwa-hiwalay ng kanyang mga taga​sunod (tingnan Mc 6:45). Hindi sila pina​kain ni Jesus para akitin sa kanyang Iglesya kundi para tuparin ang mga pangako ng Diyos sa mga dukha.

• 18. Nangyari ito malapit sa Cesarea ng Filipos, isang kilalang bakasyunan sa may dulong hilaga ng Palestina, sa paanan ng Bundok Hermon. Umalis si Jesus sa Galilea pagkat di siya ligtas doon. Gaya ng kanyang nakaugalian, pinauna niya ang Labinda​lawa sa mga bayang pupuntahan niya para ihanda ang mga ito sa kanyang pagdating.

Sino raw ako ayon sa sabi ng mga tao? At kayo, ano naman ang sinabi ninyo tungkol sa akin nang kasama nila kayo? Ano ang sinabi ninyo sa kanila kung sino ako? Unang sumagot si Pedro, na nakasisigu​rong di sila nagkamali sa pagpapakilala sa kanilang Guro bilang Mesiyas, ang Isinugo ng Diyos.

Hindi ikinaila ni Jesus na siya nga pero pinag​bawalan niya silang sabihin ito mula noon. Sapagkat ayon sa mga tao, kaila​ngang lipulin ng Tagapagpalaya ang kanyang mga kaaway. Basta na lamang bang matatawag ng mga apostol na Tagapag​palaya ang mamamatay sa isang krus?

Sa paghahambing ng tekstong ito sa Mc 8:27 at Mt 16:13, nabubuo natin ang gani​tong kong​klus​yon: pinagsama ni Mateo sa iisang kuwento ang dalawang magkaibang pangyayari kung saan na​nguna si Pedro sa pagpapahayag ng kan​yang pa​nanampalataya. Ang unang pang​yayari ang siyang isinasalaysay rito ni Lucas.
Sa pangalawa nama’y nakilala ni Pedro si Jesus bilang Anak ng Diyos at tinanggap niya ang pangako – ito ang siyang ginu​gunita ni Mateo. Nangyari siguro ito pagkatapos ng pagpaparami ng tinapay: ihambing sa Juan 6:66-69. Puwede rin namang pagkatapos ng Pagkabuhay: ihambing sa Juan 21:15-17 na hindi ang pananampalataya ang binibigyang-diin kundi ang pag-ibig na nakikita ni Pedro kay Jesus. Tingnan din ang Galasya 2:7-8.

• 22. Bakit itinanong ni Jesus sa kanyang mga apostol ang mga tanong na kababasa lamang natin? Malinaw ang sinasabi ng Ebang​helyo: pagkat sumapit na ang pana​hon para ipahayag ni Jesus sa kanila ang kanyang pagpa​pakasakit. Dumating si Jesus hindi lamang para magturo sa mga tao kundi para buksan sa kanila ang pintuang tungo sa Pagka​buhay. Dahil alam na ngayon ng kanyang mga apostol na siya ang ipi​-na​ngakong Tagapagligtas ng Israel, dapat nilang malamang walang kaligtasan kung hindi magagapi ang kamatayan (1 Cor 15:25). At matatamo ni Jesus ang tagum​pay na ito kung malaya niyang pipiliin ang daan ng krus: Kailangang magtiis ng marami ang Anak ng Tao at itakwil ng mga nasa kapang​yarihan.

Agad na idinadagdag ni Jesus na dapat tayong makibahaging lahat sa kanyang ta​gumpay sa kama​tayan:

Itakwil ang sarili: Narito ang mahalagang pangu​nahing desisyon ng ating buhay. Kaila​ngan tayong mamili sa pagsisilbi o pagsilbihan, pagsasakripisyo ng sarili para sa kapwa o pagsa​samantala sa kanila. O gaya ng sinasabi ng isang kilalang panala​ngin: Loobin mo nawang higit kong naisin ang umaliw kaysa aliwin, ang umu​nawa kaysa unawain, ang magmahal kaysa ma​halin.

Kunin ang kanyang krus araw-araw. Narito ang pagtanggap sa krus na iniaatang ng Pangi​noon sa bawat isa sa atin at hindi natin kailangang piliin sa​pag​-kat kakambal na natin ito sa ating buhay. Huwag nating kaladkarin ito na napipilitan lamang tayo kundi mahalin ito dahil ito ang gusto ng Panginoon para sa atin.

Ang naghahangad na magligtas ng kanyang sarili… Tinutukoy ni Jesus ang tunay at lihim na oryentasyon ng ating bu​hay. Napakalayo niya sa           mga wala nang inaalala kundi umiwas sa mga “kasalanan” samantalang patuloy naman sa sarili nilang mga ambis​yon at sa kanilang pagnanais na tamasahin ang buhay hangga’t pupuwede. Ang mismong paghahangad man na ma​buhay nang walang pakikipag​sapalaran ay naghihiwalay sa atin sa daan ng Diyos.

Ang ikahihiya ako. Bukod sa krus na ini​aatang sa atin sa araw-araw, hihingin sa atin ng Diyos na magpatotoo sa ating pa​nanampalataya at dito’y kaila​ngan tayong makipagsapalaran, kahit na manga​hulugan lamang ito na pagta​wanan tayo ng ating mga kasamahan at mga boss sa trabaho. Ngunit may mga oras ding manga​ngahu​lugan ng pagharap sa kamatayan ang katapatan sa Ebanghelyo. Kung sa ilalim ng dahas nabubuhay ang isang bansa at pinapatay ang mga taong nagtataguyod sa kara​ngalan at pagkakaisa, hindi mala​yong ma​tukso ang mga Kristiyano na ma​kuntento na lamang sa mga “espirituwal” na pagmi​miting, at magsa​walang-imik sa harap ng mga kasalanang panlipunang nakapaligid sa kanila. Ang ikahi​hiya ako at ang aking mga salita: kabilang na rito ang mga salitang nagpapahayag ng pagpapa​laya sa mga inaapi at nag-aatas ng pakikiisa sa kanila.

• 28. Alalahanin natin ang pahayag ng Diyos na tinanggap ni Jesus sa simula ng kanyang ministeryo (Lc 3:21). Narito naman ngayon ang panibagong pagpapahayag ng Diyos na tinatanggap ni Jesus sa Pagbabagong-anyo: nagsisimula nga ang isang bagong yugto: ang Pasyon.

Dalawang taon nang nangangaral si Jesus pero walang pag-asang masusugpo ng Israel ang kara​hasang naghahatid sa kanya sa pagka​wasak. Hindi makumbinsi ng mga salita at himala ang kanyang mga kaba​ba​yan, kaya’t kailangang harapin ni Jesus ang mga puwersa ng kasamaan. Mas magiging mabisa ang kanyang sakripisyo kaysa kanyang mga salita para pag-alabin ang pag-ibig at diwa ng pagsa​sakripisyo sa lahat ng mula noo’y magpapatuloy sa kanyang gawa ng pagliligtas.

Sa kanyang Pagbabagong-anyo, sinigu​ro kay Jesus na malapit na siyang mamatay sa Jerusalem (pinag-usapan nila ang pag-alis niya sa Jerusalem). Binig​yan din siya ng patikim ng Pagkabuhay. Tingnan ang paliwanag sa Mc 9:2.

Isinama niya sina Pedro, Juan at Jaime: may espesyal na lugar ang mga ito sa Labindalawa (Mc 1:29; 3:16; 5:37; 10:35; 13:3). Kahit na magkakasamang nabubuhay at nagtatrabaho ang Labindalawa, hindi parehong antas ang kanilang narating at di makasasama ang lahat kay Jesus sa Ulap.

At umahon sa bundok para manala​ngin. Posibleng sa isang gabi ng pagdarasal naganap ang pangyayaring inaasahan ni Jesus. Natutulog ang mga apostol nang gisingin sila ng Luwalhati ni Jesus na nagbagong-anyo.

Nakita nila ang kanyang kaluwalhatian. Ginu​gu​nita nito ang pagbabagong-anyo ng mukha ni Moises matapos makipag-usap sa Diyos (Ex 34:29-35). Pero sa pagkakataong ito’y kay Jesus mismo nanggagaling ang kan​yang Luwalhati at pinagni​ning​ning pati ang kanyang damit.

Pakinggan ninyo siya. Si Jesus ang Pro​petang ibinalita ni Moises at kailangan siyang pakinggan ng lahat. Pero hindi ito nanga​ngahulugan para sa atin ng pagtanggap ng mga bagong batas. Sa halip ay pina​kiking​gan natin ang nagpapakilala sa Ama sa atin at siyang nag​tu​tulak sa ating makipagka​sundo sa kanya. At para dito’y kailangan nating makinig nang mabuti sa kanya tulad ng ginawa ng mga apostol.

• 46. Tingnan ang paliwanag sa Mc 9:33

Isinulat ni Marcos na inakbayan ni Jesus ang isang bata: isang bagay na di pangkaraniwan para sa mga tao noong panahong ’yon dahil bale-wala ang tingin sa mga bata at walang ibang iminumungkahi ang mga guro sa relihiyon kundi ang lubos na parusahan ang mga ito. Ang huwaran ng relihiyon ay para bang isang seryo​song tao na di tumatawa, di tumatakbo, di tumi​tingin sa mga taong mas mababa ang posis​yon kaysa kanya lalo na sa mga babae at mga bata. Kadalasa’y sa mga taong bumabatikos sa binyag at unang komunyon ng mga bata makikita ang ganitong mentalidad.

Hindi sinasagot ni Jesus ang tanong ng mga apostol: Sino ang pinakadakila? Sapagkat hindi ang maging pinakadakila ang importante kundi ang maging pinakamala​pit kay Kristo. At para matanggap si Kristo, kailangan siyang tang​gapin sa katauhan ng mga pinakamaliliit.

• 51. Matapos alalahanin ang mga gawa ni Jesus sa Galilea, sinisimulan ni Lucas ang ikalawang bahagi ng kanyang ebanghelyo kung saan niya pinagsasama ang mga sawi​kain at mga salitang binigkas ni Jesus sa iba’t ibang pagka​kataon.

Ipinaaalaala sa atin ng unang talata na nasa pagitan ng dalawang probinsya ng Galilea at Judea ang Samaria. Mga Samaritano ang nakatira roon at di mga Judio, at lubhang namu​muhi sa isa’t isa ang dalawang bayang iyon. Sa pagdaan sa Samaria ng mga Judiong taga-Galilea papuntang Jerusalem, makikita nilang sara ang lahat ng pintuan.

Sa kabanatang ito, ilang beses na tinutukoy ni Lucas ang kasaysayan ni Propeta Elias. Tinu​tukoy dito ni Lucas ang pangyayaring sinalaysay sa 2 H 1:9. Ayon sa kasaysayang ito (o alamat), pinuksa ng apoy ng Diyos ang mga bumale-wala sa propeta.

Sinasabihan dito ni Jesus ang kanyang mga apostol na huwag maging masyadong mapusok: di masa​sabing mas may sala ang mga Sama​ritanong ayaw tumanggap kay Kristo sa pag​kakataong ito kaysa lahat ng nagsasara ng kanilang pintuan sa isang di-kilala. Bakit wawa​sakin ang maliit na bayang ito kung pagka​tapos nama’y kailangan pa silang mag​hanap ng matutuluyan sa iba pang bayan? Mabuti pang mag​patuloy na lamang nang di maantala.

Gusto mo bang tumawag kami ng apoy mula sa langit… Mabuti na lang at hindi tayo binigyang lahat ng Panginoon ng kapangyari​hang gumawa ng mga himala. Tiyak na gaga​mitin lamang natin ito para sa mga personal na paghihiganti at ipagkakamali ang ating simulain sa simulain ng Diyos.

MGA PAG-ALPAS – PAGLAYA

• 57. Taliwas sa kinagawiang pag-intindi ni Jesus sa kalikasan ng tao, nakikita natin dito si Jesus na masyadong mapaghanap sa alagad na gustong sumabay sa kanya: hindi makapag-aaksaya ng panahon si Jesus sa paghubog ng mga taong hindi handang magsakripisyo ng lahat para sa Ebanghel​yo.

Hindi alam ng una sa mga tagahangang iyon ni Jesus na nakatali pala siya sa kanyang kaginhawahan sa buhay. Lihim na umaasa naman siguro ang ikatlo na sa oras ng kanyang pagpapaalam, pakikiusapan siya ng kanyang mga kamag-anak na huwag gawin ang gayong kalokohan. Kayat hindi siya aalis na may maganda namang intensiyon: Gusto ko sana, pero…

Iba ang ikalawang kaso: kailangang ma​dama ng mga apostol na malaya sila sa mga pana​nagutan sa kanilang pamilya at kapaligiran. Mahirap isiping malaya ang isang tao kung hindi pa siya nagkakaroon ng pagka​kataong patu​nayan ito sa pagkilos sa para​ang kaiba sa kara​niwang naiintindiha’t tinatanggap. Isipin natin si Francisco ng Assisi na namamalimos ng maka​kain sa sariling lunsod matapos mamuhay bilang anak ng isang mayamang pamilya.

Sa mga dantaon, halos ang pagpasok lamang sa mga ordeng relihiyoso ang tanging daan ng paglaya mula sa napakamaka​pangyarihang kapaligiran ng angkan para higit na makasunod sa daan ng Ebanghel​yo. Sa ngayon ma’y kailangan ding lumaya kung minsan mula sa lahat ng klase ng obligasyong pan​lipunan na mabubuting bagay nga pero napakarami naman kayat nalilimutan tuloy natin ang kaisa-isang bagay na kailangan.

Pauwiin mo muna ako para mailibing ang aking ama. Nangangahulugan siguro ito na kailangan muna niyang ilibing ang yumao niyang ama. Puwede rin namang gustong alagaan ng alagad ang matanda niyang ama hanggang sa mamatay ito at mailibing.

Ilibing ng mga patay ang kanilang mga patay. Hindi natin maaasikaso ang mga pangangailangan ng lahat ng tao. Itinatalaga ng “mga buhay” ang kanilang sarili unang-una sa pag-eebanghelyo na sila lamang ang naka​kaintindi. Tiyak na may ibang aako sa mga obli​gas​yong panlipunan na di natin maasikaso.

Ilibing ng mga patay ang kanilang mga patay. Maliwanag na nagsasalita si Jesus gaya ng mga propeta. Sa pagpapahayag sa mabigat na kato​toha​nang ito, hindi siya nagbibigay ng isang batas na kailangang sundin sa lahat ng pagkakataon.

• 10.1 Tingnan ang paliwanag sa Mt 10:5 at Mc 6:7.

Isinasalaysay ni Lucas ang misyon ng Pitumpu (o Pitumpu’t dalawa) pagkatapos ng misyon ng Labindalawa (9:1).

Labindalawa ang mga apostol ayon sa bilang ng mga tribu ng Israel: nanganga​hulugan ito na sa simula’y sa bayang Israel ipinahayag ang Ebanghelyo. Sumunod naman ang misyon ng Pitumpu’t dalawa (o Pitumpu): isinasagisag ng bilang na ito ang maraming bansang pagano. Kaya ipinagpapauna ng misyong ito ang gawaing pana​nagutan ng Iglesya hanggang sa katapusan ng mundo: ang pag-eebanghelyo sa lahat ng bansa (Mt 28:19).

Pag matagal na ang Iglesya sa isang lugar, agad nating ipinalalagay na lahat ay nagkaroon na ng pagkakataong tanggapin ang Ebang​helyo. Maling akala. Maging sa pinakama​ganda mang sitwasyon, marami pa ring pamilya lalo na ang mga pinakadukha ang kung ilang taon nang naghihintay na madalaw sila ng mga misyonero.

Sino ba ang mga magmimisyon? Hindi mga pari o madre lamang kundi tanang may pana​nampalataya.

Sa pagdalaw sa mga tahanan, pagbibigay ng kapa​ya​paan ang pinakaunang dapat ga​win, o tumuloy bilang kaibigan sa ngalan ni Kristo at ng kanyang Iglesya. May pana​hon para makinig sa mga binibisita at para mala​man ang kanilang mga pinoproblema. Sa gayon lamang tayo makapagbibigay sa ka​nila ng magandang sagot at masasabi sa kanila: Palapit na sa inyo ang Kaharian. Sang​katerba man ang problema mo, mani​wala kang mas lumapit sa iyo ngayon ang Diyos para sa isang pakikipagkasundo. Ito ang pana​hon para makipagkasundo sa mga kamag-anak at mga kapitbahay, para pawiin na ang mga sama ng loob. Simulan mong gawin ang anumang magagawa mo at mani​wala kang lulu​tasin ng Diyos ayon sa kanyang pama​maraan ang anumang hindi natin kaya.

Pagalingin ang mga maysakit: tingnan ang sumusunod.

Marami sa mga masayang tumatanggap sa mga misyonero ang hindi makapagtitiyaga: hindi sila sasapi sa isang pamaya​nang Kristi​yano. Pero hindi naman ito na​nganga​hulugan na nasayang ang pagsisikap ng mga misyonero. Maaalaala ng mga taong ito ang sandaling iyon ng grasya mula sa Panginoon at tutulungan sila nitong manatiling may kaunting pananampa​lataya sa pang-araw-araw na buhay. Sa ano’t ano man, magka​karoon ng ilang ang puso ay hinipo ng Pangi​noon sa pagkakataong iyon para maging mga aktibong miyembro ng kanyang Iglesya.

Hinuhubog ng misyon ang mga misyonero at iminumulat din ang mga dinadalaw ng mga ito. Hinu​bog ni Jesus ang kanyang mga alagad hindi lamang sa pagbibigay sa kanila ng kanyang mga aral kundi sa pagsu​sugo sa kanila sa pagmi​misyon. Ganito niya sinugo ang pitumpu ilang buwan matapos nila siyang makilala. Gayundin naman nga​yon, ang mga bagong sumasampa​lataya ang kada​lasa’y pinakamagaling para sa gawang pag​mimisyon.

PAGALINGIN ANG MGA MAYSAKIT

• 8. Pagalingin ang mga maysakit, sabi ni Jesus. Nabanggit na natin na dumating si Jesus hindi para palusugin ang lahat ng maysakit kundi  para maghatid  sa atin ng pagliligtas. Dahil maka​salanan tayo, naga​ganap ang ating kaligtasan sa pamamagitan ng paghihirap at ng krus.

Hindi tinatangkang palitan ng mga isinugo ni Jesus ang mga manggagamot. Hindi nila ipinahahayag ang pananampalataya bilang daan para gumaling: pagpa​pababa ito sa pana​nampalataya. Pero totoong nag-aalok din sila ng “paggaling” sa mga hindi pa naka​kadiskubreng palapit na sa kanila ang Kaharian ng Diyos at ang kanyang awa.

Saanman may pamayanang Kristiyano, kailangan nilang alagaan at dalawin ang mga maysakit bilang tanda na ito ang pamilya ng lahat at may malasakit sila sa bawat isa. Ang ipinakikitang pagmamahal ng duma​dalaw ay nag​pa​palakas-loob sa maysakit, nagbubunga ng tuwa at pasasalamat sa kanya kayat inihahanda siya sa isang malalim na pagbabago at sa kapatawaran ng mga kasalanan. (Tingnan din ang Jaime 5:13.)

Sa unang sulat ni Pablo sa mga taga-Corinto (12:9), nagsasalita siya tungkol sa iba’t ibang regalong ibini​bigay ng Espiritu sa pamayanang Kristiyano at pinag-iiba niya ang kaloob na gumawa ng mga himala at ang magpagaling sa mga maysakit. Itong huli’y maaaring  tungkol sa likas na kaka​ya​hang angkin na ng isang tao noon pa man.

Kailangang pahalagahan ng Iglesya ang lahat ng uri ng pag-aalaga sa mga maysakit. Tunay ngang dapat paha​lagahan ang mga taong may kakayahang mag​dasal at magpatong ng mga kamay sa ulo ng maysakit. Pero dapat din namang makita ng mga doktor at ng mga nagta​trabaho sa ospital na ang kanilang kaka​yahan at trabahong mag-alaga sa mga pasyente ay isang pagsi​silbi nila sa mga maysakit sa ngalan ng Diyos.

At huwag ninyong batiin ang sinuman sa daan na ibig sabihi’y huwag kayong maki​tuloy sa bahay ng inyong mga ka​kilala: Katulad din ito ng pagdadala ng baon. Sa Kalinga lamang ng Ama kailangang umasa ang misyonero: alam niya kung paano hi​hipuin ang puso ng isa sa mga nakikinig sa Magandang Balita para tang​gapin ang mga misyonero. Sapagkat talaga ngang ma​wawalan ng sigasig sa pagmi​misyon ang misyo​nerong nakikitira sa pi​ling ng mga kaibi​gang hindi naman nakakaintindi sa Kaharian.

• 17. Sa simula’y takot ang taong gumagawa at nangangaral para kay Kristo. Saka naman dumarating ang kaligayahan ng pagtata​gumpay sa sarili, lalo na ang kagalakan ng paniniwala at paggawa sa kapang​yarihan mismo ni Jesus. Nagpasalamat si Jesus sa ngalan ng pitumpu (o pitumpu’t dalawa) at ng lahat ng misyonerong susunod pa sa kanila.

Ano ang mga bagay na ito na ibinunyag ng Diyos sa mga maliliit kundi ang mahi​wagang puwersa ng Ebang​helyo na bu​mago sa mga tao at naglagay sa kanila sa katotohanan? Namangha ang mga apostol sa kapangyarihang nagmumula sa Ngalan ni Jesus (Mc 16:17). Binibigyang-diin ni Jesus ang pagkatalo ni Satanas, ang Ka​away, ang ama (o inahin) ng kasi​nungali​ngan, ng mga huwad na kalayaan at ng mga gintong tanikala.

Akala ng marurunong at matatalino na may alam sila pero hindi nila alam ang pinaka​mahalaga. Sapagkat ang Diyos na kanilang pinag-uusapan at tinutukoy ay isa lamang maling kopya ng tunay na Diyos na di nila kinikilala kay Jesus. Hindi rin nila alam kung saan papunta ang mundo sapag​kat hindi nila nakikita kung paanong kumi​kilos ang kapangyarihan ng Diyos saanman ipinahahayag si Jesus.

Pumasok naman sa mga bagay na ito ang maliliit. Kailan lamang e isinakripisyong hene​rasyon ang tingin sa kanila. Sapagkat sa sali’t salinlahi’y sanay na ang maliliit na magsak​ri​pisyo ng sarili para sa kanilang mga anak o sila ang isinasakripisyo ng mga kapangyarihan sa layuning paliligayahin daw sila pagkatapos. Nabu​bu​hay sila hindi para sa kanilang sarili kundi para mag​handa ng lugar para sa iba. Pero nga​​​yon nasa mali​liit na o mga hamak na mana​nam​​palataya ang lahat kung nasa kanila si Jesus sapagkat ipinagkatiwala na sa kanya ng Ama ang lahat.

Buung-buong ipinagkatiwala ng Diyos kay Jesus ang lahat dahil magkasalo ang Ama at si Jesus sa parehong buhay.

Isinasabuhay ng maliliit ang kanilang pana​nam​palataya sa mga simpleng paraan pero alam nilang walang masasayang sa kanilang mga sakripisyo. Si Jesus ang nag​papakilala ng kan​yang Ama sa atin, at sa pagkakilala natin sa kanya sa katotohanan, naki​kibahagi tayo sa kanya sa pamamahala niya sa mga pangyayari. Mabisa ang ating mga hangarin at mga pana​langin sapagkat sumapit na tayo sa sentro kung saan pinamamahalaan ng Diyos ang mga puwer​sang nagliligtas sa sangkatauhan: nasu​sulat na sa langit ang ating mga pangalan tulad ng mga nagtatrabaho para sa kawalang-hang​gan.

Hindi pagpopropaganda ng Ebanghelyo ang pag-eebanghelyo, kundi pagpapatunay sa kapangyarihan nitong magpagaling sa mga tao mula sa kanilang mga demonyo. Pero hindi bunga ito ng ating sariling gawa. Kaila​ngan nating tanggapin na wala tayong anu​mang kaka​yahan sa mga bagay na ito at dapat tayong mag​-pa​​salamat sa Ama na siyang nagbigay-kaka​yahan sa atin para makita, marinig at maipa​hayag ang kan​yang pagliligtas.

Mapalad ang mga matang…! Tigilan na ang pagkainggit sa mga kilalang tao, sa mga hari at mga propeta ng lumipas na panahon. Sa inyo itinoka ang mas magandang bahagi, sa inyong buhay ngayon at hindi naman sa mga hari ni propeta.

ANG KAPWA

• 25. Sino ang aking kapwa? Umaasa ang guro ng Batas na itatakda ang mga ek​saktong limitasyon ng kanyang obligasyon. Sino nga ba ang dapat niyang asikasuhin? ang kanyang mga kamag-anak? mga kalahi? o baka naman ang lahat?

Makahulugan ang pagwawakas ni Jesus sa kanyang kuwento sa pamamagitan ng isa pang tanong na kaiba sa una: Sino sa tatlong ito ang naging kapwa sa taong nahulog sa kamay ng mga tulisan? Para bang sinabi niyang: “Huwag mo nang problemahin pa kung sino ang ’yong kapwa kundi pakinggan mo at patangay ka sa tawag na nadarama mo sa iyong sarili, at maki​pagkapwa ka, kapwa ng kapatid mong nanga​ngailangan sa iyo. Hangga’t itinutu​ring nating obli​gasyon ang Batas ng Pag-ibig, hindi ito ang magiging pag-ibig na gusto ng Diyos.

Hindi lamang pakikiramay sa kagipitan ng kapwa ang pag-ibig. Pansinin kung paano tumigil ang Samaritano kahit na mapa​nganib ang lugar na ’yon, kung paano niya binayaran ang mga gastos at nangakong sasagutin ang lahat ng maaari pang kaila​nganin. Sa halip na “magkawanggawa” lamang, iti-naya niya ang sarili nang walang anumang kundisyon o pagta​tantya, at para sa isang estranghero pa.

Minsan namang sinabi ni Martin Luther King na di nakukuntento ang pagmamahal sa paki​kiramay sa mga naghihirap: “Bilang simula, kailangan tayong maging mabuting Samaritano sa mga nabuwal sa daan. Suba​lit umpisa lamang ito. Sapagkat balang araw kailangan nating tang​gapin sa ayaw man natin o sa gusto na ang daan pa-Jerico ay dapat gawin sa ibang paraan upang di palagi at patuloy na nagugulpi at napag​​na​nakawan ang mga tao sa kanilang pag​lakad sa mga landas ng buhay.”

Sa halimbawa ring ito, ipinakikita sa atin ni Jesus na kadalasa’y ’yon pang parang may mga katung​kulan sa relihiyon o ’yong mga naniniwa​lang tumu​tupad sila sa Batas ang hindi maru​nong magmahal. Isa pang Samaritano na ibig sabi​hi’y isang dayuhang itinuturing na erehe o “heretic” ng mga Judio ang siya pang kuma​linga sa taong sugatan.

Para sa mga Judio, ang mga kasapi sa Israel ang kapwa, ang kanilang mga kaba​bayang may dignidad sa pakikibahagi sa parehong relihiyon. Sa katunaya’y galing sa “dugo at laman” ang kapatirang ito. Ngunit para kay Jesus, walang anumang diskriminasyon ang pakikipag​kapatiran.

PAKIKINIG

• 38. Maraming bagay ang parang kinaka​ilangan sa buhay ng pamilya: paglilinis, pag​luluto, pag-aalaga ng mga anak. Sa pag-aasikaso sa mga ito, para na ring si Kristo ang siya nating inaasikaso. Subalit isa lang naman ang kaila​ngan para sa lahat: ang makinig kay Kristo kapag nariyan siya. Kailangang isaisantabi ang lahat ng iba pa para dito.

Inihahandog ni Marta kay Jesus ang kanyang ma​teryal na pagsisilbi samantalang gusto naman ni Jesus na bigyan siya ng mga kayamanang walang hanggan. Nagtatrabaho siya’t nababa​hala kayat wala na siyang panahon para maka​piling si Jesus. Ngunit iba ang pag-ibig. Si Jesus ang kapa​yapaan at hindi siya mata​tanggap ng hindi umaasikaso sa kanya sa kapayapaan. May paraan ng pagsisilbi at puspusang pagtatrabaho sa tahanan o sa pamayanan na nag-iiwang basyo pa rin sa tao. Ngunit gusto ni Jesus na matag​puan natin siya sa ating pang-araw-araw na gawain.

Puwede rin namang maging isang paraan ng pagkabalisa ang ating panalangin tulad ni Marta: kapag namomroblema tayo sa pag-iisip ng dara​salin, kapag salita na lamang tayo nang salita sa paulit-ulit na pag​sasabi sa Panginoon ng ating mga problema, kapag ninenerbiyos ang respon​sable sa selebrasyon at labis na pinoprob​lemang pagbutihin ang pagkanta at homiliya. Ta​yong lahat ay kailangang humanap ng isang paraan ng panalangin kung saan may pa​nahon tayong mailagay ang sarili sa presensya ng Diyos bago simulan ang anumang panalangin. Kailangan tayong makinig, manahimik at maglaan ng panahon para sa tahimik na pagninilay sa salita ng Diyos. Kailangan nating patahimikin ang ating mga pagnanais upang sa Ama lamang natin ituon ang ating pagtingin, siya na nasa lihim. Nakapagtataka’t sa ilang reli​hiyong di-Kris​tiyano’y natututo ang mga tao na ihatid sa kapa​yapaan at katahimikan ang kanilang espiritu at mara​ting ang tunay na kapanatagan. Samantalang pumapasok naman tayo sa panalangin na dala-dala ang ating mga walang-saysay na pinagkaka​abalahan at pagkatapos nama’y dala pa rin natin ang mga ito.

Kung si Maria sa salaysay na ito ang siya ring Maria ng Magdala na sumama kay Jesus (Lc 8:2), puwede nating ipalagay ang sumusunod:
Kabilang si Maria sa grupo ng mga ala​gad na kasama ni Jesus na pinatuloy ni Martang kanyang “kapatid o kamag-anak”. Dahil hindi niya bahay iyon, hindi man lamang siya namomroblema sa  paghahanda ng pagkain at nagreklamo si Marta. Noon pinuri ni Jesus si Maria hin​di lamang dahil nakikinig ito sa kanya kundi dahil noon pa ma’y nagpasya na itong susunod sa kanya kasama ng kanyang mga apostol. Tulad ng mga apostol, pinili ni Maria ang mas magandang bahagi.

• 11.1 Marunong nang manalangin ang mga apostol at nagdarasal sila nang sama-sama gaya ng ginagawa ng lahat ng Judio sa mga sinagoga at sa mga takdang oras sa mag​hapon. Subalit sa pamumuhay nilang kasama ni Jesus, nadiskubre nila ang isang bagong paraan ng pamumuhay at pagsa​sama-sama, at naram​daman nila ang pa​ngangailangang makipag-usap sa Ama sa ibang paraan. Hinintay ni Jesus na sila mismo ang humiling sa kanyang turuan niya silang manalangin. Tingnan Mt 6:9.

PANALANGIN

• 5. Inaanyayahan tayo ni Jesus na humingi nang may pagtitiyaga, na di kailanman nagsa​sawa hanggang sa Diyos na mismo ang “magsawa”. Hindi laging ibibigay sa atin ng Diyos ang ating hinihingi at sa paraang hinihingi natin dahil hindi natin alam kung ano ang mabuti para sa atin. Pero bibigyan niya tayo ng banal na espi​ritu o mas malinaw na pagkaalam sa kan​yang kalooban, kasama ang lakas ng loob para tuparin ito.

Kumatok at bubuksan ang pinto para sa inyo. Bilang paliwanag sa pangungusap na ito, narito ang isang pahina mula kay Padre Molinie:

“Kung hindi agad nagbubukas ang Diyos, hindi ito dahil gusto niya tayong maghintay. Kung dapat tayong magtiyaga sa panala​ngin, hindi ito dahil kailangan ang isang takdang bilang ng mga dasal kundi dahil may kung anong katangian o tonong kinakailangan sa pana​nalangin. Kung mailalahad natin ito sa bukana pa lamang, agad tayong diringgin.

“Ang panalangin ang daing ng Espiritu Santo sa atin tulad ng sinasabi ni Pablo. Pero kaila​ngang ulit-ulitin ito upang maka​pagbukas ng daan sa ating pusong bato ang daing na ito gaya ng tikatik na patak ng tubig na bumubutas sa pinakamatigas na mga bato. Sa matiyagang pag-uulit sa Ama Namin o Aba Ginoong Maria, makaaasa tayong sasapit din ang araw na              mada​rasal natin ito na lubos na katono ng gusto ng Diyos. Hinihintay niya mismo ang daing na ito na siya lamang makaaantig sa kanya sapagkat sa katunaya’y sa puso niya mismo ito galing.

“Hangga’t hindi natin natutugtog ang notang ito o nahuhugot mula sa kaibuturan ng ating sarili, hindi magagapi ang Diyos. Hindi dahil ipinagtatanggol ng Diyos ang sarili kundi dahil siya ay wagas na kawa​lang-pagmamatigas at pagdaloy. At hang​ga’t wala tayong pagkaka​hawig sa kanya, walang dadaloy na agos sa pagi​tan natin at niya. Nagsasawa nga ang tao sa pagdarasal, pero kung magtitiyaga siya sa halip na masiraan ng loob, unti-unti niyang ma​aalis ang kanyang pagmamataas. At sa pagiging pagod at talunan niya, higit pa ang kanyang nakakamit kaysa maari niyang naisin.

MGA KAHILINGAN – ANG MGA SANTO

Inaanyayahan tayo ni Jesus na matiyagang humingi hindi para pagbigyan ng Diyos ang mga gusto natin kundi para mas makapasok tayo sa kanyang mga isipan at kagustuhan. Hindi na nagiging makasarili ang matiyagang paghiling at nagiging panala​ngin ito, ibig sabihi’y itinataas tayo at ini​lalapit sa Diyos.

Walang sinasabi si Jesus tungkol sa pag​susumamo sa mga santo sapagkat kadala​sa’y salungat na daan sa tunay na panala​ngin ang tinatahak ng nagsusumamo sa mga santo. Interesado ang taong ’yon hindi sa pagkadama sa awa ng Diyos kundi sa pagtatamo ng kung anong pakinabang. Bale-wala sa kanya kung kanino siya tumatawag basta’t meron siyang isang magaling at awtomatik na tagapamahagi ng mga bi​yaya. Kayat nagsisimula ang pagha​hanap ng mga santo, mga simbahan at mga debosyon.

Isang pamilya ang Iglesya. Kung paano natin hinihingi sa ating mga kaibigan na ipanalangin tayo, gayundin naman tayo dapat tumawag sa ating mga kapatid na santo. Walang makapa​ngangantiyaw sa atin kung minsa’y nagpapakita tayo ng pagtitiwala sa kanilang panalangin, lalo na sa pa​nalangin ng mga santong mas hinaha​ngaan natin pagkat alam natin ang kanilang mga buhay at mga gawa. Subalit hindi dapat ipag​kamali ang “petisyong” ito sa mga san​to sa mati​​ya​gang paghiling na nag​papa​pasok sa atin sa misteryo ng Diyos. Si Mariang Ina ng Diyos lamang ang tanging nilalang na makasasabay sa atin sa panala​ngin sapagkat ginawa siya ng Diyos na ina natin, sapagkat inilagak ng Diyos sa kanya ang lahat niyang awang nakalaan para sa atin, sapagkat ibinuklod ng Diyos ang kan​yang sarili sa kanya kayat sa pagtingin natin sa kanya, ang buhay na presensiya ng Diyos ang lagi nating natatagpuan.

• 14. Tingnan ang paliwanag sa Marcos 3:22 at Mateo 12:23.

Sa daliri ng Diyos (b. 20). Pareho ring pananalita ang ginagamit sa Exodo 8:15 para sa kapangyarihan ng Diyos sa paggawa ng mga himala.

• 23. Laban sa akin ang hindi panig sa akin… Parang sinasalungat ng pariralang ito ang nasa Lc 9:50: panig sa inyo ang hindi laban sa inyo. Sa totoo’y inaamin ni Jesus sa Lc 9:50 na higit pa sa nakikitang grupo ng kanyang mga alagad ang kanyang pamilyang espirituwal. Ang nagtatrabaho para sa parehong layunin kahit na di kabilang sa Iglesya ay kaila​ngang ituring na kaibigan.

Tinutukoy naman ni Jesus sa Lc 11:23 ang mga ayaw manindigang kasama niya at ng kanyang mensahe at gustong manatiling wa​lang pinapanigan: hindi sila nakikiisa sa kanya at pagkatapos nama’y tutuligsain naman nila siya.

• 24. Naniwala ang mga Judio na mas gustong tumira ng masasamang espiritu sa disyerto o kaya’y itinapon sila ng Diyos sa mga lugar na ’yon. Tinutukoy dito ni Jesus ang mga pansamantala lamang na nani​niwala sapagkat hindi sapat ang pagsisisi nila sa lumipas nilang mga kasalanan; na​tuwa silang marinig ang salita pero hindi naman nila ginawa ang maha​halagang hak​bang para mapagaling sana nila ang ugat ng kasamaan.

• 27. Ang totoo’y si Jesus ang pinu​puri ng babae. Sa pagsasabi niyang “Pinagpala ang ’yong ina,” ang ibig niyang sabihi’y “Sino ang ma​kapagsasalitang kagaya mo?” Ngu​nit sumagot si Jesus: “Kung napa​kagaling ng aking mga salita, huwag mong purihin ang aking mga ka​mag-anak na maaari akong ipagmalaki kundi ang mga nakikinabang sa aking mga salita. At isa pa’y Salita ng Diyos ang mga ito.”

Tungkol naman kay Mariang ina ni Jesus, nabanggit na nating siya ang pinakaunang naniwala (Lc 1:38); maligaya siya pagkat nani​wala siya (Lc 1:45) at itinanim niya sa kanyang puso ang lahat ng salita at gawa ng Panginoon (Lc 2:51).

• 29. Bilang mga makasalanan, wa​lang ibang tinanggap na tanda ng Diyos ang mga taga-Ninive kundi ang pagdating ni Jonas na nana​wagan sa pag​sisisi. Naniniwala ang mga kapanahon ni Jesus na “ma​bubuti” sila dahil sila ang bayan ng Diyos at hindi nila napapansing du​mating na ang oras para magsisi sila.

Hahatulan sila. (b. 31) Napakahirap para sa atin na intindihin ang di paghuhusga ng Diyos sa sinuman! Tingnan ang Jn 5:22 at 5:27. Ang mga kapwa-tao natin ang siyang hihingi sa atin ng pag​susulit sa napakaraming yamang ipi​nagkatiwala sa atin ng Diyos para sa kapakanan ng lahat, na di naman nagbunga ng anuman dahil sa ating kasalanan.

• 37. Tingnan ang paliwanag sa Mateo 23.

Hindi hinihingi ng Biblia ang mga ritwal na paglilinis na ito na binabanggit din sa Marcos 7:3. Pero iginigiit ng mga guro ng Batas sa panahon ni Jesus na kai​langan ang mga ito. Naghihimagsik ang kalooban ni Jesus sa mga bagong panrelihiyong obligasyong ito. Bakit hindi nila mas bigyang-pansin ang paglilinis na panloob?

Mababasang kasunod ang mga panunumbat ni Jesus sa mga Pa​riseo sa iba’t ibang pagka​kataon. Lahat ng salita at panunumbat na ito ni Jesus ay para rin sa atin na parang mga pantas o mga pastol o mga pinakamagaling sa Iglesya. Kung iisipi’y isang grasya ang malamang mabuti ang doktrina o matupad ang isang ministeryo o paglilingkod, o maging bahagi ng isang grupong mas seryoso sa pamumuhay-Kristiyano. Pero sa gawa’y mas pinahihirap ng lahat ng ito na tunay tayong maging mapag​pa​kumbaba, at kadalasa’y hinahad​langan tayong lumagay sa pinakahuling lugar na sa atin dapat. Kaya tanging ang pag​dalaw lamang ng Diyos ang makapagliligtas sa atin. Sa pagpapakilala niya ng sarili, siya at tanging siya lamang ang makapaghuhubad sa atin ng lahat ng kagalingang inaakala nating atin at walang iniiwan sa atin kundi ang pagkamulat sa ating mga kasalanan. Ito ang nangyari sa Pariseong si Pablo (o Saulo) noong makatagpo niya si Jesus (Gawa 9; Fil 3:4-11).

• 49. Sumulat na ang mga nauna kay Lucas sa salitang ito ni Jesus: Nagsusugo ako ng mga propeta… (na mababasa rin natin sa Mt 23:34) at sinimulan nila ang nasabing pa​ngu​ngusap sa mga pananalitang ito: Sabi ng Karunungan, na isang pa​raan ng pagtukoy kay Jesus. Nang isama ni Lucas ang mga lin​yang ito sa panga​ngaral ni Jesus, nalimutan niyang alisin ang mga salitang ito, na higit sanang nagpalinaw sa teksto.

Tingnan ang paliwanag sa Mt 23:34. Sinasabi ni Jesus na ang mga Pariseo at mga guro ng Batas ang magiging pinaka​responsable sa pag-uusig sa mga unang Kristiyano (sa mga apostol at mga prope​tang iyon na isusugo niya). Sina​sabi rin niya na babagsak sa kasalukuyang salin​lahi ang parusa para sa pag-uusig na ito kayat ipinahahayag niya ang pagkawasak ng bansang Judio sa taong 70 A.D.

Para rin sa ating mga pari at mga relihi​yoso, mga institusyong Kristiyano at “mabu​buting Kristiyano” ang babala ni Jesus, kapag gina​gampanan natin sa Iglesya ang papel na katulad ng sa mga Pariseo at mga guro ng Batas sa relihiyon at lipunang Judio ng panahong ’yon.

At maging sa atin man, ma​aaring kuma​katawan tayo sa isang relihiyong nakatali sa kapangya​rihan, pinamumunuan ng pinaka​eduka​dong klase ng mga tao, at naghaha​ngad ng pagkilala’t paggalang saman​talang minamata na pala ang mga dukha at mga mang​gagawa. Ganito inihahanda ang pag-uusig sa mga propeta ng ating panahon. Sa maraming lugar kung saan sinisikil o pinapatay ang mga aktibong Kris​-tiyano at pati ang mga reli​hiyoso, may mga “taong-simbahan” na kasangkot sa pag-uutos o pag-aapruba sa mga krimeng ’yon.

Hindi na kayo pumasok at hinadlangan pa ninyo ang mga ma​kapapasok. Di ba’t isa ito sa mga dahilan kung bakit napakaraming simpleng tao ang lumilipat sa ibang iglesya?

• 12.1 Walang natatago na di ma​la​laman. Maipaliliwanag ang pa​ngungusap na ito sa iba’t ibang paraan. Ang magiting na pagpapatotoo sa pananam​palataya ang tinu​tukoy ni Jesus sa mga talatang ito. Dapat na​ting sabihin ang totoo na di inaalaala ang iisipin sa atin ng tao. Ang mga lagi na lamang nag​sisikap makibagay at maki​tungo nang mahusay, at huwag mawalan ng mga ka​ibigan – sila ang tinutukoy rito ng pagku​kunwari o ka​plastikan.

Huwag ninyong katakutan. Tingnan ang paliwa​nag sa Mateo 10:28.

Sinumang magsasalita laban sa Anak ng Tao: Tingnan ang paliwanag sa Marcos 3:29.

KASAKIMAN – PRODUKSYON

• 13. Sino ang nagtalaga sa akin bilang hukom ninyo? Inilalaan ni Jesus ang kanyang awtoridad para sa mahahalaga: mas mahalaga ang pagsupil sa kasaki​mang naka​tanim sa ating puso kaysa pag​sisiyasat sa mga karapatan ng bawat isa.

Iwasan ang bawat uri ng kasakiman. Hindi ito nangangahulugan na mabu​buhay na lamang tayong sinasang-ayunan ang kapurulan ng diwa at matinding paghihikahos, na ayos na para sa atin na sampung tao ang natutulog sa isang ma​sikip na kuwarto, o walang pagkakataong makapag-aral. Alam natin na hadlang ang lahat ng ito sa pagsulong ng mga tao sa pagka​mulat sa kanilang dignidad at sa kanilang banal na bokas​yon. Hindi naman tinutuligsa ni Jesus ang ating mga pagsisikap na makabuo ng isang mas maka​ta​rungang lipunan. Sapagkat na​nana​wa​gan ang buong Biblia na bumuo tayo ng isang mas maka​​taong pama​ya​nan na di magka​katotoo kung iilan lamang ang may hawak sa yaman, edukasyon at mga pagdi​di​sisyon.

Ngunit isang bagay ang paghahanap sa katarungan sapagkat kung wala ito’y wa​lang kapayapaan ni pagkakabuklod; at ibang bagay rin naman ang pag​pan​sin sa meron ang iba para makibahagi sa kanilang kasakiman. Katarungan ang ipinagsisigawan natin ngayon pero kina​bukasan nama’y ang pagkakaroon lamang ng mas marami ang siya nating pagkakaaba​lahan. Hindi tayo papagpapahingahin ng gani​tong kasakiman kundi isasara pa nito sa atin ang pinto ng Kaharian (Mc 10:23; 1 Tim 6:8).

Hindi sa mga ari-arian nakasalalay ang buhay. Tiyakin mo lamang na sa kaabalahan mong makamit ang mga wala pa sa iyo e di mo makaligtaan ang maka​pag​bibigay sa iyo ng buhay ngayon.

Sa bagay na ito, kailangan sana nating papag​salitain ang mga dukha, ang lahat ng kapatid nating nakalubog sa karukhaan  ngunit patuloy pa ring nagpapakatao sa kanilang pamumuhay: buhay sila sa pina​kamatinding ibig sabihin nito. Dapat ba natin silang kaawaan o kaya’y ibilang sa iilang nagtatamasa na ngayon sa Kaharian ng Diyos?

Isa sa pinakamalaking sagabal sa pag​papalaya ng mga sambayana’y ang sarili nilang kasa​kiman. Sa oras na pumayag silang makila​hok sa mga malawakang boykot at di magkanya-kanyang lakad sa paghahanap ng sariling kapa​kanan, mag​sisimula silang mabuhay bilang samba​yanan.

Ano ang gagawin ko? sabi ng mayaman. Pinaka​simple na ang ibahagi ang mga kayama​nang ito sa lupa na nilikha para sa kapakanan ng lahat. Pero hindi: nagkakasakit siya sa pamo​mrob​lemang ingatan ang mga ito na hindi naman ginagamit. Ganito rin ang nang​​yayari sa kasalukuyan: hindi ang mabigyan ng mga kina​kailangan ang lahat ng tao para mabuhay ang unang pinag​kakaabalahan ng lipunan. Kasa​kiman ang puwersang nagpapatakbo sa ating ekonomiya. Kaya naman nasasayang ang pro​duksyon at marami ang nabu​buhay sa di-makataong kundisyon. Nag​paplano ng mas malalaking bodega ang mayaman sa talin​haga. Naghahanap ng mga market hanggang sa dulo ng daigdig ang prodyuser sa ngayon, at ang pina​kamagaling nilang paraa’y kumbinsihin ang mga tao na kailangan nila ang sangkaterbang mga bagay na hindi nila naisip kailanman.

Alam ng tumutubo para sa Diyos (o yuma​man sa harap ng Diyos) kung paano makata​tagpo ng kaliga​yahan sa kasalukuyang sandali. Saanman siya naroon, sinisikap niyang lumikha ng isang pagka​kaugnay-ugnay ng mga panlipu​nang relasyon ng pagbibigayan at pagtanggap sa isa’t isa kaysa maghangad at magka​mit ng mga bagay sa makasariling paraan.

IGLESYANG DUKHA TULAD NI JESUS

• 32. Huwag matakot, mumunting kawan. Hindi tayo pinapaniniwala ni Jesus sa Ebang​helyo na sa pag​lipas ng panahon ay sasampala​taya ang kara​mihan.

Alam nating mas malaki ang mundong di-Kristiyano kaysa Kristiyanong daigdig, at mas mabilis pa nga itong luma​go. Samantalang iniiwan ng napakarami sa Kristiyanong daigdig ang pagsasabuhay ng relihiyon, nauunawaan nating isang tanda lamang at isang maliit na kawan ang Iglesya.

Nananawagan si Jesus sa bawat isa sa atin na huwag magpatali sa mga bagay ng daigdig. At ganito rin ang hinihingi niya sa kawan. Hindi ang pagtatayo ng maka​pang​yarihang mga institus​yon ang importante para sa Iglesya, ni ang pag​​​ka​karoon ng maseselang puwesto sa lipunan “para sa higit na luwalhati ng Diyos”. Sapagkat lumi​lipas ang mundo at hinihintay naman natin ang pagdating ng Panginoon.

Ipagbili ninyo ang inyong mga ari-arian. Kum​bin​sido kaya ang mga karaniwang tao na nagawa na ito ng Iglesya? Nagagalak ang mga Kristiyano kapag tinu​tuligsa ng kanilang mga obispo at mga pari ang ka​walan ng katarungan at ipinaaalaala sa kanila ang mga karapatan ng mga mang​gagawa’t latak ng lipunan. Subalit hindi sapat na mangaral na lamang tayo sa iba. Hinihingi ng Diyos ang katarungan sa mundo at ka​rukhaan sa kanyang Iglesya. Hindi di​ring​gin ang ating panawagan sa kataru​ngan hang​gang hindi tinatanggap ng Iglesya para sa kanyang sarili ang buong Ebang​helyo.

Ikinalugod ng Ama na ibigay sa inyo ang Kaha​rian. Ihambing ito sa Lc 10:23 at Mt 16:16. Kung gusto natin talagang mahalin ang Ama, kailangan nating isaisip sa lahat ng sandali na tayo ang pinili niya at hindi ang iba para maging maliit na kawan sa daigdig, na ang mahalaga ang hinahanap.

• 35. Pinalalawak ni Jesus ang talinhaga ng katulong na naghihintay sa pagdating ng kan​yang amo. Ikinukumpara ang aliping ito sa maya​mang abala sa pagkakaroon ng mahaba at maginhawang buhay. Nagtatrabaho naman ang katulong para sa Diyos.

Mapalad ang mga lingkod na mata​tagpuang nag​hi​hintay sa panginoon (37). Naghihintay sa Pangi​noon at nag-aalala sa daigdig sa kina​bukasan. Nagbabantay siya, na ibig sabihi’y mulat sa katoto​hanan. Hindi tayo puma​payag na tawaging mabuti ang masama at masama ang mabuti, hindi natin pinata​tawad ang sarili sa pagkunsinti sa masama at hindi tayo pinanghi​hinaan ng loob sa harap ng kawalang-kataru​ngan.

Dumarating ang Anak ng Tao sa oras na hindi ninyo inaakala (40). Huwag araw ng kamatayan lamang ang ating isipin ni matakot sa paghuhukom ng Diyos kung nabu​buhay tayo sa kanyang grasya. Sina​sabi sa atin ni Jesus ang tungkol sa isang amo na umuuwing galing sa isang kasalan, napakasaya niya kayat bina​balig​tad niya ang dating kaayusan para pagsil​bihan ang kanyang mga katulong. Kung mara​ming taon na tayong nagsisilbi sa Diyos, pa​anong di natin maaabot ang isa pang yug​tong ito ng buhay-espirituwal kung saan parang walang pinagka​kaabalahan ang Diyos kundi ang pagreregalo at pagpipiyesta sa atin?

Sinabi sa kanya ni Pedro (41). Para sa mga may tungkulin sa Iglesya ang bagong talatang ito.

Matatagalan pang dumating ang panginoon ko (45). Puwedeng maipagkanulo ng mga responsable ang kanilang misyon. Mas ma​dalas na nagiging pagkakamali nila na wala silang ibang nakikita kundi ang mahusay na takbo ng mga institusyon ng Iglesya at nali​limutan nilang darating si Kristo.

Dumarating ang Diyos sa bawat sandali sa mga pangyayaring di-inaasahang sumisira sa ating mga plano. Kaya hindi dapat mas​yadong umasa ang Iglesya sa pagpaplano ng kanyang mga gawain: sino ang naka​aalam kung ano ang inilalaan ng Diyos  para sa atin bukas? Sa halip ay kailangang asi​kasuhin ng Iglesya ang kanyang panalangin at pagiging handa para mailagay siya ng Diyos sa pinaka​ma​gan​dang sitwasyon kapag inuga niya ang munti nating daigdig.

Maging gising para humanga, magalak at madis​kubre ang presensiya ng Diyos at ang kanyang mga biyayang tumatanglaw sa ating buhay.

• 49. Dumating ako upang maghagis ng apoy. Dapat kaya nating isipin na may tiyak na tinutukoy ang apoy, gaya halimbawa ng pag-ibig, o Ebanghelyo o kaloob ng Espiritu Santo? Mas mabuting manatili tayo sa larawan ng apoy na nagpapadalisay, tumutupok sa lahat ng luma, nagbibigay ng init at nagpapasigla sa buhay. Ang apoy ng Pag​huhukom ng Diyos na sumisira sa lahat ng ayaw pailalim sa pagpapabagong-anyo nito.

Dumating si Jesus hindi para lutasin ang mga problema ng bawat isa kundi para gawing muli ang mundo at palitawin mula sa mga guho nito ang mga hiyas na ma​nanatili magpakailanman. Ngunit kaila​ngang makibahagi sa gawang ito ng pagliligtas ang mga naghahangad makibahagi sa Luwalhati ng Ama, tulad ni Jesus. Saklaw ng gawang ito ang buong mundo at ang mga bagabag nito, karahasan, ang matitino o baliw na mga tagumpay nito.

Dapat akong mabinyagan ng isang binyag. Si Jesus ang pinuno at nangu​nguna sa mga haharap sa kamatayan bilang daan tungo sa pagkabuhay. Pagbi​binyag sa apoy ang hakbang na ito na napakahirap kay Jesus at sa atin (ting​nan Lc 3:16) na naghahatid sa atin sa malu​walhati at walang hang​gang buhay. Para na ring ipinagpapauna ito kapag binibinyagan tayo bilang Kristiyano (Rom 6:3-5).

Dumating ako para magbigay ng… pag​hihiwa-hiwalay. Sumusunod dito ang mga salita ni Jesus na lubhang nakaliligalig sa mga naghahangad ng kapa​natagan sa pi​ling niya. Pinagwawatak-watak ni Jesus ang mga bansa (tingnan ang paliwanag sa Juan 10:1-4), mga pamilya at mga gru​pong panlipunan. Kadalasa’y relihiyon ang gustong gawing semento sa pagkakaisa ng bansa o kapayapaan sa pamilya. Totoo nga na bahagi ng kapayapaan at pagka​kaunawaan ang pananampalataya pero inihihi​walay rin nito ang nabubuhay sa katotohanan mula sa lahat, kamag-anak man o kaibigan, na hindi puwedeng makibahagi sa lahat ng pina​kamahalaga pa​ra sa tunay na sumasam​palataya. Mali​mit ay napakasakit ang sugat at eskandalo ng pagkakawatak-watak na ito para sa ating mga kamag-anak kayat sila ang nagiging mga tagausig natin.

Hindi inihahatid ng Ebanghelyo ang da​igdig na ito sa isang pa​raiso sa lupa kundi hinahamon itong lu​mago at mamunga. Inilalantad sa liwanag ng kamata​yan ni Jesus ang anumang natatago sa mga puso (Lc 2:35); ibinubunyag din nito ang kasinungalingan at kara​hasang nagpapagalaw sa ating mga lipunan tulad ng ginawa nito sa lipunang Judio sa panahon ni Jesus.

• 54. Kapag nakita ninyo ang ulap. Sapat na ang mga palatandaang nakikita kay Jesus para maintindihan ng lahat na ngayon na ang oras na ibinalita ng mga propeta kung kailan dapat magbago ang mga tao at kilalanin ng Israel ang kanyang Tagapagligtas: lubhang huli na ang bukas (b. 57-59).

Sa pagpunta mo sa maykapangyarihan. Sa Ebanghelyo ni Mateo (5:23), pagka​ka​sundo ng mga magkakapatid ang tinu​tukoy dito. Gina​gamit naman ni Lucas ang pangu​ngusap na ito tungkol sa ating pagbabalik-loob. Papunta tayo sa paghuhukom ng Diyos at gaya rin ito ng pag​​punta sa mga may​kapangyarihan; kaya dapat nating sa​manta​lahin ang panahong ibinibigay sa atin para ayusin ang ating sitwas​yon. Huwag nating sayangin ang sandaling ito na maaari tayong maligtas sa Paghuhukom, sa pani​niwala sa mensahe ni Kristo.

• 13.1 May nagbalita kay Jesus… Tungkol sa isang pag-aalsa ng mga taga-Galilea sa patyo ng templo at ang agad na pagkilos ng mga bantay na Romano na nakapuwesto sa isang kalapit na kuta. Hindi nila iginalang ang sagra​dong pook na nakareserba lamang para sa mga Judio at nag​padanak sila ng dugo sa banal na lugar.

Hinihintay ng mga nagkukuwento ng pang​yayari na magpapahayag si Jesus ng kanyang pakikiisa bilang ma​kabayan at reli​hiyosong tao, sa harap ng pag​paslang na ito sa kanyang mga kababayan at sa pagkakasalang ginawa sa Diyos. Pero ayaw pansinin ni Jesus ang mga isyung ito: tulad ng dati, ipinapakita niyang mas nabu​buhos ang pansin ng mga tao sa mga bagay na makatao kaysa makadiyos, at saka niya tinatawag ang kanilang pansin sa talagang importante: mara​rahas na tao ang mga makabayang taga-Galileang iyon na tulad lamang ng mga sunda​long Romanong pumatay sa kanila. Sa sandaling ’yon, tinatawag ng Diyos ang lahat sa pagba​bago na kinasasandigan mismo ng pagkaligtas nila para mabuhay. Sa gayong karahas na sit​was​yon, walang anumang malalabasan ang maliit at aping bayang Judio maliban sa pana​nam​palataya. Guma​gawa naman ito sa pama​magitan ng diwa ng pagpapatawad.

MGA PARUSA NG DIYOS

Kung meron tayong kapitbahay na inaakala nating isang napakasamang tao at abut-abot ang kanyang mga “kamalasan” sa buhay, agad nating nasasabing pina​rusahan siya ng Diyos. At kung tayo naman ang minamalas itinatanong natin: “Anong kasalanan ba ang nagawa ko para parusahan ng Panginoon?”

Kung madali para sa atin ang magsa​lita tungkol sa mga parusa ng Diyos, dahilan ito sa dala​wang pagka​kamali natin:

–
una, akala nati’y kagaya ng katarungan ng tao ang katarungan ng Diyos at naniniwala tayong alam natin kung sino ang mga dapat niyang parusahan;

–
ikalawa, lubos nating binabale-wala ang kabilang buhay at iniisip nating sa buhay na ito dapat parusahan (o gantimpalaan) ng Diyos ang mga tao.

Sa totoo’y nakatagpo na natin ang Ama sa kanyang Anak na si Jesus. Itinuturo sa atin ng paraan ng pag​-kilos ni Jesus na hindi gaya ng sa atin ang katarungan ng Diyos Ama. Ganap at lubos ang Ama: pinasisikat niya ang araw sa masasama at mabubuti, at pinauulan sa mga matuwid at mga makasalanan (Mt 5:45).

Totoo ngang binabalaan tayo ng Diyos sa pama​magitan ng mga tanda. Ngunit hindi laging pinag​ba​balik-loob ng Diyos ang mga maka​salanan sa pagpapadala sa kanila ng mga kama​lasan. Kung minsa’y isang di-inaasa​hang biyaya pa ang lumilito sa atin kayat napapahiya tayo at ating sinasabi: “Labis-labis pa rin ang pagkalinga sa akin ng Diyos sa kabila ng aking kagaguhan.” Ganito ang nang​yari kay Zakeo (Lc 19:1). Ganyan tayo binibigyan ng Diyos ng mara​ming babala para tingnan natin ang ating pamumuhay at malamang patungo tayo sa kapahamakan dahil sa ires​ponsabilidad at pagkamakasarili.

Sa totoo’y iisa lamang ang parusa ng Diyos, at ito’y ang maiwala siya magpakailanman.

Kaya bakit napakaraming nababang​git sa Matan​dang Tipan tungkol sa mga parusa ng Diyos? Sapag​kat mga taong kulang pa sa kato​tohanan ng relihiyon ang kinakausap ng Biblia. Dahil hindi pa nila alam ang tungkol sa kabilang buhay, kailangang mangu​sap sa kanila tungkol sa mga parusa ng Diyos sa buhay na ito para mani​wala sila sa katarungan ng Diyos. At sigu​radong pinarami rin ng Diyos ang mga tanda ng kanyang di-pagsang-ayon sa mga maka​salanan para pata​tagin ang pag-asa ng mabu​buti.

• 10. Ginagamit ng mga Judio ang salitang kalagan para sabihing pinatawad na ang sinuman sa kan​yang kasalanan o parusa. Nanga​​ngahulugan din ito ng pagpapaalpas sa isang hayop sa pamatok nito. Si Jesus ang nag​kakalag sa tao at nag-aanyaya sa ating sun​dan ang kan​yang halimbawa.

Hindi tayo dapat magtaka sa galit ng pangulo ng sinagoga: kung hindi niya nagawang paginhawahin ang ka​patid niyang may sakit, tiyak na na​ramdaman niyang nasapawan siya ng ginawa ni Jesus. Di ba’t nag​ka​kaga​nito rin tayo? Pero di kailanman naisip ni Jesus na humingi muna ng permiso sa mga nasa kapangyarihan para mag​ligtas ng tao.

• 18. Tingnan ang paliwanag sa Mateo 13:31.

Sa pagtatapos ng kanyang ministeryo sa Galilea, nananawagan si Jesus sa pagkakaroon ng optimismo: kahit di gaano ang naging mga resulta, may naipunla na at tumutubo na ang Kaharian ng Diyos.

• 22. Tingnan ang paliwanag sa Mateo 7:13.

Kakaunti nga ba ang maliligtas? Walang kuwen​tang tanong ito para kay Jesus. Ang dapat itinanong ay kung nakinig ang Israel sa tawag ng Diyos at kung tina​tahak nito ang ma​kitid na daang magliligtas dito.

Ang mga darating mula sa sila​ngan, kanluran, timog at hilaga (b. 29). Sasam​palataya sila mula sa lahat ng lupain at papasok sa Iglesya, samantalang karamihan naman sa mga Judio ang nananatili sa labas nito.

• 34. Tingnan ang paliwanag sa Mateo 23:37.

Dumating si Jesus hindi para “mag​ligtas ng mga kaluluwa” gaya ng pani​wala ng marami ngayon. Sa halip ay nagbukas siya ng mga bagong daan para sa pamayanan ng mga bansa at para sa mga tao. Kung nakinig lamang ang mga Judio, hindi sana lu​mubha ang mga hid​waang panlipunan at pampulitika na human​tong sa pag-aalsa noong taong 66 A.D. at sa pagkawasak ng Jerusalem noong 70 A.D.

• 14.7. Pinalalawak dito ni Jesus ang isang kasabihan sa Biblia na nag-aanyaya sa ating maging simple sa mga pagtitipong panlipunan (Kas 25:6-7). Sa pag​ga​mit niya nito, iti​nuturo niya sa atin ang bagong pa​raan ng pamumuhay at pagsasamahang nababagay sa mga anak ng Diyos. Sa anumang larangan ng gawain ng tao, pabayaan na lamang natin ang iba na sila ang maghanap sa unang puwesto habang tina​tapakan nila ang kapwa. Alam naman natin na hindi ang nakikita ang mahalaga. Tinawag tayo ng Diyos na magtrabaho para sa pamayanan at para sa kanya. Alam niya kung paano itataas ang mga mababang-loob at ilagay sila sa gusto niyang paglagyan sa kanila.

At saka pagpunta natin sa Kaharian ng langit mula sa Iglesya dito sa lupa, magkakaroon ng mga pagka​ka​iba sa mga nasa unang puwesto; at hindi nanganga​hu​lugan na mas mauuna tayo sa ating mga kasamahang hindi nagsisimba o sa mga nakagawian na nating tuligsain. Baka maging mas mababa pa kaysa isang matandang tindera ng diyaryo ang isang naging papa, obispo o kilalang “Katoliko”.

• 12. Hangad nating lahat na mapa​lapit sa mga mas mataas kaysa atin dahil iniisip nating mas may mapapala tayo kung konektado sa mga nakatataas sa atin kaysa mga mas mababa sa atin. Itinuturing pa nga nating simula ng magan​dang edukasyon ang turuan ang mga batang lumayo sa mga kasamahan nilang may “masa​samang uga​li” (sabihin na natin ang totoo – ’yong mga hindi naman makatutulong sa kanilang magkaroon ng magandang lugar sa lipunan).

Isa sa mga pangunahing sanhi ng kawalang-katarungan ang itinuturo ng babala ni Jesus. May bahagi tayong lahat sa kasalanan sa pagdi​disisyon natin kung kanino mas kapaki-pakinabang na maki​sama. Kaya naman nagsi​sikap ang lahat na makaakyat sa mas mataas at lagi na lamang naiiwan ang mahihina na nag-iisa at walang kalaban-laban.

Tiyak na magtataka tayo kung ma​kita nating mas binibigyan pa ng aten​syon ng mga opisyal ng gobyerno ang mga nakadamit nang simple, o makita kayang unang nabigyan ng tubig at kuryente ang pinaka​pobreng mga baryo kaysa lugar ng mga maykaya, o makitang pumupunta sa mga baryo ang mga doktor para doon mang​gamot.

ANG PAGDADAHILAN

• 15. Madalas mabanggit sa Matandang Tipan ang bangketeng ihahanda ng Diyos para sa mabubuting tao, sa kanyang mga lingkod, sa pagdating niya para itatag ang kanyang Kaha​rian. Malimit din namang tinatalakay ni Jesus ang temang ito dahil ang bangkete ang kuma​katawan sa pag​kakabuklod ng mga banal. Malaki ang pagkakahawig ng talinhagang ito sa isinasalaysay sa atin ni Mateo sa 22:1.

Mapalad ang makakasalo sa bang​kete ng Kaharian ng Diyos, sabi ng kausap ni Jesus. Hindi siguro nito naisip na para makibahagi sa piyestang walang hang​gan, kailangang su​magot muna sa tawag ng Diyos na nag-aanyaya sa ating magkabuklod sa Iglesyang kanyang pama​yanan at itayo ang isang mas mapag​mahal na daigdig.

Hindi makakasalo ng iba sa Kaha​rian ng Diyos ang lumalayo ngayon sa kanyang mga kapatid.

Ibinibigay sa atin ang mga dahilan kung bakit hindi pinagbigyan ng mga imbitado ang tawag sa Pangi​noon nang tawagin niya silang magtayong kasama niya ng isang mas nagkakabuklod na daigdig. Bumili ako ng bu​kid… bagong kasal ako… Magagandang dahilan ang lahat ng ito. Subalit hindi dapat maging salungat ang mga pangangailangang pampa​nanalapi ng pamilya sa pampamaya​nang pagkilos ni hadlangan ang paki​kilahok natin sa pamayanang Kristiyano. Kada​​lasa’y ang mga may mataas na pinag-aralan pa ang nagiging paralisado at ayaw kumi​los dahil sa mga hinihingi ng isang “masayang tahanan” na may edu​kadong mga anak. Sa paki​kilahok lamang ng mabuting Kristiyano sa buhay ng Iglesya, naaabot niya ang mas malawak na kultura at pakikipag-ugnayan sa lahat ng klase ng tao. Mabuti ang lahat ng ito. Ngunit kung hindi natin didisiplinahin ang ating sarili, mawawalan tayo ng interes sa Kaharian ng Diyos.

Papasukin ang mga dukha… pili​ting pumasok ang mga tao sa aking Iglesya, obligahin din silang gam​panan sa lipunan ang papel na angkop sa kanila. Ang mga dukha at mga latak ng lipunan ang inaasahan ng Diyos para panatiliin sa daigdig ang mga pagha​hangad ng kapayapaa’t katarungan, para gisingin ang konsiyensya ng “mabubuting” iyon na napaka​kom​portable naman.

• 25. Iniisip ni Jesus ang mga tao na matapos maging masigasig para sa kanya at iwan ang kanilang mga personal na ambisyon para italaga ang sarili sa gawa ng Ebanghelyo’y buma​lik naman sa paghahanap ng mas “normal” na buhay at mas may seguridad ayon sa tingin ng karaniwang tao. Kailangan ni Jesus ang mga alagad na pinaninindigan ang kanilang komit​ment at naniniwala siyang talagang kayang itaya ng tao ang buhay para sa kanya.

Itinuturo sa atin ng dalawang kasunod na talinhaga na isang seryosong bagay ang maging alagad ni Kristo: mas mabuti pang huwag na tayong magsimula kung hindi naman tayo nahahandang magpatuloy hanggang sa wakas.

Itinuturo sa atin ng dalawang kasunod na talinhaga na isang seryosong bagay ang maging alagad ni Kristo: mas mabuti pang huwag na tayong magsimula kung hindi naman tayo nahahandang magpatuloy hanggang sa wakas.

Bakit ang ganitong paghahambing sa haring makikipagharap sa digmaan? Sapagkat sa totoo’y isang hari ang nagpapalaya sa sarili para maglingkod sa gawa ng Ebanghelyo, at bibigyan siya ng Diyos ng lubos na kasiyahan na di kayang ibigay sa kanya ninuman (tingnan Mc 10:30). Pero dapat din niyang malaman na laban sa “may-ari ng mundong ito” ang labanan, laban sa demonyong magpapahinto sa kanya sa pama​magitan ng napakaraming pagsubok na di-inaasahan. Kung hindi niya ganap na ipinaubaya ang sarili, tiyak na babagsak ang alagad at magi​​​​ging mas masahol pa siya kaysa kung hindi siya nagsimula.

Hangga’t di tumatalikod sa lahat. Hinihingi ni Jesus sa ilan na iwan ang kanilang mga mahal sa buhay at ang kanilang mga problema sa pamilya. Ipinakikita niya sa lahat na hindi sila kailan​man magiging malaya sa pag​sagot sa mga tawag ng Diyos kung ayaw nilang lubos na magbago ng pananaw tungkol sa relasyon ng pa​milya, sa paggamit ng kanilang pana​hon at sa pamu​​muhay nila sa piling ng kanilang mga kasa​mahan.

Ang di nagtatakwil sa pag-ibig sa kanyang ama o mga anak. Nasa Mt 10:37 ito. Idina​dagdag naman ni Lucas: at sa kanyang asawa.

TUPANG ITIM

• 15.4 Bakit nagrereklamo ang mga Pariseo? Hindi dahil sa pagmamahal sa relihiyon kundi dahil sa naram​daman nilang nababale-wala sila: kung naki​kisama si Jesus sa mga maka​​salanan at tinatrato ang mga itong ka​pan​tay nila, ano’ng napala nila sa mga pag​sunod nila sa mga kau​tusan? Ngunit dumating si Jesus hindi para mag​bigay ng mga premyo kundi para magligtas. Sinisikap iligtas ng taong nagma​mahal ang kanyang kapwa sa halip na ibagsak ito at hus​gahan.

Mapalad ang tupang hinanap ni Kristo na iniwan ang iba pang siyam​napu’t siyam. At kawawa ang mga matuwid na hindi nanga​ngaila​ngan ng kapatawaran ng Diyos!

Sa malalaking siyudad ngayon, pa​rang iisang tupa na lamang ang natitira sa Iglesya. Kaya bakit hindi ito lumalabas, na ibig sabihi’y iwan ang kanyang mga kita, mga pribilehiyo o mga debosyong medyo parang negosyo, para hana​pin ang siyamnapu’t siyam na nawawala? Ang iwan ang kawili-wiling grupo ng mga suma​sam​palataya na walang problema, ang tumingin sa ibayo ng mga binagong seremonya natin, at ma​ging handang pulaan gaya ni Jesus.

Matuwa kayong kasama ko sa halip na pulaan ang mga bumabalik.

Sino ang nagsisindi ng ilawan, ang nagwa​walis ng bahay at naghahanap kundi ang Diyos mismo? Pero bilang pagrespeto sa Diyos, hindi binabanggit ng mga Judio ng pana​hon ni Jesus ang pangalan ng Diyos at ang mga salitang tulad ng mga anghel o langit ang ginagamit nila.

ANG KASALANANG ORIHINAL

ANG WALDAS NA AMA

• 11. May tatlong tauhan sa talinha​gang ito: ang Amang kumakatawan sa Diyos, ang panganay na anak para sa Pariseo. Pero sino naman ang bunsong anak: ang Makasala​nan o ang Tao?

Hangad ng tao ang kalayaan at madalas ay iniisip niyang inaagaw ito sa kanya ng Diyos. Nagsisimula siya sa paglayo sa kanyang amang hindi niya naiintindihan ang pagmamahal at nagiging pabigat sa kanya ang presensya. Matapos niyang lustayin ang manang iyon na di niya pinahalagahan, sinira niya ang kanyang dangal at nagpaalila sa ibang tao at naka​hihiyang gawain (di-malinis na hayop para sa mga Judio ang baboy).

Pero nagbalik ang anak. Pagkamulat niya sa kanyang pagkaalipin, nakumbinsi siyang may inilalaang mas magandang kapalaran ang Diyos para sa kanya, kayat tinatahak niya ang daan pauwi. Sa kanyang pag-uwi, nadiskubre niyang ibang-iba pala ang Ama sa ipinapalagay niya tungkol dito: naghihintay ang ama at siya pang tumatakbo para salubungin siya. Nabawi niya ang kanyang dangal at binubura ang alaala ng nawala niyang mana. At ipinagdiwang ang bangkete na maraming beses nang binabanggit ni Jesus.

Naiintindihan natin sa wakas na Ama ang Diyos. Hindi niya tayo inilagay sa lupa para mangolekta ng mga kagalingan at mga premyo kundi para madiskubreng mga anak niya tayo. Ngunit ang totoo’y ipinanganak tayong maka​salanan. Mula pa sa simula ng ating buhay, napa​ta​tangay na tayo sa ating mga pagnanasa at sa masasamang halimbawa ng kapaligirang ating kinalakhan. At saka hang​ga’t hindi ang Diyos ang mangu​nguna sa pagpapakilala ng sarili sa atin, maiisip lamang natin ang kala​yaan bilang pagsasariling hiwalay sa kanya.

Hindi nabibigla ang Diyos sa ating mga kasamaan dahil nang likhain niya tayong malaya, tinanggap din niya ang panganib na maaari tayong mabuwal. Hindi niya ginagawang kanya ang pagbubukud-bukod natin sa mga matuwid at mga makasalanan, kasama ang pani​walang nararapat gantimpalaan ang ilan at parusahan naman ang iba. Taliwas dito’y sina​samahan tayo ng Diyos sa lahat ng ating kara​nasan tungkol           sa mabuti at masama hanggang puwede na niya tayong tawaging mga anak, salamat sa kanyang bugtong na Anak na si Jesus. Pansinin ang kahanga-hangang pa​ngungusap na ito: Nagkasala ako laban sa langit at sa harap mo. Sa ating pagkakasala, ang Diyos na siyang Katotohanan at Kabanalan ang              ating nilalabag. Pero siya rin ang Amang nagmama​lasakit sa anak. Nagkakasala ang anak sa harap       niyang nagpapalabas ng kabanalan mula sa pag​ka​kamali.

Ganito ang ating Diyos at Ama na nag​papalabas ng mabuti mula sa masama, na lumi​likha sa atin araw-araw nang hindi na​tin ito namamalayan habang patuloy tayo sa ating mga daan, na siyang naghahanap ng mga makasa​lanang puwede niyang pu​nuin ng kanyang mga yaman.

Pero walang anumang naintindihan sa lahat ng ito ang panganay na anak, ang taong tumu​tupad nang may pusong sara. Nagsisilbi siya sa pag-asang gagantimpalaan o kaya’y kiki​la​lanin man lamang siyang higit sa iba. Kayat hindi niya matanggap ang mga makasalanan o makibahagi kaya sa piyesta ni Kristo sapagkat sa totoo’y hindi siya marunong magmahal.

PERA AT MGA KAIBIGAN

• 16.1 Hindi interesado si Jesus sa paghu​husga sa mga maling gawa ng mayordomo kundi ang katalinuhan nito para tiyakin ang kina​bukasan ang kanyang binibigyang-diin. Nadis​kubre ng taong ito sa paglipas ng pa​nahon na mas nagtatagal ang mga kaibi​gan kaysa pera. Gayundin naman, sa pagtata​guyod ng isang bagong pamumuhay, kaila​ngang alisin ng mga anak ng liwanag ang kinang ng salapi bilang Pinakamabuti sa lahat. Sapagkat para bang ang pagta​tago ng pera sa isang ligtas na lugar ang pinakama​gandang paraan para masiguro ang ating buhay at kinabukasan. Ngunit sinasabi sa atin ni Jesus na gamitin natin ang pera at ipag​​palit ito nang walang alinlangan sa mga bagay na mas mahalaga: halim​bawa’y ang magan​dang pagsasamahan.

Hindi tayo ang mga may-ari kundi mga ma​yordomo lamang ng ating kayamanan na dapat nating pama​halaan para sa kapakanan ng lahat. Hindi masama ang pera hangga’t gina​gamit natin ito bilang paraan ng pagpa​palitan. Subalit tinatawag itong di-matuwid ni Jesus (ginagamit natin dito ang salitang marumi) sapagkat hindi pera ang tunay na kabutihang nagpapaging matuwid sa atin sa harap ng Diyos. At dahil impo​sibleng mag-ipon ng pera nang hindi nababawasan ang tiwala sa Ama at naka​kasakit ng kapwa.

Ang pera ay bagay na nakakamit at na​iwawala rin ng tao. Hindi siya nito ginagawang mas mabuti o higit kaninuman. Kaya hindi ito bahagi ng atin na mismo (12).

ANG MAYAYAMAN

• 13. Pinagtatawanan siya ng mga Pari​seo. Sa mga ebanghelista, higit na pina​pansin ni Lucas ang di pagkakatugma ng tunay na relihiyon at pagmamahal sa pera. Mapa​ngangatwiranan ng mga Pariseo ang ka​nilang pagmamahal sa pera sa pagbanggit ng ilang salitang galing sa Biblia. Noong unang panahon itinuring ng mga Judio na biyaya ng Diyos ang kayamanan. Dahil wala silang alam sa kabilang buhay, itinuring nilang makatarungan lamang na gan​timpalaan ng Diyos ng kalusugan at pera ang mga tapat sa kanya. Ito ang dahilan kaya iniinga​tan nila ang pambihirang alaala ni Haring Solomon kahit na nagwakas ang buhay nito sa pagpapakita ng kawalang-pagsa​saalang-alang sa relihiyon. Ngunit sa paglipas ng panahon, nakita nilang isang pa​nganib pala ang pera at kadalasa’y pribilehiyo ito ng mga walang pana​nampalataya at mga walanghiya (Slm 49, Job).

At sa sandaling magkapera ang tao, agad siyang naniniwala na nasa kanya na ang kato​tohanan. Kaya pakiramdam ng mga Pariseo e may karapatan silang humusga at magpasya sa mga bagay ng Diyos. Pagka​tapos naman ng mga ito’y lagi nang may mga Kristiyanong kabilang sa mga grupong may malaking impluwensya, nagpaplanong pa​lawakin ang Kaharian ng Diyos sa pagka​kamal ng salapi at pagmomo​no​polya sa kapangyarihan. Pumapayag ang mga ito sa isang kaayusang pangmoralidad na nag​kukubli ng kanilang mga pribilehiyo pero sinasakal naman nila ang mga pagpapahalaga ng Ebanghelyo sa kata​rungan, kaba​baang-loob at karukhaan. Nagagawa nilang hawakan sa leeg ang Iglesya pero sa kata​gala’y inihahatid nila sa kanilang sarili at sa Iglesya mismo ang pagta​takwil ng mga dukha at mga taong tapat.

Bakit sa loob ng Iglesya’y napakaraming Kristi​yanong may hamak na pinagmulan ang naaalangan sa harap ng mga maya​yaman? Nasanay na silang makitang mga mayayaman ang namumuno sa mga organisasyong pan​simbahan. At nasanay na rin silang tang​gapin ang salita ng Diyos mula sa kanila, sa kabila ng mga babala ni Jesus.

ANG BATAS

• 16. Narito ang tatlong kasabihan ni Jesus na walang pagkakaugnay sa isa’t isa kundi ang parehong pagtukoy ng mga ito sa Batas. Ang mga batas na ibinigay ng Diyos sa mga Judio sa panahon ng Matan​dang Tipan ang tinutukoy ng Batas. Kayat ang Batas at Mga Propeta ay isang paraan ng pagtukoy sa Biblia. Ginagamit dito ni Jesus ang salitang ito para tukuyin ang panahon ng Matandang Tipan, o lahat ng nag​handa para sa kanyang pagdating.

Wala isa mang kudlit ng Batas ang mapa​pawi. Sinasabi nito na may kanyang dahilan ang lahat ng napapaloob dito, kahit na sinasabi ni Jesus na kasama niyang dumating ang pina​kasusi at takdang pana​hon. Kinaila​ngan ito para ihanda ang kanyang pagdating pero hindi na magiging gaya ng dati ang pag​tupad dito (tingnan Mt 5:17-20).

Para sa mga Judiong tumutupad sa Batas lalo na para sa mga sumunod kay Juan Bautista, isa pang hakbang ang kailangan para maniwala sila kay Jesus at sa gayo’y masakop ang Kaharian ng Diyos (Lc 7:24). Sa kabila ng mga panlabas na anyo, mas madali pa ring sundin ang mga gawaing panreli​hiyon at tuparin ang mga batas at mag-ayuno kaysa maniwala at mag​taya ng sarili para sa hindi alam, sa pagsunod kay Jesus na ipinako.

ANG IMPIYERNO

• 19. Tinatalakay ng talinhagang ito ang pagka​kahati ng daigdig sa mayaman at dukha. May nakamamatay na batas ng pera na nagtu​tulak sa mayaman na mabuhay nang hiwa​lay sa kapwa: pag​babahay, transportasyon, diber​syon, pagpa​pa​gamot. Ang pader na iti​nayo ng mayaman sa buhay na ito ang magiging bangin pagkamatay niya at walang sinu​mang maka​pagliligtas sa kanya.

Isang pulubing nagngangalang Lazaro. Pina​nga​ngalanan ni Jesus ang pobre, pero hindi ang mayaman. Kayat binabaligtad niya ang kaayu​san ng kasa​lukuyang lipunan kung saan itinuturing na tao at may pangalan ang maya​man pero hindi ang kara​ni​wang mang​gagawa. Makikita rin natin na pagkamatay ni Lazaro, nagkaroon siya ng maraming kaibigan: ang mga anghel at si Abraham na ama ng mga sumasam​palataya. Ngunit wala na​mang ka​ibigan ang mayaman, ni abogado para areglughin ang kan​yang kalagayan – pag-iisa at pangu​ngulila ang impiyerno.

May ilang gustong malaman kung ano nga ba ang kasalanan ng maya​ma’t pinarusahan siya sa impiyerno. Dahil ba ipinagkait niya kay Lazaro kahit ang mga mumong nalalaglag sa kanyang mesa? Pero hindi ganito ang sinasabi ng Ebanghelyo. Ang tanging sinasabi nito’y hindi nakita ng mayaman na naka​handusay si Lazaro sa may pintuan niya. Alalahanin mong tinanggap mo na sa buhay mo ang mabuti sa iyo.
Sa maraming bansa, hindi lamang inagaw ng iilang may maraming pribilehiyo ang hapag sa lahat ng may karapatang dumulog: ang ka​pangyarihan, ang mga batas at ang kultura, kundi inorganisa pa nila ang ekonomiya ng bansa sa paraang nakabubuti sa kanila. Winasak pa nila ang mga industriya ng bansa at mga oportunidad sa hanapbuhay. Nakapamumuhay silang parang mga hari dahil sa ekonomiya ng kanilang bansa na hindi makatayo sa sarili, habang isinusumpa nila ang milyun-milyong Lazaro sa kawa​lang-hanapbuhay kaya patuloy na isinasaisantabing parang latak hang​gang mamatay sa gutom at pagdarahop.

Napananatiling malayo ang ma​kabagong Lazaro sa mga bahay ng mayayaman sa pamamagitan ng mga guwardiya, mga aso at mga alambre. Gusto sana niyang kainin ang mga mumong natitira sa bang​kete pero kakaunti naman ang na​lalaglag sa lupa ng kan​yang inang-bayan matapos gastahin ang lahat sa pag-angkat ng mga produkto o matapos ideposito na sa mga bangkong banyaga. Nasa gitna ng mga guho at kamunduhan si Lazaro: ipinagbibili ang sarili o nagi​ging mandurukot, manloloko hanggang sa maaga ni​yang pagkamatay. Sa san​daling ’yon, makakakita siya ng mag​mamahal sa kanya: sa piling ni Abraham at ng mga anghel. At sa wakas ay magkakaroon siya ng inang-bayan kung saan wala nang pu​wedeng mang-agaw, magbantay o gumulpi sa kanya sa ngalan ng sarili nilang Seguridad.

Samantala lubos namang nagsisikap ang mayaman hindi para mag​pasarap sa buhay kundi para kumbinsihin ang sarili na tama siya: hanggang ang Iglesya ang dapat mangat​wiran para sa kanya. At ang baluktot niyang pag-iisip na ito ang nagdadala sa kanya sa impiyerno matapos maitanim sa kanyang puso ang poot o paghamak sa lahat ng nagpapahayag sa mga hinihingi ng katarungang itinuro ni Moises at ng Mga Propeta, o ng Biblia.

Sa hangad na parehong mailigtas ang maya​yaman at mga dukha, hinihingi ng Ebanghelyo sa atin na gumawa para alisin ang banging naghihiwalay sa kanila. Nasa buhay na ito ang panahon para gibain ang mga pader ng pagka​kahiwa-hiwalay.

• 17.1. Tingnan ang paliwanag sa Mt 18:1-9 at Mc 11:20.

• 11. Sampung ketongin ang pina​galing pero isa lamang sa kanila ang sinabihang: Iniligtas ka ng iyong pananampalataya. Sapagkat siya lamang ang may kakayahang suma​got mula sa puso. Samantalang pino​problema ng iba ang pagtupad ng mga hini​hingi ng batas, wala naman siyang ibang iniisip kundi magpasalamat sa Diyos kung saan siya mismo natag​puan ng grasya ng Diyos. Ito ang pana​nampalatayang nagliligtas at bumabago sa atin.

Sa maraming humihingi ng paggaling at mga biyaya sa Diyos: ilan kaya ang makararating sa tunay na pagmamahal sa Diyos?

• 20. Kailan darating ang paghahari ng Diyos? Dumarating ito hindi bilang rebolusyon o pagba​bago ng panahon kundi gumagawa ito sa mga taong tumang​gap na sa Magandang Ba​lita. Tinatamasa na ng mga suma​sam​pa​lataya ang Ka​harian.

Narito ang mga salita ni Jesus tungkol sa wakas ng Jerusalem at sa pangalawa niyang pagdating (Mc 13:14). Hindi dapat pag-usapan ang wakas ng daig​​​dig sa bawat sandali ng ligalig. Binibigyan tayo ni Jesus ng dalawang pagha​hambing: ang kidlat na makikita sa lahat ng lugar, at ang mga buwitre na walang palyang pumupunta kung saan may bangkay. Sa ganito ring paraan walang-salang mala​laman ng lahat kung kailan babalik si Kristo  (b. 37).

Subalit mahuhuling hindi handa ng pagdating niyang ito ang mga hindi umaasa rito (tulad noong panahon ni Noe). Agad na ibu​bukod ng Paghuhukom ang mga pinili sa mga isinumpa – walang naghiwalay sa kanila sa pang-araw-araw na buhay – sa dalawang mag​kasamang gumi​giling, kukunin ang isa, iiwan ang isa pa.

Sa Mateo 24:17, ang pagtukoy sa lalaking nasa labas ng kanyang bahay ay kaugnay ng wakas ng Jerusalem, at nangangahu​lugan ito rito na kailangan siyang biglang tumakas. Ngunit may iba pa itong kahulugan sa tekstong ito: pagdating ng wakas ng mun​do huli na ang mamroblemang iligtas ang sariling buhay o mga ari-arian.
Saan ito mangyayari? (37): walang k’wen​tang tanong tulad ng nasa Lc 17:20, sapag​kat hindi ba​balik ang Panginoon para hanapin ang kanyang bayan at dalhin sa isang pisikal na lugar. Sa araw na ’yon, walang-salang dadalhin ang mabubuti sa presensiya ng Diyos.

• 18.1 Kung may makatarungang Diyos, bakit hindi niya iginagawad ang katarungan? (Slm  44:24; Hb 1; Zac 1:2; Pag 6:10). Ang sagot ni Jesus: “May sapat ba ka​yong pana​​nam​palataya sa pagha​hangad nin​yo at pag​hinging mag​gawad ng ka​tarungan ang Diyos? Walang du​dang maggagawad siya ng kataru​ngan pero dapat kang maghintay.”

Isang hukom na walang paki​alam sa mga tao. Ganito ang tingin sa Diyos ng maraming tao pag​kakita nila sa di-makatarungan at malabo sa buhay. Pero kung ma​runong tayong manalangin nang may tiyaga, unti-unti nating madi​diskubre na hindi naman pala napa​kalabo ang lahat ng ito gaya ng ating inaakala. At makikilala natin sa mga pangyayari ang mukha ng Diyos na nagma​mahal sa atin.

Araw-gabing tumatawag sa kan​ya. Si Jesus na nagbibigay-diin sa responsabilidad natin sa daigdig ang siya ring nag-aanyaya sa ating araw-gabing tumawag sa Diyos. Bakit napakadaling magkahati-hati ang mga tao (o bakit natin sila hina​hati) na mga nagdarasal at mga gumagawa?

Makakakita kaya ng pananampalataya sa lupa? Pinagtitibay ni Jesus ang isang opinyon ng mga Judio ng kanyang panahon. Sa mga huling araw bago suma​-pit ang Paghuhukom, magiging napaka​lakas ng puwersa ng kasamaan kayat manlalamig ang pag-ibig ng karamihan (Mt 24:12; Lc 21:36).

Sa totoo’y parang sa kabiguan nagwawakas ang Matandang Tipan dahil sa unang pagdating ni Jesus sapagkat iilan lamang ang naniwala sa kanya at mas marami ang nagpadala sa pag​kalito, sa mga huwad na tagapagligtas at sa karahasang nagpadali sa pagbag​sak ng bansa apatnapung taon pagkamatay ni Jesus.

• 9. Determinado ang mga Pari​seong tuparin ang Batas ng Diyos at madalas silang nag-aayuno at nagkakawanggawa. Sayang at inangkin nila ang kara​ngalan ng uliran nilang pamumuhay. Akala nila’y hindi na nila kailangan ang awa ng Diyos kundi ang mabu​buti na nilang gawa ang oobliga sa kanyang gantim​palaan sila.

Inaamin naman ng publikano na makasalanan siya sa harap ng Diyos at ng tao, at naghihintay lamang siya ng kapatawaran. Nasa katotohanan siya at umuuwi siyang nasa grasya ng Diyos (sinasabi ng teksto: ginawa siyang matuwid, ibig sa​bihi’y ipinakipag​ka​sundo siya ng Diyos). Pero umaalis naman ang Pariseo kung paano siya dumating, bilanggo ng pagkabilib sa sarili at sara sa grasya ng Diyos.

Nagsalita si Jesus para sa ilang kumbinsido na mabuti sila (9). Tinatawag ng Biblia na matuwid ang mga kalugud-lugod sa Diyos dahil tinutupad nila ang kanyang kalooban. Kaya sa Mt 1:19 at Lc 1:6, sina​sa​bing matuwid sina Jose at Zacarias o magagaling na tao. Sa maraming bahagi ng Biblia, masyadong bini​big​yang-halaga ang mga bagay na panlabas: ang tumutupad sa Batas ang siyang matuwid. Binibigyang-diin naman sa ibang parte ng Biblia ang katapatan ng kalooban ng taong matuwid na kaibigan ng Diyos tulad ni Abraham (Gen 15:6).

Sinasabi naman ni Jesus na hindi maaangkin ninuman na sa kanyang sarili at sa sariling kabu​tihan nagmumula ang pagkamatuwid o tunay na kabanalan sapagkat tinatanggap lamang ng mga anak ng Diyos ang lahat mula sa Ama (Jn 5:19).

Kailangan nating aminin na nitong mga hu​ling salinlahi, kada​lasa’y ipinangangaral ang moralidad-Kristiyano ayon sa pamamaraan ng mga Pariseo. Para bang pinahalagahan ang ma​gan​dang panlabas na asal ng mga tao, at hinahayaan silang maniwala na magi​ging karapat-dapat silang maligtas kung gagawa sila ng ma​buti. Hindi gaanong binig​yang-pansin na sa grasya ng Diyos nagmumula ang kaligtasan, sa Diyos na tuma​-tawag sa sinumang naisin niya at nagbibigay ng tunay na kabanalan.

Malimit na ipinagdarasal ng “mabubuti” ang pagba​balik-loob ng “mga makasa​lanan”. At naka​​kalimutan nilang kailangan din nila ang patawad ng Diyos at po​sibleng tumatanggap din ng grasya ng Diyos ang mga makasalanan sa gitna mismo ng kanilang mga pagkakasala. Iba pang anyo ng Pari​seismo ang paghu​husga sa isang dalagang-ina o baba​eng nakikiapid, ang kaugaliang pagsasalita tungkol sa mga nagsi​sising tupa na kailangang-kailangan tayo ng mga ito. At naka​kalimutan nating sa Iglesya pala’y pantay-pantay ang lahat. At kung ngayo’y minamata ng mga “aktibo, mulat at may pani​nindigang” Kristiyano ang mga Kristiya​nong ayon sa kanila’y kuntento na sa “pagkain ng ostiya” at hindi ginagawa ang lahat nilang gina​gawa o kapag ipinapalagay ng iba na sila ang ma​bubuti dahil mga dukha ang kanilang pinahahalagahan, hindi pa rin tayo nakaaalis sa Pariseismo.

ANG KAPANGYARIHAN NI JESUS

• 19.1. Si Zakeo ang itinuturo ng bawat isa sa Jerico: paano makapagbabalik-loob ang klase ng taong tulad niya na bihasa sa maruruming negosyo. Anong parusa ang ipadadala sa kanya ng Diyos? Ngunit sa halip na parusahan siya, dumalaw pa ang Diyos sa bahay niya.

Ipinapakita ni Jesus na ginagabayan siya ng Espi​ritu noong makita niya si Zakeo sa gitna ng napaka​raming tao at naintindihan niya sa sandaling ’yon na higit sa lahat ay dumating siya sa Jerico sa araw na ’yon para iligtas ang isang mayaman.

Alam ni Zakeo na kina​iinggitan siya at kina​mu​muhian. Subalit hindi naman siya talagang masama: marumi man ang kanyang mga kamay pero hindi pa rin niya naiwala ang diwa ng kabu​tihan, at lihim siyang humahanga sa propetang si Jesus. Binibigyang-pansin ng Diyos ang kanyang mabubuting pagnanais. Ang pagmama​gandang-loob sa kanya ni Jesus ang nagpalabas sa ma​katao at mabu​buting kata​ngiang kinuku​yom niya sa kanyang konsi​yensya.

Sinasabing tuwang-tuwa niyang tinanggap si Jesus: kagalakang nagpapatunay sa pagba​ba​gong nangyari sa kanya. Pagkatapos nito’y hindi magiging mabigat sa kanya ang ituwid ang masa​sama niyang gawa. At mag​babahagi siya at makikibahagi sa pagpapairal ng katarungan.

Galit ang bayan, at sa ganito’y tinutularan nila ang mga Pariseo. Naniniwala silang dapat maki​isa sa ka​ni​lang simulain ang prope​tang si Jesus kahit sa kanilang galit. Pero hindi lider ng masa si Jesus; parehong bale-wala sa kanya ang di pagkaunawa ng mga tao at ng mga Pariseo. Minsan pang ipinakita ni Jesus ang kanyang kapang​yarihan: winasak niya ang kasamaan sa pamamagitan ng pagliligtas sa makasa​lanan.

• 11. Nagpupunta sa Jerusalem ang mga taga-Galilea para ipagdiwang ang Pas​kuwa at sumama sa kanila si Jesus. Alam niyang naghi​hintay sa kanya ang kamatayan pero kumbinsido na​man silang ihahayag siyang hari at taga​pag​palaya ng Israel.

Sa kanyang talinhaga, ina​anyayahan sila ni Jesus na magkaroon ng ibang pag-asa. Magha​hari siya sa pagba​​balik niya mula sa mala​yong lupain, o mula sa kamatayan, sa wakas ng ka​say​​​​​sayan. Samantala, pama​​​​​​mahalaan na​man ng kanyang mga alagad ang mga yamang bigay niya sa kanila, na dapat nilang para​mi​hin. Hindi sila dapat magpaupu-upo na lamang habang hinihintay nila ang kanyang pagba​ba​lik, sapag​kat sasamantalahin ng kanyang mga kaaway ang kanyang pagkawala. Maki​kibahagi sa kanyang tagumpay ang mga lingkod ni Jesus ayon sa kanilang pagta​trabaho.

May malaking kaugnayan sa talinhaga ng mga talento (Mt 25:14) ang pahinang ito. Tingnan natin ang dalawang pagkakaiba:

Una, sa simula at sa katapusan: tinutukoy ni Jesus ang buhay-pulitikal ng kanyang bansa. Umaasa ang kanyang bayan sa Imperyong Romano at kailangang maging kalugud-lugod ang mga hari nito sa gobyer​nong Romano na nagbibigay ng proteksyon sa mga ito.

Ikalawa, binibigyang-diin ang katarungan ng Diyos: tumatanggap ang bawat isa ayon sa nara​​rapat sa kanya. Hindi bagay na pantay-pantay na maipama​mahagi ang kaligayahan ng Langit. Makikilala ng bawat isa ang Diyos at makikibahagi sa kanyang mga yaman ayon sa kakayahan niyang magmahal sa buong buhay niya. Bawat hakbang natin sa daan ng pag​sunod, pagsasakripisyo at kababaang-loob ay nagpa​palakas sa ating kakayahang tumanggap mula sa Diyos at mapagbago niya.

• 20.9. Maraming beses na nagharap si Jesus at ang sambayanan ng Jerusalem. Sinasabi ni Lucas sa 20:19: Takot sila sa bayan. Pero totoo nga bang mas masahol pa sa atin ngayon ang mga Judio nang panahong iyon, ang kanilang mga guro ng Batas at mga pari? Hindi kaya tayo nagkakamali kapag nanga​ngarap tayo ng isang Iglesyang walang pag-uusig at mga kon​tro​bersya?

Napakabigat na pasanin lalo na sa ilang lugar ang hatid ng mga komersiyal tungkol sa pagi​ging Kris​tiyano at kinikilala ang pananampalataya bilang daan sa masarap na pamumuhay nang magkaroon ng masayang pamilyang may nakangiting mga anak na konsumerista. Tunay na hindi kailangang danasin ng lahat ang mga oposisyong nakaharap ni Jesus. Ngunit pinili niya para sa kanyang sarili ang daang ito ng krus sapagkat ito ang haywey ng Diyos.

• 27. Tingnan ang paliwa​nag sa Marcos 12:8.

May sariling ekspresyon si Lucas sa pagsa​salita tungkol sa muling pagkabuhay sa mga berso 34-36. Sapagkat sa mga ban​sang iyon na may kultu​rang Griyego (at para sa kanila nagsu​sulat si Lucas), marami ang naniniwalang likas sa tao ang pagiging imortal ng kaluluwa. Nililinaw ni Lucas para sa kanila na hindi likas ang kabi​lang buhay; isa itong regalo ng Diyos para sa karapat-dapat pumasok dito.
Mga anak sila ng Diyos matapos niya silang iba​ngon. Ayon sa pananalitang Hebreo, sinasabi ng teksto na mga anak sila ng Diyos dahil mga anak sila ng pagkabuhay. Hindi muling pagkabuhay at pagbabalik sa buhay na alam natin ang pagkabuhay na ito. Gawa ito ng Espiritu ng Diyos na buma​bago at nagpapabanal sa mga binubuhay niya. Kaya ang mga binuhay ang mga anak ng Diyos sa isang paraang mas totoo kaysa mga anak ng daigdig na ito: pinalaya mula sa kasalanan, muli silang ipinanganak ng Diyos.

Nabubuhay ang lahat para sa kanya. Nagsi​mula silang mabuhay nang makilala sila ng Diyos at tawagin sila. Hindi sila maglalaho dahil inila​bas na sila ng Diyos mula sa daigdig na ito para papa​sukin sa kanya.

Marami ang nasisiyahan sa matandang paniwala sa reinkarnasyon. Sinasabi nito na pagka​tapos ng buhay na ito, muli tayong ipa​pa​nganak at ayon sa ating mga gawa’y tata​​ma​sahin natin ang mas mataas o mas mababang kala​gayan kaysa kasalukuyan. Pagkatapos siguro ng ma​raming buhay, mararating din natin ang buhay sa langit. Pananaw na naka​gagaan ng loob! Walang paghuhukom at makapa​mu​muhay tayo sa kasalukuyan nang walang pa​kikipag​sapalaran, tulog (Lc 12:20; 12:37; 1 Tes 5:6) sa halip na nagsisikap pu​masok sa maki​pot na pintuan (Lc 13:24).

Tanging sa tulong lamang ng ating Kaaway lalago ang huwad na pag-asang ito maging sa mga Kristiyano. Madaling maunawaan na magkasamang umuunlad ang katawan at kalu​luwa at iisang tao lamang. Hindi “maka​pa​pasok” sa katawan ng isang bagong silang na sanggol ang kaluluwa ng isang matanda. Mas ma​giging madali pa kaysa rito ang baguhin at muling hu​bugin ang kanyang ka​ta​wan sa pagputol sa mga bahaging hindi kasya sa kata​wan ng sanggol.

Pero hindi kailangan ang argumentong ito. Iti​nuturo sa atin ng Biblia na ang buhay na ito ang tangi nating pagkakataon. Minsan lang namamatay ang tao at hinuhukuman (Heb 9:27).

• 45. Nang-uubos sila ng mga bahay ng mga biyuda. Tinutukoy mara​hil nito ang mga guro ng Batas na nakikituloy sa ilang reli​hiyosang biyuda at pagkatapos ay sa mga ito umaasa.

• 21.5. Tingnan ang paliwa​nag sa Marcos 13:1 at Mateo 24:1.

Sapagkat matindi ang sasapit na kapa​hamakan sa lupain (23). Mas ma​linaw na ibina​balita ni Lucas kaysa kina Mateo at Marcos ang pagkawasak ng bansang Judio.

Hanggang mabuo ang mga panahon ng mga bansa (24). Hinahati ni Lucas sa dalawang pana​hon ang kasaysayan. Ang isa’y para sa Matan​dang Tipan at siya ring panahon ng Israel. Pero pagkarating ni Jesus, nagsisimula na​man ang mga panahon ng mga bansa. Pinapa​sinayaan ng pagkawasak ng bansang Judio at ng pag​ka​kawatak-watak ng mga tagaroon ang isa pang yug​tong ito. Sa panahong ito magiging kasay​sayan ng pag-eebanghelyo at pagtuturo ng Igles​ya sa mga bansa ang Banal na Kasaysayan. Mata​tawag nating panahon ng Bagong Tipan ang panahong ito na nagwawakas sa malubhang krisis at magsa​sara sa kabuuan ng kasaysayan ng tao.

• 34. Magbantay. Matapos mag​salita tungkol sa nalalapit na wakas ng Jerusalem (b. 28-32), nagsa​sa​lita naman si Lucas tungkol sa araw na tatapos sa kasaysayan ng tao sa pag​dating ni Kristong Hukom         (b. 34-36).

Magbantay. Hindi lamang para sa mga makaaalam ng araw na iyon ang imbitasyong ito kundi para sa lahat sa buong kasaysayan ng Iglesya.

Magbantay at manalangin: Mula sa panloob na disposisyon ng Kristiyano na laging gising at handa, dumadako tayo sa isang kaugalian ng Iglesya: mga pagtatanod at pa​nanalangin na nagpapatuloy ha​bang natutulog ang daigdig (ting​nan Ef 6:18).

Para maging marapat… Ang pananalangin at mga pagtatanod ay para humingi ng tulong sa Diyos sa mabibigat na pagsubok na ma​uuna bago dumating si Kristo. Para makaiwas sa mga pagkakamali at mga panlilinlang (2 Tes 2:9), para manatiling banal at walang bahid sa harap ng Diyos (1 Tes 3:13). Nasa​saad sa Ama Namin ang pare​hong alalahanin ng mga naghihintay sa pagdating ng Kaharian: “Huwag mo kaming ipahintulot sa tukso at iadya mo kami sa lahat ng masama.”

Sa totoo’y hindi lamang tayo sa mga pagbagsak iniaadya ng pana​nalangin at pagta​tanod. Kung mas mulat ang mananam​palataya, mas nakikibayani ang Iglesya sa pagpapalago at pagpapabunga sa plano ng Diyos at pagpapadali sa pag​dating ng Pangi​noon.

• 22.7. Saan mo gustong ihanda namin ito? Ito ang unang ina​asikaso ng mga nagla​lakbay sa Jerusalem: ang humanap ng bahay na maka​kainan ng korderong isinakripisyo.

Sasalubungin kayo ng isang lalaki. Kadalasa’y mga babae ang nagdadala ng tapa​yan ng tubig kayat madaling makilala ang lala​king may tapayan. Alam ni Jesus na ipagka​kanulo siya ni Judas kaya ayaw niyang ituro kaagad ang lugar na kakainan nila ng hapunan. Posibleng doon siya dakpin. Kaya isang prope​tikong kutob lamang ang kanyang pinang​hawakan: ang Ama ang nagtakda ng lugar ng huling hapunan. Ang totoo’y bahay iyon ng isang lalaking mayaman na alagad ni Jesus sa Jerusalem. Malamang na ito rin ang bahay na pinagtipunan ng mga apostol pagkamatay ni Jesus at pinagsi​mulan ng Iglesya.

• 14. Tingnan ang paliwanag sa Marcos 14:12.

Lumapit si Jesus sa hapag, o “humilig” o “humi​gang patagilid” gaya ng sinasabi sa Ebanghelyo ayon sa kaugalian sa mga bangkete ng mga maykaya; humi​-higang pa​tagilid sa mga sopang nakapalibot sa hapag ang mga kum​bidado.

Mahirap matiyak kung sa pagsa​salu-salo sa kor​derong pampas​kuwa nagsimula ang huling hapu​nang ito ni Jesus at nagwakas sa Euka​ris​tiya, o kung ang eukaristiya lamang ang ipinag​diwang ni Jesus at hindi pinagsaluhan ang Paskuwa. Alinman dito ang nangyari, gustong ituro sa atin ng Ebanghelyo na kung ano ang pagsasalu-salo sa korderong pampaskuwa para sa bayang Israel, gayundin naman ang eukaris​tiya para sa Iglesya.

Pagkatanggap sa kalis. Sa hapunang pam​pas​kuwa, apat na kalis ang sunud-sunod na ini​aabot sa namu​muno sa pagdiri​wang. Pagpa​palain niya ang mga iyon at ipapasa naman ng mga kasama sa pagdi​riwang.

Hindi na ako iinom mula nga​yon ng galing sa ubas. Inaalaala na para sa mga Judio ipinag​papauna na ng hapunang pampas​kuwa ang bangkete sa Kaha​rian ng Diyos. Sa gabing ’yon, nagkakatotoo ito para kay Jesus sa isang espes​yal na paraan.

Ito ang aking katawan. Ang konsagradong tinapay ba ang sa​gisag ng katawan ni Kristo o ito mismo ang katawan ni Kristo? Ma​rami nang malalaking kontro​bersya tungkol dito ang namagitan sa mga Katoliko at mga Protestante. Para sa Katoliko, tunay na katawan ni Kristo ang tinapay; para naman sa Protestante, wala ang pisikal na presensya ng katawan ni Kristo sa tinapay at pawang sagisag lamang. Kapwa nagsisikap ang da​lawa na magkaunawaan tungkol dito.

Sinasabi ng Iglesya na parehong larawan at katoto​hanan ang konsagradong tinapay. Hindi isang pisikal o materyal na presensya ang presensya ng katawan para masabi nating “Narito ngayon sa mesa si Jesus.” Narito nga ang katawan ni Kristo pero sa pamama​gitan ng isang tanda o sakramento ng tinapay at alak. Tina​tang-gap natin sa komunyon ang katawan ni Kris​tong nabuhay (isa pa itong dahilan para isipin na hindi ito materyal na presensya kundi ibang klase, di nanga​nga​hulugang di-kasintotoo, pero na​iiba). Isang mahiwa​gang katotohanan ng pagniniig ang kanyang presensya para sa nananampalatayang nangungu​munyon. Hindi para gawing mas naririto si Jesus ang pangu​nahing layunin ng euka​ristiya kundi para sariwain at pata​tagin ang komunyon o pagka​kabuklod ni Jesus at ng mga nakiki​salo sa hapag ng Panginoon.

Dugo na ibinuhos dahil sa inyo. Ibinibigay sa atin ni Jesus ang kahulugan ng kanyang kamatayan. Siya ang magiging Lingkod ni Yawe na ibina​lita ni Isaias (53:12) na siyang aako sa mga kasalanan ng marami. Kaya sinasabi ni Jesus sa mga ebanghelyo nina Mateo at Marcos: “Ang aking dugong ibi​nuhos para sa marami.” Ang mga Kristiyano ang unang bumubuo sa maraming ito, kaya nababasa natin dito: ibinu​buhos dahil sa inyo gaya ng nasusulat sa 1 Cor 11:24.

Ang bagong tipan. Tingnan ang pali​wanag sa Marcos 14:12.

Gawin ninyo ito bilang pag-alaala sa akin. Sa mga salitang ito itinatatag ni Jesus ang eukaristiya kung paanong ipag​diriwang ito ng Iglesya. Bilang pag-ala​-ala sa akin: hindi para gunitain ang isang patay. Sa Piyesta ng Paskuwa inaalaala ng mga Judio ang pag​kilos ng Diyos na nag​ligtas sa kanila mula sa Ehipto; inaalaala naman natin sa eukaristiya ang pagkilos ng Diyos na nagligtas sa atin sa pamamagitan ng sakri​pisyo ng kanyang Anak.

Mga salitang wala sa maraming mata​tandang manus​krito ang nasa parentesis ng b. 20-21, at mara​hil ay hindi Ebanghelyo ni Lucas.

• 24. Matapos isalaysay ang Huling Ha​punan (Mc 14:12), inilalahad ni Lucas ang ilang sinalita ni Jesus pagkakain kung saan namaalam si Jesus sa kanyang mga apostol. Sa totoo’y nag-iisa si Jesus, putol na ang ugnayan niya at ng kanyang mga alagad. Parang wala silang natu​tuhan sa loob ng maraming buwan, at sa kata​pusan ng Huling Hapunang ito na wa​lang iba kundi ang unang Eukaristiya, mga makalupang kaabalahan ang tangi nilang sinasabi.

Nag-aagawan ang mga apostol para sa unang puwesto sa Kaharian. Ano kayang paniwala ang meron pa sila tungkol sa Kaharian? Habang nagha​hapunan, si Jesus ang naglingkod na parang utusan sa bahay (Jn 13:1).

Hindi nasisiraan ng loob si Jesus sa pagka​kitang hindi niya katono ang mga apostol habang papaikli na ang kanyang panahon. Ipina​ubaya na niya sa Ama ang kanyang buhay at gawa. Kung waring mabigo man siya, alam niyang pagkamatay niya, kasama niyang mabubuhay ang kanyang gawa. Kaya sinisiguro niya sa kanyang mga apostol ang kanyang mga pangako.

Luluklok kayo… Napakahirap para sa atin ang intindihin ang katapatan ni Jesus sa kanyang mga tao. Lahat ng kan​ya ay para ibahagi sa mga nag​talaga ng sarili sa kanyang gawa. Ang labin​dalawang tribu ng Israel o ang buong bayan ng Diyos. Kaya hinihingi ni Jesus sa ating lahat na galing sa maraming bansa na tanggapin ang pananam​palataya ng mga apostol.

Naniniwala si Pedro na magiging mas matatag siya kaysa iba dahil siya ang lider. Subalit ang hinaharap na misyon ni Pedro ang nakikita ni Jesus. Kayat sa kabila ng pagkadapa ni Pedro, gusto pa rin siyang bigyan ni Jesus ng isang natata​nging grasya para mapatatag niya ang iba. Ganito ang pamamaraan ni Jesus: Inililigtas niya ang naliligaw, at sa pagkakita niya kay Pedro sa walang-lunas na kahinaan ng tao, ginagamit niya si Pedro para bigyan ang Iglesya ng katatagan na di mahahangad ng anu​mang lipunan ng tao. Dahil nga rin sa mga Papa na mga kahalili ni Pedro ang pagpapatuloy ng Iglesya sa loob ng mga dantaon.

At sa huli’y gumagamit si Jesus ng mga pagla​-lara​wan para sabihing nalalapit na ang krisis na maraming beses nang ibina​lita: hindi ito gaanong naintindihan ng mga apostol kaya naghanap sila ng mga tabak.

• 39. Lumalabas na ipinagdiwang ni Jesus ang Paskuwa sa isang bahay sa timog-kanluran ng matandang siyudad ng Jerusalem. Bumaba siya sa hagdan-hagdang kalye na dating ilog ng Tiropeon, umahon sa baryo ng Ofel na matandang siyudad ni David para makababa sa Batis ng Kidron, na halos laging tuyo. Mula roon, umakyat siya siguro sa Bundok ng Mga Olibo na tinawag nang ganoon dahil puno ng mga punong-olibo ang kanlurang paahong bahagi nito. Nagpunta si Jesus sa isang hardin na tina​tawag na Getsemane, na ibig sabihi’y “pisa​an ng langis”. Malamang na pag-aari ito ng isa sa mga alagad ni Jesus dahil madalas siyang magpunta roon (Jn 18:2).

Wala sa ilang matatandang kopya ng Ebang​helyo ang mga berso 43 at 44. Siguro’y inalis ang mga ito sapagkat ma​rami ang naeskandalo sa patotoong ito sa “kahinaan” ni Kristo.

Simbigat ng kamatayan ang kanyang nadama. Hinaharap ni Jesus ang isang napaka​bigat na larawan ng kasalanan ng mundo na dumagan sa kanya sanhi ng presensya ng Amang Banal. Lubha tayong nagka​kamali kung iniisip nating maiintindihan ang nadama ni Jesus bago siya namatay, ayon sa sikolohiya ng kara​niwang tao na nangangamba para sa sa​riling buhay. Pero sa kasaysayan ng Iglesya, may mata​tagpuan tayong ilang tao na dahil sa grasya ng Diyos ay umabot sa isang paraan ng pag​dama, paghihirap at pag-unawa at pagmamahal na lubhang kaiba sa ating karanasan. Sa pama​magitan nila medyo naiintindihan natin kung ano ang naging paghihirap ni Jesus.

Isang anghel mula sa langit. Kung minsa’y binabanggit ng Biblia ang isang anghel para sabi​hing kumikilos ang Diyos sa isang mahi​wagang paraan sa pagpapalakas-loob, pagtu​turo at pagpaparusa… Ipinaaalala sa atin ng anghel na ito ang dumating para palakasin ang loob ni Elias (1 H 19:4). Dapat nating maintindihan na binigyan ng Diyos si Jesus sa mga sanda​ling iyon ng supernatural na tulong pagkat kung wala ito’y tiyak na mauubusan siya ng lakas bilang tao.

Pinawisan siya ng dugo. Alam ng mga doktor ang sintomas na ito at matinding tensiyon at pagdurusa ang ipinakikita nito. Ang siyen​tipikong pagsusuri sa tela ng Turin ay nagpa​patunay sa detalyeng ito ni Lucas.

Ang oras at paraan ng pag-aresto kay Jesus ay angkop lamang sa mga guma​gawa ng masama, na ibinubunsod ng Puwer​sa ng Kadiliman. May mga pagkaka​taong para bang naglaho na sa lupa ang lahat ng pag-asa at katarungan.

BAKIT NILA SIYA PINATAY?

• 54. Tungkol sa dala​wang paglilitis kay Jesus na isa’y panre​lihiyon at pulitikal na​man ang isa pa, ting​nan ang paliwanag sa Marcos 14:53.

Ang paraan ng pag​lilitis at paghahatol ng kama​tayan kay Jesus ay di gaanong naiiba sa nangyari sa mara​ming aktibo at martir na Kristiyano. Hindi kailanman krimen sa alinmang bansa ang higit na pagpapahalaga sa paki​kitungo sa mga dukha at pagtu​turo sa mga taumbayan upang maging malaya sila at responsable. Subalit sapat nang dahilan ito sa anu​mang panahon para maghatid ng mga pag-uusig.

Nabanggit na natin na nangaral si Jesus sa gitna ng napakahirap na sitwasyon dahil na​sakop ang kanyang bansa ng mga manlulupig na Roma​no kayat anumang mensahe niya tungkol sa kala​yaa’y pinagdu​duda​hang subersibo.

Tiyak na sobra-sobra ang mga dahilan para ma-    muhi kay Jesus ang mga tao. Pero itinatala ng Ebanghelyo na sa pinakamahalagang bahagi ng kanyang aral nakatuon ang mga aku​sasyon sa kanya. Hinatulan nila si Jesus sapagkat hangad ni​yang magpakadiyos: uupo sa kanan ng Diyos ang Kristong Anak ng Diyos sapag​kat sa totoo’y ga​ling siya sa Diyos.
Ang mga punong pari noo’y galing sa maya​yamaning angkan na nag-aagawan sa puwesto dahil mapakikinabangan nila ang pera ng Templo. Kilala si Anas at ang kanyang mga anak (at ang kanyang manugang na si Caifas) sa  pagpapatahimik sa mga protesta sa pama​magitan ng mga batuta ng kanilang mga guwardiyang bumubuo ng isang ilegal na gru​pong militar. Lumalabas sila ritong kahanay ng mga Pinuno ng mga Judio o Mga Matatanda na mula sa pinaka​mayayamang angkan.

• 23.1 Ayaw hatulan ni Pilato si Jesus, isang dahilan nito ang pagkapoot niya sa mga pa​ring Judio kaya ipinadala niya si Jesus kay Herodes. Sa pagsusuot kay Jesus ng damit-hari, itinuring siya ni Herodes na isang baliw na nag​​pa​​panggap na hari.

Sa araw ding iyon naging magkaibigan sina Hero​des at Pilato. Sapagkat sa ka​bila ng kani​lang pag​kakaiba, nakita nilang kabilang sila sa iisang klase ng mga taong may kapangyarihan para paglaruan ang buhay ng isang karaniwang tao.

• 18. Malamang na isang terorista si Barrabas na nanggugulo sa mga Romanong ma​niniil. Namumuhi sa gayong klase ng tao ang mga punong- pa​ring nag​ha​hangad mag​karoon ng kapaya​paan sa mga Roma​no. Pero sila pa ang humimok sa bayan na hingin ang kalayaan ni Barrabas. At pinakinggan naman sila ng bayan kahit na namumuhi ang mga ito sa mga pari. Kaya pumalpak tuloy ang plano ni Pilato – gusto sana niyang palayain si Jesus.

• 27. Ano pa kaya ang gagawin sa tuyo? Iti​nuro ni Jesus na ma​bunga ang sakripis​yong tinatanggap; pero ipinagdada​lam​hati niya sa mga sandaling iyon ang mga walang-saysay na pag​durusa ng isang bayang pi​na​lampas ang pagkakataon at ma​wawasak dahil sa sarili nilang kagagawan.

Para rin sa lahat ng nagpapawalang-saysay sa dugo ni Kristo para sa kanilang sarili ang salitang ito.

Si Lucas lamang ang tanging ebanghelistang nagbibigay-pansin sa pakikiramay na ito ng napa​karaming tao, lalo na ng mga babae. Tali​was sa pagpipilit ni Mateo sa pananagutan ng ba​yang Judio, gusto namang big​yang-diin ni Lucas na marami ang napukaw ng hatol kay Jesus. Ipinaaalaala ng mga sa​lita ni Jesus ang sinabi na niya tungkol sa pagka​wasak ng ba​yang Israel (Mc 13).

• 39. Inilagay ng mga pinuno ng mga Judio si Jesus sa dapat nitong kalagyan, dahil ipinasya nitong pasanin ang ating mga kasalanan. Tining​nan ng dalawang lalaki ang dumating para maki​bahagi sa kanilang kapa​laran at mamamatay na kasama nila.

Makakasama kita sa Para​iso. Ano ba ang Paraiso? Kulang tayo sa tamang mga salita para sabihin kung ano ang kabilang buhay. Sa panahon ni Jesus, inihambing ng mga Judio ang Lugar ng Mga Patay sa isang malawak na lupa​ing nahahati sa mga rehiyong pinagbu​bukud-bukod ng di-malalampasang mga harang. Ang impiyerno ang isa sa mga rehiyong iyon, reser​bado ito para sa masasama at walang makala​labas mula roon. Iba naman ang Paraiso kung saan makakapiling ng mabubuti ang mga unang ni​nuno ng banal na bayan na nag​hihintay sa panahon ng pagkabuhay.

Makakasama kita, ang sabi ni Jesus, na ibig sabihi’y kasama ng Tagapagligtas na sa loob ng isang araw at kalahati’y nasa kapayapaa’t kagalakan ng Diyos bago mabuhay. Binibig​yang-kapanatagan tayo ng pa​ngungusap na ito tungkol sa ating kapalaran pagkamatay natin, kahit na hindi natin ma​lalaman kung ano ang mangya​yari sa atin bago ang Muling Pagka​buhay. Hindi tayo makadarama ng pama​manhid o titigil sa pag-iral gaya ng sinasabi ng ilan kundi mapapasaatin ang lahat, kapiling si Jesus na du​ma​ting para makibahagi sa kamatayan at pamamahinga ng kanyang mga kapatid (tingnan Fil 1:23 at Pag 14:13).

• 24.1 Ang Panginoong Jesus. Panginoon ngayon si Jesus. Sa paggamit sa titulong ito na bihira sa ibang bahagi ng Ebanghelyo pero madalas gamitin sa mga unang taon ng Iglesya, ipina​kikita sa atin ni Lucas na ang Jesus na Muling Nabuhay ay pumasok na sa isang uri ng buhay na kaiba sa kanyang mor​tal na buhay. Alalahanin natin ang mga sumusunod:

1) Wala isa man sa mga Ebanghelyo ang nagla​larawan sa pagkabuhay ni Jesus: isa itong pangyayari na hindi maki​kita.

2) Sa dalawang bagay nasasalalay ang pangangaral ng mga apostol tungkol kay Jesus na Muling Nabuhay: ang libi​ngang walang laman at ang mga pagpapakita (tingnan ang paliwanag sa Mt 28:1).

3)
 Bago sinulat ang mga Ebanghelyo, may lista na ng mga pagpapakitang ibinibigay ang unang sulat ni Pablo sa mga taga-Corinto noong taong 57 (1 Cor 15:3).

4)  Kahit nagkakaisa ang apat na Ebanghelyo tungkol sa mahahalagang bagay, nagkakaiba naman sila sa pagkakasunod ng mga pagpa​pakita ni Jesus at sa mga lugar na pinangyarihan ng mga ito. Walang binabanggit si Lucas tungkol sa mga pagpapakita sa Galilea samantalang ipinahihiwatig naman ni Mateo na sa Galilea nangyari ang lahat ng importante at doon din naganap ang Pag-akyat sa langit. Inilalahad naman ni Pablo ang isang pagpapakita kay Pedro pero wala siyang binabanggit na pagpa​pakita kay Maria Mag​dalena. Medyo nililinaw ng isang malalim na pag-aaral sa mga tekstong ito ang mga di-pagka​katugmang ito: ayaw nilang sabihin ang lahat, at kung min​sa’y mas gusto nilang baguhin ang mga detalye tungkol sa lugar o panahon ng pangyayari para iakma sa hinihingi ng kanilang libro at para na rin sa pag​tu​turo.

5)
 Tungkol naman sa pag-akyat ni Jesus, hindi ito isang “biyahe” ni Jesus sa langit. “Nasa langit” na siya o nakibahagi na sa Luwalhati ng Ama mula pa sa san​-dali ng muli niyang Pagka​buhay. Pinakahuli lamang sa mga pag​papakita ni Jesus ang Pag-akyat sa langit (tingnan ang paliwanag sa Mga Gawa 1:9).

• 13. Pauwi lamang ang dalawang alagad na ito para bumalik sa kanilang trabaho matapos maglaho ang kanilang mga pag-asa. Pero nakaugalian nang tawagin silang “mga manla​lakbay” ng Emmaus.

Bayang naglalakbay ang bayang Judio, ang bayang Israel dahil hindi sila kailanman nag​karoon ng pagkakataong magpahinga sa daan. Napakaraming yugto meron ang kanilang paglalakbay: ang paglabas mula sa Ehipto, ang pagsakop sa Lupa, ang mga paki​kipaglaban sa mga mananakop, ang pagbubuo sa isang kulturang base sa reli​hiyon. Lagi na lamang nilang iniisip na ma​lulutas ang kanilang problema sa oras na marating nila ang kanilang minimithi. At lagi rin naman nilang dapat na makitang sa mas malayo pa sila dinadala ng daan.

Mga manlalakbay din si Cleofas at ang kanyang kasamahan dahil sa pagsunod nila kay Jesus na inakala nilang siyang tutubos sa Israel. Pero sa huli’y kamatayan lamang ni Jesus ang nangyari. At lumitaw si Jesus sa sandaling iyon, at itinuro niya sa kanila na walang makapapasok sa Kaharian nang hindi dumadaan sa kama​tayan.

Cleofas (b. 18): ang asawa ni Mariang ina nina Jaime at Jose (tingnan Jn 19:25 at Mc 15:40).

Hindi nila siya nakilala (b. 16). Siguro’y iba ang itsura ni Jesus gaya ng sinasabi sa Jn 20:14 at 21:4. Ganito rin ang sinasabi ni Marcos  (16:12). Pero gusto ring ipaunawa ni Lucas na ang mga mismong mata na ayaw kumilala kay Jesus ang makakakita sa kanya pag sapit nila sa pananampalataya (b. 31).

Mula kay Moises… sa lahat ng Propeta (b. 27). Alalahanin nating isang paraan ng pagtukoy sa Biblia ang salitang “si Moises at ang Mga Propeta”. Inaanyayahan sila ni Jesus na lumipat sila mula sa pananampalataya o pag-asa ng Israel para sa isang masayang hinaharap para sa buong bansa tungo sa pananampalataya mismo sa kanya sa pagtanggap sa misteryo ng pagtatakwil sa kanya at ng kanyang Pasyon.

Ang lahat ng sinasabi ng Kasulatan tungkol sa kanya (b. 27). Hindi lamang ang lahat ng tekstong nagpapahayag ng kanyang Pasyon at Pagkabuhay tulad ng Is 50; Is 52:13; Zac 12:11; Slm 22; Slm 69 ang natagpuan ni Jesus kundi lahat ng tekstong nagsasaad ng plano ng Diyos tungkol sa kasaysayan ng tao.

Ganito rin ang nangyayari ngayon sa ating mga sumasampalataya sa madalas nating pagre​reklamo at pagpapakita ng kawalang-pasensya. Pero hindi tayo ini​iwang mag-isa ni Jesus. Hindi siya nabuhay para lamang umupo sa langit, kundi nangu​nguna siya sa sangkatauhang nagla​lakbay, at hinihila niya tayo tungo sa pinaka​huling araw na makikipagtagpo siya sa atin.

Pero kasabay rin natin siyang naglalakad, at sa pagbagsak ng ating mga pag-asa, iyon naman ang sandali na nadidiskubre natin ang kahulugan ng Muling Pagkabuhay.

Kaya ginagawa para sa atin ng Iglesya ang ginawa ni Jesus para sa dalawang ala​gad. Una’y ibinibigay nito sa atin ang interpretasyon ng Mga Kasulatan: hindi ang makapagsaulo ng mara​ming teksto ang im​portante para maunawaan ang Biblia kundi ang madiskubre ang mga hiblang nag-uugnay sa iba’t ibang pangyayari at ang maunawaan ang plano ng Diyos tungkol sa kasaysayan ng tao. Sa unang aral niya tungkol sa Biblia, itinuro ni Jesus na kailangang magdusa ang Kristo.
Ipinagdiriwang din naman ng Iglesya ang Eukaristiya. Pansinin kung paanong sinasabi ni Lucas: Kumuha siya ng tinapay, nagpasalamat, pinira-piraso, ibinigay. Ang apat na salitang ito ang ginagamit ng mga sumasampalataya para tukuyin ang Eukaristiya. Makalalapit tayo kay Jesus sa pag-uusap natin at pagninilay sa kanyang salita; madarama natin ang kanyang presensya sa ating mga pagsasama-sama bilang magka​kapatid, pero nagpapakilala siya sa ibang paraan sa pagsasalo natin sa tinapay na kanyang katawan.

• 36. Mula sa araw ng muli niyang pagka​buhay, isinilang na muli si Jesus sa malu​wal​hating buhay. “Nasa Luwalhati na siya ng Ama” pero gusto niyang makapiling ang kanyang mga alagad sa iba’t ibang pagka​kataon para kum​binsihin sila na hindi mas mababang klase ng buhay ang bago niyang kalagayan, na parang nagmumulto lamang siya, kundi isang “super-buhay”.

• 44. Sinasamantala ni Jesus ang mga pagta​tagpong ito para linawin sa kanyang mga apostol ang kahulugan ng kanyang maikli at maningning na misyon. Inililigtas niya tayo sa kasalanan, na walang iba kundi ang pagsasaayos na muli sa kasaysayan at pag​bubuo ng samba​yanan.

Kailangang matupad ang lahat ng na​susulat tungkol sa akin. Kailangang magkatotoo ang ibinalita ng mga propeta tungkol sa isang taga​pag​ligtas na itatakwil ng kanyang bayan at siyang magpapasan sa kasa​lanan ng kanyang bayan. Anong kasala​nan? Ang mga kasalanan ng lahat siyempre, pero pati ang karahasan ng buong lipunang Judio sa panahon ni Jesus. Ang kasalanang ito ang dinala niya sa krus.

Ang totoo’y hindi lamang kay Jesus nakalaan ang daang ito ng kamatayan at muling pag​kabuhay kundi pati na sa kanyang bayan. Sa mismong oras na ito, kaila​ngang tanggapin ng Israel na sakop ng Im​peryong Romano ang mama​tay sa kanyang mga maka​mundong ambis​yon: awtonomiya, pambansang da​​-ng​al, ang kahigtan ng mga Judio sa ibang mga tao pagdating sa relihiyon… para muling mabuhay bilang bayan ng Diyos na nakakalat sa mga bansa at maging tagapaghatid ng kaligtasan. Pero hindi pumasok ang Israel sa daang ito kaya umaasa si Jesus na gagampanan ng kanyang Iglesya ang papel na ito: mangaral sa lahat ng bansa sa kanyang pangalan.

Pagsisisi at kapatawaran sa ngalan niya. Hindi basta pagbabagumbuhay ang pagba​balik-loob ng Kristiyano. Nangangahu​lugan ito ng pagbabago sa tao sa kaibuturan mis​mo ng kan​yang sarili sa pagka​diskubre niya sa labis-labis na pag-ibig ng Diyos. Dito nagsisimula ang ating pagbabago. Pero hindi lamang ito pagwawaksi sa mga kasi​nungalingan, mga paglalasing at pagna​na​kaw. Hindi magkakatotoo ang ating pagba​balik-loob hanggang hindi natin na​lalaman ang lahat ng puwersa, sagabal, kauga​lian at batas na nagpapaging iresponsable at marahas sa atin, sa pagiging kasabwat natin mismo sa ganitong sitwasyon dahil sa pagka​makasa​rili at lalo na sa kadu​wagan. Kaya ang panga​ngaral sa mga bansa ay nanga​ngahulugan din ng edukasyon ng mga bansa at pati na ng buong lipunang pandaigdigan. Hindi pansam​pung taon lamang ni pansandaang taon.

Mga saksi kayo sa mga ito. Ang kanyang mga apostol ang ginagawa ni Jesus na mga opisyal na saksi ng kanyang Ebanghelyo at sila rin ang magpapasya sa tunay na pana​nam​palataya.

Manatili kayo sa lunsod. Hindi dapat planu​hin ng mga apostol ang pagmimisyon. Habang hinihintay nila ang oras na itinakda  ng Ama para ibigay sa kanila ang lakas na mula sa itaas, mas mabuting ilaan nila ang sarili  sa pagpapalakas ng kapatiran at pagpapaalab ng damdamin ng komu​nidad ng mga disipulo.

Ipadadala ko sa inyo ang ipinangako ng aking Ama. Wala nang hihigit pa sa pagpapa​hayag ni Jesus sa kanyang makadiyos na kapang​yarihan at sa kaisahan ng tatlong persona ng Diyos.

Humiwalay siya. Ito ang pinakahuli sa mga pag​papakita ni Jesus sa grupo ng mga alagad.

At dito nagwawakas ang unang aklat ni Lucas. Mababasa natin ang pangalawa niyang libro, ang Aklat ng Mga Gawa ng Mga Apostol, kasunod ng mga Ebang​​helyo. At nagsisi​mula iyon kung saan nagta​tapos ang Ebang​helyong ito.

